
DWUMADIE YI ANISO 

Dwumadie yi botaeԑ ne sԑ, ԑbԑhwehwԑ ԑkwan a atwerԑfoᴐ nam Atwerԑ Kasadwini so da 
Akanfoᴐ amammerԑ ne amanneԑ, kasasu ahodoᴐ ne agorᴐmma dwumadie adi wᴐ Abasԑm 
mu. Mede nhwehwԑmu no gyinaa Aidoo (2017) nwoma a wato no edin ‘Anhununtԑm’ so. 
Megyinaa ‘Feminist’ tiᴐri so hwԑԑ ԑkwan a atwerԑfoᴐ fa so da agorɔmma adi wᴐ Atwerԑ 
Kasadwini mu ne titire mmaa. Nkᴐmmᴐtwetwe, nsrahwԑ, ano nsԑmmisa ne atwerԑtwerԑ yԑ 
akwan a mefaa so yԑԑ nhwehwԑmu no. Nhwehwԑmu no mu no, mebᴐᴐ aporᴐ kᴐᴐ Kumase 
Abrepo Junction ne mpanimfoᴐ bi kᴐtwetwee nkᴐmmᴐ faa me dwumadie no ho pԑԑ 
mmuaeԑ firii wᴐn hᴐ. Afei nso, mesan kᴐᴐ Colleges of Education a ԑwᴐ Asante Mantam 
mu no mu bi mu ne akyerԑkyerԑfoᴐ a wᴐkyerԑ Twi Kasa ne adesuafoᴐ a wᴐsua Twi Kasa 
twetwee me dwumadie no ho nkᴐmmᴐ. Nkᴐmmᴐtwetwe no mu no, ԑbԑdaa adi sԑ, atwerԑfoᴐ 
pii de ԑbԑ ne kasakoa na ԑtaa di dwuma pᴐtee wᴐ wᴐn nwoma mu. Dwumadie no mu no, 
yԑhunuu Akanfoᴐ amammerԑ bi te sԑ ahayᴐ, afahyԑ ne Akanfoᴐ gyidie ahodoᴐ. Afei nso, 
yԑhunuu sԑ, Agorɔba Titire no ne Osidifoɔ no nyinaa, ᴐtwerԑfoᴐ no de mmarima na ԑhyԑԑ 
saa diberԑ no a wamma mmaa no anni dwuma bi a ԑyԑ sononko firi wᴐn tete deԑ a yԑnim 
dada no ho. Wamma mmaa anni dwuma bi te sԑ adᴐkotafoᴐ, asɔre mu akannifoɔ, adwuma 
bi mu panin, atikyafoᴐ ne deԑ ԑkeka ho. Yei kyerԑ sԑ, ᴐtwerԑfoᴐ no amfa ‘Feminist’ tiᴐri 
no anyԑ adwuma. Dwumadie yi bԑboa adesuafoᴐ, akyerԑkyerԑfoᴐ, akenkanfoᴐ ne 
nhwehwԑmuyɔfoᴐ nyinaa wᴐ wᴐn dwumadie biara a wᴐpԑ sԑ wᴐyᴐ no wᴐ Atwerԑ 
Kasadwini mu.  

ƆFA BAAKO 

DWUMADIE NO NNIANIMU 

1.0.  Nnianimu 

Saa ᴐfa yi yԑ nhwehwԑmu yi nnianimu. Ԑkyerԑ dwumadie yi nnyinasoᴐ, ᴐhaw a ԑnam so 

ma mereyԑ dwumadie yi ho nhwehwԑmu, botaeԑ a ԑsi m’ani so a mede reyԑ nhwehwԑmu 

yi, ne nsԑmmisa a mahyehyԑ a meregyina so apԑ ho mmuaeԑ sԑdeԑ ԑbԑyԑ a mԑduru me 

botaeԑ no ho.  

Deԑ ԑtᴐ so, mԑgyina nhwehwԑmu yi so akyerԑ mfasoᴐ ahodoᴐ a Akanfoᴐ, 

nhwehwԑmuyɔfoᴐ, adesuafoᴐ, akyerԑkyerԑfoᴐ, ne akenkanfoᴐ ahodoᴐ bԑnya afiri me 

nhwehwԑmu yi so. Mԑkᴐ so akyerԑ beaeԑ a dwumadie yi kᴐpem, akwansideԑ a mehyiaa wᴐ 

ԑberԑ a mereyԑ me nhwehwԑmu yi ne ԑkwan a mefaa so brԑԑ saa akwansideԑ no nyinaa ase.  

Bio, mԑkyerԑ ԑkwan a mefaa so hyehyԑԑ me dwumadie yi firi nnianimu de kᴐsi n’awieeԑ. 

Afei, ne korakora no, mԑbᴐ dwumadie yi nyinaa tᴐfa wᴐ ᴐfa a ԑdi ԑkan yi mu. 

 

1.1. Dwumadie no Nnyinasoᴐ - F. K. Aidoo Nwoma ‘Anhununtԑm’ 

 ‘Anhununtԑm’ yԑ Abasԑm a ԑyԑ atwerԑ kasadwini nkorabata no mu baako. Deԑ enti a 

mereka sԑ ԑyԑ atwerԑ kasadwini ne sԑ, wᴐatintim agu nkrataa so ama ayԑ nwoma. Ɔtwerԑfoᴐ 

no edin de Frederick Aidoo, adwumakuo a ᴐde nwoma no baa edwa so no edin de Catholic 

Printing Press, Kumase ne afe pᴐtee a ᴐde nwoma no baa edwa so a ɛyɛ afe 2017 no nyinaa 

wᴐ nwoma no anim. Nwoma no ahosuo yԑ ahahammono ԑnna ᴐde kᴐkᴐᴐ atwerԑ nwoma no 

edin kԑseԑ agu nwoma no anim. Afei nso, ᴐde akokᴐsradeԑ ne dodoeԑ ayԑ asᴐredan ne 

University of Education,Winneba http://ir.uew.edu.gh



2 
 

abosonnan mfonini wᴐ nwoma no anim de boa ma akenkanfoᴐ tumi yԑ nsusuiԑ fa ᴐtwerԑfoᴐ 

no botaeԑ a ᴐgyinaa so twerԑԑ nwoma no ho. Ɔde asᴐredan no mfonini baako nso ato 

nwoma no akyire, ԑnna akyire hᴐ no ara nso, ᴐde ahosuo ahahammono, akokᴐsradeԑ ne 

nson atoto nsaasaawa. Ɔkasa a ᴐtwerԑfoᴐ no de twerԑԑ ne nwoma no ne Asante Twi. 

Ɔtwerԑfoᴐ no akyekyԑ nwoma no mu ti ahodoᴐ edu ԑnna ti biara nso wᴐ atifi asԑm a ԑbᴐ 

saa ti no tᴐfa. Ɔde ᴐkasamu ne kasapԑn ahodoᴐ na atwerԑ nwoma no ti ahodoᴐ no mu biara 

atoa mu. Yei na ԑma atwerԑfoᴐ binom frԑ ‘Abasԑm’ sԑ, ‘Atwerԑtoam’ no. Ti mmaako 

mmaako edu na ԑwᴐ nwoma no mu. Nwoma no wᴐ kratafa ᴐha aduᴐson enum ԑnna nsԑmfua 

bԑyԑ ᴐpeduonum mmienu. 

Nhwehwԑmu yi bԑpԑnsԑmpԑnsԑm Frederick Aidoo (2017) Abasԑm nwoma 

‘Anhununtԑm’ mu. Asԑntit ire a nwoma no twe adwene si so ne s ԑ, 

abosonsom yԑ nnaadaa na Onyame tumi adeԑ nyinaa yᴐ. Ɔkyerԑ yei mu 

wᴐ nwoma no tɔfabɔ mu sԑ,  tete Asante nkuro a ԑgyee edin no mu baako 

ne Anhununtԑm. Ԑnam Agya Adubᴐfoᴐ so na kuro no gyee edin.  

Ԑduruu ԑberԑ bi  no, Adubᴐfoᴐ ne akᴐmfoᴐ binom yԑԑ koro gyinaa wᴐn 

nnwuma so furaa Anhununtԑmfoᴐ ani wᴐ kristosom ho. Adubᴐfoᴐ ne 

n’apamfoɔ yi faa akwannuasa so maa Anhununt ԑmfoᴐ gye dii  sԑ ,  mpo 

onipa bi  wu wᴐ ɛberɛ a ɔgu so regye ayaresa a,  akyinnyegyeԑ biara nni 

nkyerԑkyerԑmu a wᴐde bԑma no ho. Nanso, yei  nyinaa mu no, na 

Adubᴐfoᴐ ne n’apamfoᴐ no na wᴐdi ԑho so.  Nkakrankakra, Adubᴐfoᴐ ne 

n’apamfoᴐ yi  to daa adi ma Anhununtԑmfoᴐ yii  wᴐn baako hyԑԑ wᴐn nsa.  

Yei akyire no, ankyԑre koraa na kristosom maa ne homene so wᴐ 

Anhununtԑm maa Anhununtԑmfoᴐ ne Agya Adubᴐfoᴐ, Akᴐmfoᴐ ne 

Adunsinfoᴐ a wᴐwᴐ kurom hᴐ nyinaa sᴐᴐ mu sei  twe. Ԑwom sԑ, 

Anhununtԑmfoᴐ anhunu kristosom ntԑm deԑ, nanso sԑ yԑreka a,  na wᴐte 

sԑ  Twerԑ Kronkron mu Paul a wamma ntԑm nanso ᴐsene adikanfoᴐ no. 

Deԑ enti a meyii  saa nwoma yi ne s ԑ , ԑka nwoma ahodoᴐ a wᴐde ama 

adesuafoᴐ a wᴐwᴐ atikyafoᴐ nteteeԑbea regye nteteeԑ sԑ  atikyafoᴐ no de 

sua Atwerԑ kasadwini no ho bi .  Afei  nso, ԑyԑ nwoma ahodoᴐ a Frederick 

Aidoo akenkan wᴐ Kumase Angel FM radio dwumadie a wᴐato no edin 

“Kenkan me” so no mu baako a ᴐne ᴐmanfoᴐ anaa atiefoᴐ akyԑ adwene 

afa ho. 

Nkᴐmmᴐtwetwe a ԑkᴐᴐ so wᴐ nhwehwԑmuyɔfoᴐ yi  ne Kumase Angel FM 

atiefoᴐ binom a wᴐdii ԑkan t iee nwoma no akenkan, adesuafoᴐ binom ne 

akyerԑkyerԑfoᴐ binom a wᴐdii  ԑkan de nwoma no dii  dwuma wᴐ sᴐhwԑ 

mu no ntam daa no adi sԑ ,  na wᴐnte nsԑmfua bi  ase enti  amma wᴐantumi 

ammua nsԑmmisa no sԑdeԑ ԑfata na University of Cape Coast,  College of 

Education Studies,  School of Educational Development and Outreach, 

Insti tute of Education, College of Education, 4yr Bachelor of Education 

(B.Ed.),  End of Second Semester Examination, July 2019, Chief 

Examiner’s  Report  no hyԑԑ asԑm yi mu kena.  

Yei na ԑmaa meyԑԑ m’adwene sԑ mԑdᴐ nwoma no mu asukᴐ na ԑso aba 

mfasoᴐ ama adesuafoᴐ ne akyerԑkyerԑfoᴐ a wᴐde nwoma no bԑdi dwuma 

akyire yi  no.  

Saa nhwehwԑmu yi botaeԑ ne sԑ ԑbԑhwԑ ԑkwan a Frederick Aidoo faa Atwerԑ Kasadwini 

so daa Akanfoᴐ amammerԑ ne amanneԑ, kasasu ne agorᴐmma adi wᴐ ‘Anhununtԑm’ mu. 

Frederick Aidoo ho Asԑm ne Nwoma Ahodoɔ a Watwerԑ 

Ɛsiane sԑ, COVID-19 a saa ԑberԑ yi abԑyɛ kontonkurowi abԑda amansan kɔn mu yi enti, 

mantumi antu anammᴐn ankᴐ Owura Aidoo atenaeԑ wᴐ Ahwiaa a ԑyԑ Asante Mantam 

kuropᴐn Kumase aborᴐno no mu baako a ԑhᴐ na seesei wakᴐbᴐ ne sese so ne no 

ankᴐtwetwe nkᴐmmᴐ na mmom, yԑdii nkitaho wᴐ fon so. Nkitahodie no maa ɛbɛdaa adi 

sɛ, Frederick Aidoo edin ankasa a n’awofoɔ de too no ne “Kwaku Boakye” nanso ԑberԑ 

soo sԑ ᴐrekᴐhyԑ ne nwomasua ase no, wᴐsesaa edin “Kwaku Boakye” no de Frederick 

Aidoo too no ɛsiane sԑ, ne papa abusuadin de Aidoo ԑnna afei nso na ԑsԑ sԑ ᴐnya aborᴐfodin 

ka ho. Na Frederick Aidoo papa edin de Joseph Aidoo ԑnna ne maame nso edin de Agnes 

Kwaakyewaa. 

Na n’awofoᴐ baanu no yԑ akuafoᴐ titire deԑ, nanso na ne maame de edwadie bata kuayᴐ no 

ho nkakrankakra. Na Frederick Aidoo papa kurom ne Nkwantakԑse a ԑwᴐ Asante Mantam 

mu ԑnna ne maame nso firi Kwahu Pepease a ԑwᴐ Apueeԑ Mantam mu nanso ԑnam awareԑ 

no enti, Frederick awofoᴐ ne ne nuanom nyinaa tenaa Nkwantakԑse. 

N’awofoɔ woo mma dunsia (16) a na wᴐn mu baawᴐtwe (8) yԑ mmaa ԑnna baawᴐtwe nso 

yԑ mmarima a na ɔno na ᴐtᴐ wᴐn so nwᴐtwe. Wɔwoo Frederick Aidoo Wukuada, Ԑbᴐ ԑda 

a ԑtɔ so edu wɔ afe apem ahankron aduonum nson (10-09-1957) mu wɔ Nkwantakԑse a 

ԑwɔ Asante Mantam mu. 

Ɔkᴐᴐ Nkwantakԑse Methodist School firi afe apem ahankron aduosia ԑnan (1964) kᴐsi afe 

apem ahankron aduᴐson ԑnan (1974) mu. Ͻkᴐtoaa n’adesua so wɔ Abetifi Teacher Training 

College (Abetifi College of Education) a ԑwᴐ Abetifi wᴐ Apueeԑ Mantam mu firi afe apem 

ahankron aduᴐson ԑnan (1974) kᴐsi afe apem ahankron aduᴐson nwᴐtwe (1978) mu. 

Frederick Aidoo kᴐyԑԑ ne Diploma in Ghanaian Language wᴐ School of Ghana Languages 

– Ajumako a ԑwᴐ Mfinimfini Mantam mu wᴐ afe apem ahankron aduᴐwᴐtwe enum (1985) 

kᴐsi afe apem ahankron aduᴐwᴐtwe nwᴐtwe (1988) mu. Bio, ɔkɔtoaa ne nwomasua so wᴐ 

University College of Education, Winneba a ԑwᴐ Mfinimfini Mantam mu wᴐ afe apem 

ahankron aduᴐkron nson (1997) kᴐsi afe apem ahankron aduᴐkron nkron (1999) mu kᴐgyee 

Bachelor of Education, Akan abodin krataa no bi. Frederick Aidoo amfa ne nwomasua no 

anso hᴐ na mmom afe mpenu ne mmienu (2002) kᴐsi afe mpenu ne ԑnan (2004) mu no, 

ᴐkᴐwiee ne nwomasua no nyinaa wᴐ University of Cape Coast a ԑwᴐ Mfinimfini Mantam 

mu. Ԑhᴐ na ᴐkᴐgyee n’abodini krataa a wᴐfrԑ no Master of Education in Management no. 

Frederick Aidoo kyerԑԑ mu sԑ, n’ani bԑgyee nwomatwerԑ ho ɛsiane sԑ na ᴐpԑ akenkan enti 

mpԑn dodoᴐ a na ᴐkenkan atwerԑfoᴐ binom nwoma ahodoᴐ no, na ᴐrehwԑ ԑkwan a ᴐno nso 

bԑtumi de ne deԑ afa so. 

Afe apem ahankron aduᴐson mmienu (1972) mu na Frederick Aidoo hyԑԑ nwomatwerԑ ase 

nanso saa ԑberԑ no deԑ na ᴐde Borᴐfo Kasa na na ԑtwerԑ na emu biara antumi amma abᴐnten 

na mmom ne nwoma a ԑdi ԑkan a ᴐtwerԑԑ no Asante Twi Kasa mu no ne Fa to obi deԑ ho 

a ԑbaa abᴐnten wᴐ afe apem ahankron aduᴐkron baako (1991) mu. Ԑfiri saa ԑberԑ no bԑsi 

ԑnnԑ yi, watwerԑ nwoma ahodoᴐ dubaako wᴐ Atwerԑ Kasadwini ahodoᴐ mmiԑnsa – 

Abasԑm, Ahwԑgorᴐ ne Anwonsԑm - no nyinaa mu.  Aidoo de too edwa sԑ, ᴐgu so reyԑ 

ntotoeԑ de ne nwoma no nyinaa bi akᴐ kᴐmputa anaa yintanԑte so nanso ne yintanԑte ho 

ahoboa nnya nwiee pԑyԑ no, ᴐde nwoma no bi kᴐ Kumase Angel FM a ԑwᴐ Kumase 

Abrepᴐ Junction so kᴐkenkan ma ᴐmanfoᴐ tie ma ԑkwan ma ᴐmanfoᴐ frԑ wᴐ fon so ne wᴐn 

twetwe nkᴐmmᴐ fa saa ԑda no akenkan no ho. Yei akyire no, na wabisabisa nsԑm bi afa 

abasԑm no ԑfa a ᴐkenkaneeԑ no ho na wo a wobԑtumi abua ne nsԑmmisa no mu bi yie no, 

na wakyԑ wo nwoma no bi.  

Afe mpenu ne dubaako (2011) mu na University of Cape Coast yii ne nwoma “Fa to obi 

deԑ ho” mu anwonsԑm no mu bi de maa Diploma adesuafoᴐ sԑ wᴐmfa nsua Atwerԑ 

Kasadwini – Anwonsԑm – ho adeԑ. Yei akyire no, wᴐyii ne nwoma “Sԑmannyawo” sԑ 

Diplomafoᴐ mfa nsua Atwerԑ Kasadwini – Abasԑm – ho adeԑ ԑnna seesei a yԑrekasa yi, 

University of Cape Coast ayi “Anhununtԑm” de ama adesuafoᴐ a wᴐregye nteteeԑ wᴐ 

Colleges of Education abԑgye abodin krataa a wᴐfrԑ no Bachelor of Education in 

English/Ghanaian Language no sԑ wᴐmfa nsua Atwerԑ Kasadwini – Abasԑm – ho adeԑ. 

Frederick Aidoo (Kwaku Boakye), sԑ yԑyi ne nwomatwerԑ to nkyԑn a, na ᴐyԑ ᴐkyerԑkyerԑni 

mapa a wakyerԑ adeԑ wɔ mmeaeԑ ahodoᴐ a mpo ansa na ᴐrebԑkᴐ n’ahomegyeԑ ԑberԑ yi mu 

no, na wakyerԑ Asante Twi wᴐ Akrokerri College of Education bԑyԑ mfeԑ dunson. 

Frederick Aidoo yԑ onipa a ɔda abusua mu na ɔntoto n’abusua ase koraa. Ɔyԑ ɔwarefoɔ a 

ne yere edin de Amma Frempᴐmaa a ɔne no awo mmammarima baasa.  

Waboa n’abusuafoɔ bebree a sԑ ᴐkyerԑ mu a, ɔhwԑ nkwadaa wᴐ sukuu ahodoᴐ mu a wᴐn 

mu binom mpo wɔ sukuupɔn mu na ebinom nso awie dada. Frederick Aidoo yԑ okristoni a 

ɔno na ᴐhwԑ Emmanuel Methodist Church a ԑwᴐ Adansi Kwapea wɔ Asante Mantam mu 

no so. Bio, ɔkyerԑ sԑ, ᴐbra biara a nnipa dasani bԑbɔ no, sɛ wͻyi Onyankopɔn to nkyɛn a, 

ԑrenyԑ yie. Ɔnim sԑ, nwoma “Anhununtԑm” a ɔtwerԑeԑ no, Abibifoᴐ atwerԑfoᴐ binom rente 

no aseԑ nanso ɔno deԑ, ɔnim sԑ ԑtu fo na ԑsan tenetene akenkanfoᴐ ne atiefoɔ abrabɔ te sԑ 

nwoma nkaeԑ no ara pԑpԑԑpԑ. 

 

Nwoma Ahodoᴐ a Frederick Aidoo Atwerԑ 

Nwoma ahodoᴐ a Frederick Aidoo atwerԑ ԑfiri ԑberԑ a ᴐhyԑԑ nwomatwerԑ dwumadie ase bԑsi 

ԑnnԑ ne deԑ ԑdidi so yi; 

❖ Anhununtԑm (Abasԑm) 2017. Kumase Catholic Printing Press, Ghana. 

❖ Fa to obi deԑ ho (Anwonsԑm) 1991. Amandak Printing Press, P. O. Box 165, Dunkwa-

on-Offin 

❖ Sԑmannyawo (Abasԑm) 2010. Amandak Printing Press, P. O. Box 165, Dunkwa-on-

Offin 

❖ Adeԑ a ԑbԑyԑ yie (Abasԑm) 1998. Amandak Printing Press, P. O. Box 165, Dunkwa-on-

Offin 

❖ Awuto (Abasԑm) 1995. Amandak Printing Press, P. O. Box 165, Dunkwa-on-Offin 

❖ Ԑna ne Agya kaeԑ (Ahwԑgorᴐ) 2015. Kumase Catholic Printing Press, Ghana. 

❖ Ntoaduro (Abasԑm) 2014. Amandak Printing Press, P. O. Box 165, Dunkwa-on-Offin 

❖ Okristoni Anwonsԑm (Anwonsԑm) 1997. Kumase Catholic Printing Press, Ghana. 

❖ Ei na Adԑn? (Abasԑm) 2019. Kumase Catholic Printing Press, Ghana. 

❖ Akokᴐnini Abankwa (Ahwԑgorᴐ) 2019. Kumase Catholic Printing Press, Ghana. 

❖ Nyansa Mfitiaseԑ (Anwonsԑm) 2019. Kumase Catholic Printing Press, Ghana. 

1.2. Nhwehwԑmu no ho Ɔhaw 

Nhwehwԑmu bebree na animdefoᴐ binom ayԑ a ԑfa me dwumadie yi ho. Abdul (2014), 

Agyekum (2010), Boahene (2001) ne Prempeh (2016) ayԑ nhwehwԑmu afa Akanfoᴐ 

amammerԑ ne amanneԑ ho. 

Animdefoᴐ bi te sɛ Agyekum (2011, 2013), Henderson & Waller (1994), Kennedy (1987), 

Krampah (1997), Okpewho (1992) ne Wellek & Warren (1968) nso ayɛ nhwehwɛmu wɔ 

Akan Atwerɛ ne Anomsɛm Kasadwini bebree ho. Wɔn dwumadie nyinaa yɛ kamakama pa 

ara nanso kakra bi a ɛkaeɛ ne sɛ, wᴐnnaa Aidoo (2017) ‘Anhununtɛm’ yi mu nhwehwԑmu 

adi wᴐ wɔn nnwuma no mu. Bio, wᴐnkyerԑԑ ԑkwan a Akanfoᴐ fa ‘Feminist Tiᴐri’ ԑkwan 

so da agorɔmma adi wᴐ wᴐn nwoma mu nso. 

Wei na ama ԑho akᴐhia sԑ meyԑ nhwehwԑmu fa ԑkwan a Frederick Aidoo nam Atwerԑ 

Kasadwini so daa Akanfoᴐ amammerԑ ne amanneԑ, kasasu ne agorᴐmma adi wᴐ n’abasԑm 

nwoma ‘Anhununtԑm’ mu. Ɔhaw a ɛtɔ so bio a ama ɛho ahia sɛ meyɛ saa nhwehwɛmu yi 

ne sɛ, colleges of education mu adesuafoɔ binom de nwoma yi dii dwuma wɔ Abasɛm 

Atwerɛ Kasadwini mu nanso ɛkɔwiee aseɛ no, ɛbɛtɔɔ edwa sɛ, na wɔn mmɔdemmɔ no wɔ 

fam sene sɛdeɛ anka na wɔn akyerɛkyerɛfoɔ hwehwɛ no. 

 

1.3.   Nhwehwԑmu no Botaeԑ 

Mpanin se, ‘Obi bԑyԑ ne biribi no na ԑwᴐ asekyerԑ.’ Saa ara nso na, ‘Obi ntɔn n’akokᴐbedeԑ 

kwa.’ Nhwehwԑmu yi botaeɛ ne sɛ ɛbɛhwehwɛ ԑkwan a ᴐtwerԑfoᴐ no faa so daa amammerԑ 

ne amanneԑ, kasasu ne agorᴐmma adi wᴐ ‘Anhununtԑm’ mu. 

Wei enti, saa nhwehwԑmu yi bԑgyina botaeԑ titire a ԑdidi soᴐ yi so: 

i. Sԑ ɛbɛhwɛ akwan a ᴐtwerԑfoᴐ no faa so daa Akanfoᴐ amammerԑ ne amanneԑ adi 

wɔ ‘Anhununtԑm’ mu. 

ii. Sԑ ԑbɛhwɛ akwan a ᴐtwerԑfoᴐ no faa so de kasasu dii dwuma wᴐ ‘Anhununtԑm’ 

mu.  

iii. Sԑ ԑbԑhwɛ akwan a ᴐtwerԑfoᴐ no faa so daa agorɔmma adi wᴐ ‘Anhununtԑm’ mu. 

 

1.4.    Nhwehwԑmu yi ho Nsԑmmisa 

Nsԑmmisa a ԑdidi soᴐ yi na nhwehwԑmu yi bԑhwehwԑ mmuaeɛ ama wᴐn: 

i. Ԑkwan bԑn na ᴐtwerԑfoᴐ no faa so daa Akanfoᴐ amammerԑ ne amanneԑ adi wᴐ 

‘Anhununtԑm’ mu? 

ii. Ԑkwan bԑn na ᴐtwerԑfoᴐ no faa so de kasasu dii dwuma wᴐ ‘Anhununtԑm’ mu? 

iii. Ԑkwan bԑn na ᴐtwerԑfoᴐ no faa so de agorɔmma dii dwuma wᴐ ‘Anhununtԑm’ 

mu? 

 

1.5.    Nhwehwԑmu yi so Mfasoͻ 

Wᴐka sԑ, ‘Mfasoᴐ enti na wᴐdi edwa.’ Nhwehwԑmu yi so mfasoᴐ no mu baako ne sԑ, 

ԑbԑboa ama aban anaasԑ wᴐn a wᴐdi nwomasua mu ntintimman agyina so ayԑ nwomasua 

ho nhyehyԑԑ a ԑbԑkanyan anaasԑ ԑbԑhyԑ adesuafoᴐ nkuran wᴐ nwoma akenkan ho na ԑnam 

so bԑboa ama ᴐman yi mu nwomasua anya kankᴐ ɛsiane sɛ mede nwoma no bi bɛkɔ 

kɔmputa so mmeaeɛ ahodoɔ ama adesuafoɔ, akyerɛkyerɛfoɔ ne wɔn a wɔpɛ akenkan anya 

bi akenkan.  

Saa nhwehwԑmu yi bɛboa ama yɛahunu Frederick Aidoo mmoa a ͻde aboa Atwerԑ 

Kasadwini kankᴐ wͻ Ghanaman yi mu. 

Afei nso, mehwԑɛ amammerԑ ne amanneԑ ahodoᴐ a Aidoo daa no adi wᴐ ne nwoma no mu. 

Ԑnam yei so bԑma Akanfoᴐ ahemfo ne akyerԑkyerԑfoᴐ a wᴐkyerԑ Akan kasa anya 

nnyinasoᴐ mapa de ahyԑ nkyirimma nkuran ama wᴐatumi asi wᴐn gyidie pi wᴐ 

Tweaduampᴐn, Nananom Abosom ne Nananom Nsamanfoᴐ mu gyidie ho. Meyi kɔmputa 

so mmeaeɛ ahodoɔ a mede nwoma yi bi bɛkɔ no a to nkyɛn a, me ne Asantehene, Otumfoɔ 

Ɔsɛe Tutu, nhemfo no mu baako a ɔhwɛ nwomasua so bɛdi nkitaho ama ɔde nwoma no bi 

akɔgu Asante Nhemfo Adwaberɛm na afa ne so ama nhemfo a wɔwɔ Asanteman mu nyinaa 

anya bi. Ɛrenso hɔ ara, mɛfa ne so ama ɔne sukuu mpanimfoɔ a wɔwɔ Asanteman mu ne 

mpo wɔn a wɔnni Asanteman mu nanso wɔsua Asante Twi wɔ Ghana ha ne amanɔne adi 

nkitaho ama adesuafoɔ ne akyerɛkyerɛfoɔ a wɔwɔ hɔ nyinaa nsa aka nwoma yi bi asua.   

Ɛnam kasasu ahodoͻ a ͻfa so de ne nwoma no mu nsɛm to edwa, ne sɛdeɛ ɔhyehyɛԑ ne 

nwoma no mu nsԑm no enti, mewͻ awerɛhyɛm sɛ mpԑnsԑmpԑnsԑmu a mereyɛ yi ba awieeɛ 

a, adesuafoɔ ne ͻmanfoͻ a wͻbɛkenkan no bԑtumi de asua adeԑ na daakye bi no nkyirimma 

nso bԑtumi agyina so de ayԑ mpԑnsԑmpԑnsԑmu afa nwoma ahodoᴐ nso mu.  

Bio, ɛbɛboa ama amammerԑ ne amanneԑ, kasasu ne agorᴐmma ho adesua akɔ ԑkan. Ɛsiane 

nneԑma ahodoɔ a mpԑnsԑmpԑnsԑmu yi fa ho no enti, mewͻ gyidie sɛ ɛbɛyɛ adesuadeɛ kɛseɛ 

pa ara ama akyerɛkyerɛfoɔ, akenkanfoͻ ne adesuafoɔ wɔ ԑberԑ a wɔredi dwuma bi afa 

kasadwini bi ho ne titire Atwerԑ Kasadwini nkyekyԑmu no mu baako a yԑfrԑ no Abasԑm 

no. 

Ne korakora ne sɛ, nhwehwɛmu yi bɛyɛ fapem ama wɔn a daakye bi no, wᴐde bԑto wᴐn ho 

so sɛ wɔreyɛ mpԑnsԑmpԑnsԑmu dwumadie wᴐ nwoma nkaeԑ no mu bi mu no. 

 

1.6.  Beaeԑ a Dwumadie no Kᴐpem 

Me nhwehwԑmu yi fapem gyina Atwerԑ Kasadwini so. Dwumadie yi yԑ mpԑnsԑmpԑnsԑmu 

a ԑfa Abasԑm nwoma a ᴐtwerԑfoᴐ no ato no edin ‘Anhununtԑm’ ho. Frederick Aidoo na 

ᴐtwerԑԑ saa Abasԑm nwoma no. Catholic Printing Press a ԑwᴐ Kumase, Ghana no na wᴐde 

nwoma no baa edwa so wᴐ afe 2017 mu. Mpԑnsԑmpԑnsԑmu yi mu no, yԑhunu Abasԑm no 

mu nsԑm no tᴐfabᴐ, nsԑntitire bi a menya firii mu, agorᴐmma bi a wᴐdi Abasԑm no mu 

akoten ne suban a wᴐdaa no adi. Bio, Abasԑm no nhyehyԑԑ, amammerԑ ne amanneԑ a 

ԑwom, kasasu ahodoᴐ a ᴐtwerԑfoᴐ no de dii dwuma ne Anomsԑm Kasadwini bi a ԑpuee wᴐ 

Abasԑm no mu nso da adi wᴐ mpԑnsԑmpԑnsԑmu yi mu. 

Afei, mpԑnsԑmpԑnsԑmu yi gyina ‘Feminist Tiᴐri’ so de kyerԑ ԑkwan a ᴐtwerԑfoᴐ no faa so 

daa agorɔmma adi wᴐ Abasԑm yi mu, ne adwenkyerԑ bi a ԑbԑma atwerԑfoᴐ ahunu ԑkwan 

ahodoᴐ a atwerԑfoᴐ bԑtumi afa so apagya agorɔmma ne titire mmaa wᴐ wᴐn atwerԑ mu.  

 

1.7.  Dwumadie no ho Akwansideԑ 

Ԑyԑ a na anka ԑyԑ nhwehwԑmuyɛfoᴐ biara pԑ sԑ ᴐbԑyᴐ ne nhwehwɛmu biara a ᴐreyᴐ atumi 

aduru ne botaeԑ ho pԑԑ. Na saa ara pԑpԑԑpԑ na me nso me botaeԑ teԑ. Deԑ ԑyԑ a na ԑha 

adwene ne sԑ, mpԑn pii no, wobԑhwԑ na nneԑma bi asi nhwehwԑmuyɛfoᴐ no ԑkwan anaasԑ 

nhwehwԑmuyɛfoᴐ no tumi hyia akwansideԑ bi na amma wantumi annuru ne botaeԑ no ho. 

Yei enti, saa ᴐfa kumaa yi kyerԑ akwansideԑ ahodoᴐ a mehyiaa wᴐ me dwumadie yi mu ne 

ԑkwan ahodoᴐ a mefaa so tumi dii so nkonim. Saa akwansideԑ yi bi na ԑdidi soᴐ yi. 

Deԑ ԑdi ԑkan no, ɛsiane sԑ Frederick Aidoo yԑ onipa titire na afei nso ne nnwuma dᴐᴐso 

enti no, wannya ԑberԑ tenten ne me antena ase ankyerԑkyerԑ me dekodeԑ pᴐtee a ԑbaa 

n’adwene mu ma ᴐde n’ani hwԑԑ Atwerԑ Kasadwini ԑfa mu na ԑfa ha yi mpo, wanhwԑ 

Anwonsԑm anaa Ahwԑgorᴐ na mmom Abasԑm. 

Deԑ ԑtᴐ soᴐ, ԑwom sԑ nwoma mu titire na megyina yԑԑ me nhwehwԑmu yi deԑ nanso metuu 

anammᴐn firii Homase No.1 kᴐᴐ Kumase Abrepo Junction, Akrokerri College of 

Education, Wesley College of Education ne Agona S. D. A. College of Education a ne 

nyinaa wᴐ Asante Mantam mu ne mpanimfoᴐ, akyerԑkyerԑfoᴐ ne adesuafoᴐ kᴐtwetwee 

nkᴐmmᴐ faa dwumadie no ho. Ԑnyԑ mpԑn dodoᴐ a mekᴐᴐ hᴐ no nyinaa na me nsa kaa wᴐn 

ne wᴐn twetwee nkᴐmmᴐ. Adesuafoᴐ no nso de ԑberԑ na ԑyԑ adwuma enti na ԑwᴐ sԑ metumi 

di wᴐn ԑberԑ no so pԑpԑԑpԑ. Yei maa metwaa ԑkwan brԑeԑ ansa na merenya deԑ na 

merehwehwԑ.  

Bio, Onimdefoᴐ Aidoo susuu sԑ, mede n’ahintasԑm anaasԑ ne nsumaeԑ mu nsԑm bi rekᴐto 

edwa ama amansan ahunu ne ntwom enti wampԑ sԑ ᴐne me bɛtwetwe nkᴐmmᴐ biara. Mpo, 

ԑberԑ a ᴐpenee so sԑ ᴐne me bԑtwetwe nkᴐmmᴐ no, ᴐhwehwԑԑ nsaden senaapo firii me hᴐ 

ɛsiane sԑ mpanin se, ԑwom sԑ piredwan wᴐ efie a, ԑyԑ amansan dea deԑ, nanso mma me 

werԑ mfiri sԑ, sԑ obi akoa de ahima a, wonhima no kwa, afei nso, penten asase nna hᴐ kwa 

ԑnna sԑ wo edin de Agyaakwa a, wᴐnnyae wo kwa, nanso mekᴐᴐ so de tԑkyerԑma ne no dii 

nkitaho kᴐsii sԑ me nsa kaa deԑ na merehwehwԑ afiri ne hᴐ. 

Megye di sԑ, wo ne me bԑyԑ adwene sԑ, mpԑnsԑmpԑnsԑmu dwumadie a wᴐdᴐ mu asukᴐ no 

yᴐ yԑ yᴐna. Nwoma ahodoᴐ a na ԑbԑboa mpԑnsԑmpԑnsԑmu dwumadie yi ho yԑԑ den maa 

me yie ɛsiane sԑ, ԑnnԑ nhwehwԑmuyɔfoᴐ no mu dodoᴐ no ara nyɔ wᴐn nhwehwԑmu no mfa 

Abasԑm mu kasasu, Akanfoᴐ amammerԑ ne amanneԑ ne agorᴐmma ho. Yei enti, sԑ mekᴐ 

nwoma korabea ahodoᴐ mu a, na nwoma a ԑfa Abasԑm ho nya yԑ nyana. 

Mede abԑԑfo afidie kᴐmputa anaa yintanԑte nso dii dwuma nanso na animdefoᴐ a wᴐkasa 

fa Abasԑm mu mpԑnsԑmpԑnsԑmu ho wᴐ mmeaeԑ ahodoᴐ a mekᴐhwehwԑeԑ no sua koraa. 

 

1.8. Dwumadie no Nhyehyԑԑ 

Nhwehwɛmu dwumadie yi wᴐ afa ahodoᴐ enum. Ɔfa a ԑdi ԑkan no kasa fa dwumadie 

no nyinaa nnianimu ho. Yei kyerԑ yԑn dwumadie yi nnyinasoͻ, ᴐhaw a mehunuiԑ a enti 

ԑnam so ma ԑkaa m’akoma ma mefaa saa dwumadie yi too me ho so sԑ mԑyɛ mu 

nhwehwɛmu. Afei nso mԑkyerԑ botaeԑ a ԑsi m’ani so wᴐ saa dwumadie yi mu. Botaeԑ no 

akyire no, mewᴐ nsԑmmisa mmiɛnsa a ԑgyina me botaeԑ no so a ԑma metuu anammᴐn kᴐᴐ 

Kumase Abrepo Junction, Akrokerri College of Education, Wesley College of Education 

ne Agona S. D. A. College of Education a wᴐsua Asante Twi kᴐgyee nkurᴐfoᴐ, 

akyerԑkyerԑfoᴐ ne adesuafoᴐ adwenkyerԑ. Mesan kyerԑԑ mfasoᴐ ahodoᴐ a me dwumadie 

yi de bԑbrԑ ᴐmanfoᴐ, beaeԑ a me dwumadie yi kᴐpem, akwansideԑ a ԑbaa m’akwan mu wᴐ 

ԑberԑ a na meredi me dwuma no ne ԑkwan a mefaa so dii dwuma no. Dwumadie no 

nhyehyԑԑ ne ᴐfa baako yi muabᴐ na ԑtwa saa ᴐfa yi to. 

Ɔfa mmienu no kyerԑ nhwehwԑmu a animdefoᴐ bi ayԑ a ԑfa me dwumadie yi ho na ԑbԑyԑ 

susudua ama me dwumadie yi. Saa ᴐfa yi bԑhwԑ Akanfoᴐ amammerԑ ne amanneԑ, kasasu 

ne agorᴐmma a wɔwᴐ Abasԑm nwoma ‘Anhununtԑm’ mu. Bio, mԑhwԑ tiᴐri akwankyerԑ a 

ԑne me dwumadie no kᴐ. 

Ɔfa mmiԑnsa no yԑ nhwehwԑmu ԑkwan. Yei kyerԑkyerԑ beaeԑ a nhwehwԑmu no kᴐᴐ so. 

Ԑkyerԑ nkuro ahodoᴐ a mekᴐᴐ so kᴐyԑԑ me nhwehwԑmu no, mpԑn dodoᴐ anaa mmerԑ 

dodoᴐ a medii no wᴐ hᴐ de yԑԑ adwuma no, nnipa dodoᴐ a me ne wᴐn twetwee nkᴐmmᴐ, 

wᴐn mfeԑ ne ԑkwan a mefaa so pԑnsԑmpԑnsԑm me dwumadie no mu. 

Ɔfa ԑnan no yԑ dwumadie no mpԑnsԑmpԑnsԑmu. Yei mu no, megyinaa me nhwehwԑmu 

botaeԑ ne nsԑmmisa no so na ԑyԑԑ me mpԑnsԑmpԑnsԑmu no. 

Ɔfa enum no yԑ tᴐfabᴐ, awieeԑ ne adwenkyerԑ. Ԑha yi nso no, mԑyiyi deԑ ԑfiri me 

nhwehwԑmu no mu aba no mmaako mmaako ato edwa. Afei, mԑbᴐ me dwumadie no 

nyinaa tᴐfa wᴐ awieeԑ hᴐ na ne korakora no, mede me nsusuiԑ ne m’adwenkyerԑ nso bԑto 

edwa. 

 

1.9. Ɔfa yi Tᴐfabᴐ  

Saa ᴐfa yi ahwԑ dwumadie yi nyinaa nnianimu. Makyerԑ nhwehwԑmu yi nnyinasoᴐ, ᴐhaw 

a mehunuiԑ a animdefoᴐ nyԑeԑ anaa sintᴐ a mehunuu wᴐ deԑ animdefoᴐ ada no adi no ho 

a me dwumadie yi bԑtumi asi ano. Afei nso makyerԑ botaeԑ a ԑsi m’ani so wᴐ saa dwumadie 

yi mu. Botaeԑ no akyi no, mewᴐ nsԑmmisa mmiɛnsa a megyinaa me botaeԑ no so a ԑma 

metuu anammᴐn kᴐᴐ Kumase ne nkuro foforᴐ so kᴐgyee nkurᴐfoᴐ adwenkyerԑ.  

Masan akyerԑ mfasoᴐ ahodoᴐ a me dwumadie yi de bԑbrԑ ᴐmanfoᴐ, nkanka Akanfoᴐ, 

adesuafoᴐ, akyerԑkyerԑfoᴐ, akenkanfoᴐ ne nhwehwԑmuyɛfoᴐ nyinaa. Masan akyerԑ beaeԑ 

a me dwumadie yi kᴐpem. Ԑno akyi, makyerԑ akwansideԑ a ԑbaa m’akwan mu wᴐ ԑberԑ a 

na meredi me dwuma no ne ԑkwan a mefaa so tumi dii dwuma no. Afei, makyerԑ me 

dwumadie no nhyehyԑԑ. Me dwumadie no wᴐ afa enum. 

ƆFA MMIENU 

DEԐ ANIMDEFOƆ BINOM AKA A ԐFA DWUMADIE YI HO 

2.0.    Nnianimu  

Agyekum (2003) kyerԑ sԑ, kasa a nnipa ka yԑ adwinneԑ kԑseԑ a ԑtumi boa ma ᴐman bi kᴐ 

anim anaa san akyire. Wei enti, ԑkwan a onipa fa so kasa ho hia pa ara. Sԑ obi kasa yie a, 

ԑboa de nkitahodie mapa ba ᴐne nnipa no ntam. Kasa nyԑ ԑkwan a yԑfa so de nimdeԑ anaa 

nsԑm bi to edwa kԑkԑ, na mmom ԑkyerԑ ankorԑankorԑ nkitahodie, wᴐn nnipasuo, wᴐn 

amammerԑ ne ԑkwan a wᴐfa so twe bԑn nnipa anaa wᴐne nnipakuo bi ntam tumi twe. 

Mpanin se, “Me nko me tirim porᴐ” anaasԑ “Adwene nni ᴐbaakofoᴐ tirim.” Wei enti, saa 

ͻfa yi mu no, mԑhwԑ deԑ animdefoɔ binom atwerɛ a ԑfa Akanfoᴐ ne deԑ wᴐfiri ho, 

Amammerԑ ne amanneԑ ahodoͻ ho, Kasadwini ahodoᴐ bi a ԑwͻ Abibirem ne mmeaeɛ 

ahodoᴐ bi soᴐ ho. Bio, ɛsiane sԑ, Abasԑm yԑ Atwerԑ Kasadwini enti, mԑhwԑ deԑ animdefoᴐ 

binom aka a ԑfa Atwerԑ Kasadwini ho ԑnna deԑ wᴐaka afa kasasu ahodoᴐ ho. Weinom da 

nkyԑn a, mԑhwԑ sԑdeԑ atwerԑfoᴐ nam Atwerԑ Kasadwini so da agorᴐmma adi. 

Ɔfa yi wᴐ nkyekyԑmu mmienu. Deԑ ԑdi ԑkan no yԑ adwensusuo ho akwankyerԑ. Yei 

bԑhwehwԑ adwene ahodoᴐ a animdefoᴐ akyerԑ a ԑfa kasasu, amammerԑ ne amanneԑ, ne 

agorᴐmma ho. Deԑ ԑtᴐ so mmienu no yԑ tiᴐri a ԑfa me dwumadie yi ho. 

 

2.1.   Akanfoᴐ Ne Baabi a Wᴐfiri 

Bosiwah ne afoforɔ (2015) ma yԑte aseԑ sԑ, Akan kasa ka New Kwa (Greenberg 1963’s 

Western Kwa) kasakuo a ԑwᴐ Niger-Congo a ԑka ‘Central Volta-Comoe’ kasa abusua no 

ho. Ghana Statistical Service (2012) di adanseԑ sԑ, Akan yԑ abusua kuo kԑseԑ wᴐ ᴐman yi 

mu a ԑkuta nnipa bԑyԑ ɔpeduonu-nan, ɔpehansia aduonum-nwɔtwe, ahanwɔtwe aduonu-

num (24,658,825). Sԑ yԑkyԑ ᴐman Ghana kasakuo ahodoᴐ mu ᴐha a, Akanfoᴐ nko ara nya 

ᴐha mu nkyekyԑmu aduanan-nson ne akyire ԑpᴐ mmiԑnsa (47.3).  

Kasa ho nimdefoᴐ bi te sԑ Agyekum (2010) ma yԑte aseԑ sԑ, Akanfoᴐ yԑ nnipakuo bi a 

ԑkwan bi so no, yԑtumi kyerԑ wᴐn ase. Nnipakuo ahodoᴐ bi a yԑtumi frԑ wᴐn Akanfoᴐ bi 

ne; Akuapemfoᴐ, Asantefoᴐ, Fantefoᴐ, Wasafoᴐ, Bonofoᴐ, Kwawufoᴐ, Akwamufoᴐ, 

Asenefoᴐ, Twifofoᴐ, Dankyirafoᴐ, Agonafoᴐ, Brԑmanfoᴐ, Adansefoᴐ ne wᴐn a wᴐaka 

ahodoᴐ pii. Ɔkasa mu no, Akanfoᴐ a wᴐwᴐ ᴐman Ghana mu yi gu akuo ahodoᴐ mmienu a 

wɔne Mfantefoᴐ ne Twifoᴐ. 

Akanman mu no, ᴐkasa pᴐtee a yԑde di dwuma kԑseԑ ne Akuapem, Akwamu, Akyem, 

Asen, Twifo, Asante, Dankyira, Kwawu ne Bono. Yԑtaa te Mfante nso firi Takoradi kᴐsi 

Nkran Mpᴐtam (Boadi, 1997). Asante Twi, Akuapem Twi ne Mfante ne Akan kasa 

nkorabata mmiԑnsa a yԑtumi sua wᴐ yԑn sukuu ahodoᴐ mu na yԑfa wᴐn mu biara sԑ ԑyԑ 

kasa a ԑtumi gyina ne ho so Akpanglo-Nartey (2002, p.143). 

Akanfoᴐ wᴐ nneyԑԑ ahodoᴐ pii a ԑboa ma wᴐda nso firi nnipakuo a wᴐaka no ho. Wᴐn 

kasa, wᴐn amammerԑ ne amanneԑ, wᴐn nnuane ne wᴐn ɛsom nyinaa ka ho bi na ԑma wᴐda 

nso firi afoforᴐ ho.  

Boahene (2001) kyerԑ sԑ, Akanfoᴐ a na wᴐwᴐ tete Ghana Ahemman mu no, na wᴐte 

Asubᴐnten Niger nkyԑn baabi. Ԑha na Akatananfoᴐ nkramofoᴐ (Almoravids) yi bԑpam wᴐn 

afe 1076 AD mu. Abenfoᴐ kyerԑ sԑ na Ghanafoᴐ yi te Sudan atᴐeԑ fam beaeԑ bi a ԑbԑn bepᴐ 

Taurus. Saa nnipa a na wᴐte Taurus yi na nnipa bi dwene sԑ wᴐn ara ne Tete Bahylonfoᴐ 

nnipakuo a wᴐfrԑ wᴐn Akhad no. Saa asԑm yi yԑ Dr. J. B Danquah adwene a ᴐkyerԑeԑ. 

Twerԑ Kronkron no fa bi a ԑkyerԑkyerԑ nsԑm aseԑ no kyerԑ sԑ, ԑfiri abᴐdeԑ ahyԑaseԑ no, na 

Ahennie wᴐ hᴐ. Wᴐhyԑԑ ahennie ase (2800-2500 B.C) mpo ahemfo bԑyԑ nnwᴐtwe de kᴐsi 

edu na wᴐdii adeԑ ansa na nsuyire kԑseԑ (Noah berԑ so deԑ no reba). Nsuyire akyire no, 

ahennie to antwa. Onyankopᴐn hyehyԑԑ ahennie yi bi maa ne mma. Nnipa bi dii adeԑ wᴐ 

Kish ne Ereck, Gilgamesh ne Aggah. Nna kakra akyi no, nnipa kuo bi a wᴐyԑ Semitefoᴐ 

kyekyeree kuro Agade ma wɔnam so boaboaa Babylonfoᴐ yi ano bio. Sargon a ᴐdii wᴐn 

anim no kyekyeree kuro foforᴐ yi sane bᴐᴐ ne ho mmᴐden pԑԑ akwan foforᴐ a wᴐbԑfa so 

ako na ayi wᴐn afiri nnᴐmmum ase anaa wᴐremfa wᴐn nnᴐmmum bio. Wᴐde agyan, pea 

ne mmaa koeԑ ara ma ԑnam so ma wᴐtuu Lugalzagesi a ᴐfiri Umma, Kish ne Uruk maa 

Sumar man nyinaa bԑhyԑԑ wᴐn ase. 

Boahene (2001) se, Akanfoᴐ asefoᴐ a wᴐtenaa Bono Takyiman ne Asante no firi Dia 

ᴐmanpᴐn no mu. Wᴐfiri Dia hᴐ ansa na wᴐrekᴐ Niger Asubᴐnten ho (Djanne ne Timbuktu 

ntam). Saa berԑ no mu na saa nnipa (Bono ne Takyimanfoᴐ) yi kyekyeree Dialla ԑnna 

Asantefoᴐ a wᴐfra wᴐn mu no nso kyekyeree Diana. Ԑberԑ a wᴐfirii Dialla no akwantufoᴐ 

baanu yi (Bono ne Asante) bԑtenaa Bono ansa na Mossifoᴐ rebԑdi wᴐn so afe 1000AD mu. 

Wᴐde amemenemfe firii hᴐ kᴐtenaa Gbon-Dja (Gonja) akyire koraa ansa na wᴐbԑtena 

Firaw Asubᴐnten ho a wᴐkyekyeree Bono man afe 1295 mu a na wᴐn panin ne 

Ɔbaahenmaa Ameyaw ne ne mma mmarima binom. Ɔbaa yi na ᴐbԑyԑԑ wᴐn so ᴐhemmaa a 

ᴐdi ԑkan na ne ba barima a ᴐtᴐ so mmiԑnsa no nso bԑyԑԑ ᴐmanhene a ᴐdi ԑkan. 

Boahene (2001) kyerԑ sԑ, Asantefoᴐ no a na wᴐte Diana no nso tu firii hᴐ a Ɔhemmaa 

Nyankomaduawuo da wᴐn ano bԑtenaa Bono a ԑwᴐ ԑnnԑ Ivory Coast (Cote D’ivoire) man 

mu. Afe 1600 AD mu no, Mandefoᴐ de ᴐko toaa wᴐn bԑdii wᴐn so. Ankyee Nyame, 

ᴐbaapanin a ᴐda Ɔyokoᴐ abusua ano no boaboaa ne mma ano bԑtoaa Bonofoᴐ wᴐ 

Takyiman. Ne babaa Bempᴐmaa a ᴐne wᴐn nam no faa baabi kᴐkyekyeree ne kuro a ԑde 

Asiakwa. Ne Nana Ɔsԑe Tutu bԑyԑԑ Kumasehene afe 1699. Mfeԑ mmienu akyire no, ᴐbԑyԑԑ 

Asantehene (Hwԑ Owusu ne Bosiwah, 2015). 

 

2.2.  Akanfoᴐ Amammerԑ 

Prempeh (2016) kyerԑ sԑ, amammerԑ yԑ ԑkwan a nnipakuo binom nam so ahyehyԑ wᴐn asetena 

ne wᴐn abrabᴐ mu nneԑma ahodoᴐ nyinaa ato hᴐ firi awoᴐ ntoatoasoᴐ so kᴐsi awoᴐ ntoatoasoᴐ 

so. Ɔtoaa so sԑ, amammerԑ kyerԑ sԑdeԑ na nnipakuo bi teԑ, sԑdeԑ wᴐte ԑnnԑ yi ne sԑdeԑ wᴐbԑyԑ 

daakye bi. Saa amammerԑ a, wᴐahyehyԑ ato hᴐ ma saa nnipakuo no da nso firi afoforᴐ ho. 

Tylor (1871) kyerԑ sԑ, amammerԑ yԑ adeԑ bi a ԑyԑ hwanyann nanso nimdeԑ, gyidie, adwinneԑ, 

mmara, ᴐbrapa, amanneԑ ne suban biara a nnipa sua anaa nya firi sԑ ԑka nnipakuo biara ho. 

Ampa, yei mfa mmarima nko ara ho, na mmom mmaa nso ka ho bi a wᴐyԑ bi. Ԑfiri Tylor mmerԑ 

so, asԑm ‘Amammerԑ’ abԑyԑ nhunumu ne fapem pᴐtee a wᴐn a wᴐyԑ amammerԑ ho nhwehwԑmu 

no de di dwuma wᴐ wᴐn nnwuma mu. 

Tylor de too edwa sԑ, nnipa nneyԑԑ ne wᴐn adwene nyԑ adeԑ bi a ԑnni botaeԑ anaa tirimpᴐ biara, 

na mmom wᴐdi mmara kann so, ԑno enti wᴐbԑtumi afa nimdeԑ sononko so ayԑ nhwehwԑmu afa 

ho. Kasasin a ԑho hia wᴐ ne nkyerɛkyerԑmu no mu ne sԑ, ‘Onipa bԑnya biribi ɛsiane sԑ, ᴐka 

nnipakuo bi ho.’ Tylor nkyerɛkyerԑmu no nso hwԑ biribi fa nneyԑԑ ne gyidie a onipa nya na 

ԑnyԑ sԑ ᴐrenya afiri n’abusua mu, na mmom ᴐnya firi ԑberԑ a ᴐreyini wᴐ ekuo bi mu a wᴐda 

amammerԑ pᴐtee adi. 

Asiamah ne Lugogye (2008) kyerԑ sԑ amammerԑ yԑ nsunsuansoᴐ mua a nneԑma a ԑfa nnipa ho 

no de aba. Yԑbԑtumi aka sԑ, ԑyԑ ᴐman agyapadeԑ mua. Yԑde ma firi awoᴐ ntoatoasoᴐ so kᴐsi 

awoᴐ ntoatoasoᴐ so. Yei enti na yԑwᴐ Engiresi amammerԑ, Abibirem amammerԑ, Ghanafoᴐ 

amammerԑ ne titire Akanfoᴐ amammerԑ, Ewefoᴐ amammerԑ, Dagombafoᴐ amammerԑ ne deԑ 

ԑkeka ho. 

Zimmerman (2002) nso da no adi sԑ, amammerԑ, yԑsua wᴐ nnipakuo titire binom ho, ԑfa wᴐn 

kasa, nyamesom, nnuane, nnwom ne adwinneԑ ho. Ԑnnԑ yi, Ghana nnipa ahodoᴐ atutu bata enti 

beaeԑ a wᴐatu bata no nneyԑԑ no anya nsunsuansoᴐ wᴐ yԑn amammerԑ no so. 

Sarpong (1974) ma ɛda adi sɛ, Amammerԑ yԑ ahyԑdeԑ a ahunahuna biara nni mu na obi nni ho 

ԑkwan sԑ ᴐyi deԑ ᴐpԑ, na mmom ԑsԑ sԑ ᴐgye deԑ amansan nyinaa agye ato mu no. 

Montagu (1975) nso kyerԑ sԑ, amammerԑ yԑ adwene ahodoᴐ bi anaa nneԑma dodoᴐ bi a akeka 

abɔ mu hwanyann na ԑda nneyԑԑ anaa suban bi a ԑwᴐ yԑn mu ne nneԑma a ԑwᴐ anisoᴐ no nyinaa, 

na ԑbɔ mu, na ama nnipa atumi anya nneԑma a atwa ne ho ahyia, deԑ ᴐhwԑ so anaa ᴐdi so, na 

ᴐtumi sesa no ԑberԑ biara na ᴐtumi nso kyerԑ afoforᴐ nso.  

Adamson (1990) ka sԑ, amammerԑ yԑ nneyԑԑ ne suban ahodoᴐ bi a wᴐde abɔ mu asua na ԑda 

adi wᴐ nnipakuo bi mu. Nkyerԑkyerԑmu no ase ne sԑ, nneԑma bi a yԑyԑ na yԑsua firi yԑn-ho-

yԑn-ho, ɛsiane sԑ, yԑfiri ekuo titire bi mu no nyinaa na abobɔ mu na ama abԑyԑ yԑn amammerԑ. 

Nneԑma yi bi ne kasa a yԑka, yԑn adan a yԑsi, ԑkwan a yԑfa so gye awareԑ, yԑn abadintoᴐ, yԑn 

ayiyᴐ, yԑn ahensie ne yԑn afahyԑ.  

Nokorԑ, adeԑ biara a yԑyԑ ma nnipakuo bi da nso nyinaa ka yԑn amammerԑ ho. Sԑdeԑ nnipa 

ahodoᴐ no de amammerԑ no bԑdi dwuma na aboa ama Ghana atetesԑm no aka hᴐ ԑberԑ biara. 

Yԑn nananom nam akwan ahodoᴐ bebree so na ԑhyehyԑԑ saa amammerԑ yi binom de gyaa 

nkyirimma sԑ wᴐnhwԑ so yie na afei, wᴐmmᴐ ho ban na nkyirimma a wᴐbԑba no nso atumi 

abԑtoa so de abᴐ wᴐn ᴐbra na ama wᴐn edin ‘Ɔkanni’ no afata wᴐn. Mmoadoma nni amammerԑ, 

wᴐntumi nkasa, wɔntumi nsere na mmom wᴐn atenka na ԑkyerԑ wᴐn deԑ wᴐnyԑ. Ԑnam sԑ mmoa 

nni amammerԑ no enti, ԑma wᴐda nso firi nnipa ho. 

 

2.2.1.  Akanfoᴐ Amammerԑ Ahodoᴐ 

Asiamah ne Lugogye (2008) da no adi sԑ, amammerԑ gu mu ahodoᴐ mmienu. Wᴐkyerԑ sԑ, deԑ 

ԑdi ԑkan ne amammerԑ mmara a wᴐde asi hᴐ na yԑntumi mfa yԑn ani kann nhunu. Deԑ ԑtᴐ so 

mmienu nso ne deԑ yԑtumi de yԑn ani kann hunu. Deԑ ԑdi ԑkan a yԑmfa yԑn ani kann nhunu no 

yԑ amammerԑ mmara a ԑyԑ ᴐhyԑ ma obiara sԑ ᴐdi so na ᴐde bᴐ ne ᴐbra. Saa mmara yi, yԑsua na 

yԑde ma afoforᴐ nso na abᴐ ԑkwan a wᴐbԑfa so adi wᴐn nnwuma na wᴐabᴐ wᴐn ho ban. Ԑyԑ 

nnipakuo biara akyiwadeԑ sԑ obi bԑkyea afiri amammerԑ mmara ho. 

Mpԑn pii no, wᴐtaa twe nnipa a wᴐbu mmara no so no aso. Ԑyԑ Akanfoᴐ akyiwadeԑ sԑ obi 

bԑnyem wᴐ ԑberԑ a wᴐngoroo no bra. Yei enti, ԑba no saa a, yԑyԑ no kyiribra de twe n’aso. Saa 

mmara yi deԑ yԑmfa yԑn ani kann nhunu nanso obiara di so sane de di dwuma wᴐ asetenam 

sԑdeԑ wᴐnkᴐ ᴐhaw ne amanehunu mu wᴐ beaeԑ a wᴐte no. 

Deԑ ԑtᴐ so a yԑde yԑn ani kann hunu no yԑ amammerԑ a ԑyԑ nneԑma ahodoᴐ a ԑka nnipa daadaa 

asetena ho. Yeinom yԑ ԑkwan a yԑfa so yԑ yԑn nneԑma bi, yԑn adan a yԑdeda mu, yԑn nhyehyԑԑ 

a ԑfa ahensԑm ne awaresԑm ho, mfidie a yԑde yԑ yԑn nnwuma ahodoᴐ ne deԑ ԑkeka ho. 

2.2.2. Amammerԑ Su ahodoᴐ bi 

Prempeh (2016) ka sԑ, amammerԑ wᴐ su ahodoᴐ bi a ԑho hia yie pa ara. Saa su yi bԑboa ama 

wᴐn abrabᴐ atu mpᴐn na wᴐn amammerԑ nso renyera. Saa su yi bi na ԑdidi soᴐ yi: 

 

2.2.2.1.  Nnipa na ԑyԑ Amammerԑ 

Ԑyԑ nnipakuo biara asԑdeԑ sԑ wᴐbԑhyehyԑ nneyԑԑ papa a wᴐgye di sԑ ԑbԑtu mpᴐn ama wᴐanya 

nkᴐsoᴐ wᴐ wᴐn daadaa asetena mu. Nananom yԑԑ nhyehyԑԑ ahodoᴐ a wᴐde gyaa nkyirimma sԑ 

wᴐntoa so. Nnipakuo biara wᴐ wᴐn amammerԑ a wᴐyԑ a ԑma wᴐda nso firi afoforᴐ ho. 

Amammerԑ yԑ suban pa ne nneyԑԑ pa yԑsua ma nnipa da sononko. 

 

2.2.2.2 Amammerԑ Nyini 

Amammerԑ yԑ nhyehyԑԑ a ԑntim faako. Yԑtumi yԑ mu nsakraeԑ. Ԑduru ԑberԑ bi na ԑhia sԑ yԑsakra 

nneyԑԑ anaa nneԑma bi mu ma ԑne ԑberԑ no mu nsԑm di nsawᴐsoᴐ. Asiamah ne Lugogye (2008) 

da no adi sԑ, amammerԑ nsesaeԑ no gyina nyini a ԑreyini no so. Biribiara a ԑnyini no wᴐ ho 

ԑkwan sԑ nsakraeԑ ba mu ԑnte saa a, anka nkyirimma a wᴐreba no rentumi ntena saa amammerԑ 

no mu. Sԑ wᴐhunu sԑ nneyԑԑ no bi ntumi mmoa wᴐn wᴐ wᴐn asetena mu nkᴐsoᴐ mu a, ԑwᴐ sԑ 

ᴐmanfoᴐ no sesa mu firi wᴐn abrabᴐ mu sԑdeԑ ԑbԑyԑ a wᴐbԑtu mpᴐn wᴐ abrabᴐ mu. Nhwԑso 

kann ne amammerԑ ԑkwan a wᴐfa so si Akanfoᴐ ahenfo no. 

Ɔmanfoᴐ gye di sԑ, wᴐkum nnipa na wᴐde asie ahenfo yi ԑnam sԑ wᴐhunu sԑ, ԑnyԑ enti, wᴐtumi 

sakra mu. Yei da no adi sԑ, amammerԑ a ԑmma ne ho ԑkwan mma ԑnnyini na afei nso, ԑmpԑ 

nsakraeԑ ne mpontuo no, ԑtaa ne nkyirimma nya ntawantawa. Akanfoᴐ bragorᴐ amammerԑ nso 

yԑ deԑ wᴐde nsesa aba mu, ɛsiane sԑ, mmaayewa yi kᴐ sukuu kᴐpԑ nimdeԑ, yei enti sԑ yԑyi wᴐn 

ho wᴐ abᴐnten saa a, wᴐkᴐ sukuu mu a, ԑbԑma wᴐafԑre. Yeinom nyinaa enti na nananom yԑԑ 

nsakraeԑ wᴐ amammerԑ no mu no. Saa ara nso na kyiribra amanneԑ no nso wᴐyԑԑ ho nsakraeԑ. 

 

2.2.2.3.  Yԑsua amammerԑ 

Sԑ yԑwo obi to amammerԑ mu a, ԑsԑ sԑ ᴐsua, anyԑ saa a, ᴐbԑtumi atᴐ sini wᴐ mu. Ԑnam sԑ 

Akanfoᴐ mpԑ sԑ wᴐn mma werԑ bԑfiri wᴐn amammerԑ ne wᴐn amanneԑ no enti, Akanfoᴐ tumi 

kyerԑkyerԑ wᴐn mma sԑdeԑ ԑbԑyԑ a wᴐrentᴐ sini wᴐ amammerԑ. Wᴐtaa kyerԑ wᴐn mma ԑkwan 

a wᴐfa so yԑ nneԑma ahodoᴐ bi te sԑ tweneka, ahayᴐ, dwontoᴐ, asa, aduanenoa ne atono sԑdeԑ 

wᴐn nkyirimma nso bԑtumi atoa so de agya wᴐn mma. 

 

2.2.2.4   Wᴐkyԑ nneyԑԑ a ԑwᴐ amammerԑ mu mu 

Nneyԑԑ biara a nnipakuo bi bԑgye ato mu sԑ ԑka wᴐn amammerԑ ho no, sԑ wᴐreyԑ saa nneyԑԑ 

no a, wᴐkyekyԑ ma obiara nya ne kyԑfa a ᴐde bԑboa sԑdeԑ biribiara bԑyԑ kama sԑdeԑ amansan 

rehwehwԑ no. Sԑ ebia, ayie bi ba abusua mu a, abusua panin no kyekyԑ asԑdeԑ no ma nnipa a 

wᴐwᴐ n’abusua no mu. Sԑ mmarima no bԑbᴐ amena, mmaa no bԑdeda wᴐn a wᴐbᴐ nsawa no 

ase, mmeranteԑ no nso bԑsoa nkonnwa na mmaayewa no nso akyekyԑ nsuo ama agyamfoᴐ. 

Yeinom nyinaa boa ma obiara di ne dwuma kamakama wᴐ ԑberԑ a wᴐyԑ ayiyᴐ amammerԑ no. 

2.2.2.5. Amammerԑ so mfasoᴐ 

Amammerԑ boa ma Akanfoᴐ toto wᴐn abrabᴐ mu nneyԑԑ pԑpԑԑpԑ sԑdeԑ wᴐhwehwԑ no na 

aboa ama wᴐatu mpᴐn wᴐ abrabᴐ mu. Akanfoᴐ wᴐ gyidie bi sԑ, ԑnsԑ sԑ ᴐbaa kᴐ mmarima 

agyanan so, saa ara nso na ᴐbarima nkᴐ mmaa deԑ so, ԑyԑ akyiwadeԑ sԑ obi bԑfa ᴐbaa wᴐ 

wuram. Saa gyidie yi boa ma wᴐyԑ wᴐn biribiara pԑpԑԑpԑ. Amammerԑ yԑ asetena mu 

osuahunu ne abrabᴐ mu nkyerԑkyerԑ. Yԑtumi fa amammerԑ so ma yԑhunu ᴐman bi 

abakᴐsԑm ne n’akyiwadeԑ nyinaa. 

Yei boa ma yԑhunu Asante nkuro bi te sԑ Bԑkwae, Mampᴐn, Ɔfenso, wᴐn abakᴐsԑm ne 

nneԑma a ԑyԑ wᴐn akyiwadeԑ ne wᴐn ntamkԑseԑ (Hwԑ Prempeh 2016). Amammerԑ da ᴐdᴐ 

sononko bi adi. Ԑboa ma nnipakuo bi hunu wᴐn-ho-wᴐn-ho sԑ wᴐyԑ nnipa baako a wᴐn 

abrabᴐ mu nhyehyԑԑ no nyinaa yԑ baako.  

 

2.3. Akanfoᴐ Amammerԑ ne Amanneԑ Bi 

Animdefoᴐ ma yԑte aseԑ sԑ, Akanfoᴐ yԑ nnipakuo bi a wᴐnni wᴐn amammerԑ ne wᴐn 

amanneԑ ho agorᴐ koraa ԑfiri sԑ, ԑboa ma wᴐn ᴐman no kᴐ ԑkan. Amammerԑ boa ma obiara 

da ne ho so wᴐ ԑberԑ a ᴐnkᴐyԑ adebᴐne biara. Nimdeԑ ԑkwan so no, nneԑma anaa nneyԑԑ 

ahodoᴐ a ԑkᴐ so wᴐ amammerԑ mu no na yԑfrԑ no amanneԑ.  

Yei di adanseԑ sԑ, sԑ anka amanneԑ nni hᴐ a anka amammerԑ nso nni hᴐ. Akanfoᴐ 

amammerԑ yԑ awuagyamma a yԑn nananom nam wᴐn suahunu ne wᴐn nhunumu so de 

nneԑma a atwa yԑn ho ahyia, gyidie ahodoᴐ, suban ne nneyԑԑ ne abrabᴐ mu nsԑm so 

ahyehyԑ anaa anwene de ato hᴐ ama nkyirimma na ԑboa ma wᴐbᴐ wᴐn bᴐbea ho ban (Osei-

Kuffour 2009; Prempeh 2016). Akanfoᴐ nnwuma a ɛwɔ wɔn amammerɛ mu no bi ne kuayᴐ, 

ahayᴐ, afahyԑ ԑnna wᴐwᴐ gyidie nso wᴐ Onyankopᴐn, Abosom, Saman, Sunsum, 

Adunsinfoᴐ, Suman, Nnua ne nhoma mu. Weinom ne afoforᴐ bi na wᴐbᴐ Akanfoᴐ ne wᴐn 

tenabea ho ban. 

 

2.3.1. Ahayᴐ 

Agyekum (2011, p.107) ka sԑ, Akanfoᴐ wᴐ nnwuma ahodoᴐ pii a emu bi ne nnuasene, 

atono, anwono ne ahayᴐ. Ahayᴐ yԑ abᴐfoᴐ adwuma. Ahayᴐ yԑ adwuma a ԑyԑ den na ԑhia 

namyԑ, akokoᴐduro ne wuram nimdeԑ pii. Yei enti, ԑnyԑ abᴐmmᴐfoᴐ nyinaa na wᴐtumi yԑ 

saa adwuma yi nya mu sika; wᴐn mu bebree di ohia. Wei ma nnipa pii susu sԑ ohia no ara 

ne ᴐbᴐfoᴐ biara hyԑberԑ (Hwԑ Nketia 1973). Wei enti na wᴐto ԑdwom sԑ: 

Asiemmire ee 

Korantwere barima tofoᴐ 

Ԑka bᴐne a ԑkum katakyie Nyankabi 

Me ho aka yi a 

Menyԑ no ԑdeԑn ni? 

Ɔkyerԑ mu sԑ, ᴐbᴐfoᴐ ne obi a watumi akum ᴐbᴐpᴐn. Nnanso ne baabi a ᴐbᴐfoᴐ tena yԑ ha. 

Nnipa a wᴐtaa tena nnanso ne abᴐmmᴐfoᴐ, wᴐn yerenom, wᴐn mma ne ayawfoᴐ. Abᴐfoᴐ 

taa tena nnanso wᴐ ᴐpԑ berԑ mu. Saa ԑberԑ yi, na nsuwansuwa pii awe enti mmoa ba asuo 

a nsuo bebree wom no ho bԑnom nsuo. Sԑ asusᴐ tue a, na ᴐbᴐmmᴐfoᴐ ne n’ayawfoᴐ no atu 

aba efie. Nnanso na sԑ ayawfoᴐ soa ԑnam firi ha mu a, wᴐkᴐho no. 

Ԑhᴐ na apa a wᴐho so ԑnam wᴐ. Ԑnam sԑ wᴐntaa ntena nnanso nkyԑre no enti, wᴐntaa nsi 

adan pa wᴐ hᴐ. Nnanso na ᴐbᴐfoᴐ no de mmoa a wakum no mmᴐgye sensԑn. Ɔbᴐfoᴐ firi 

nnanso kᴐyԑ fodoa wᴐ wuram baabi a wᴐtoa mmoa kum wᴐn. Fodoa tumi yԑ adukuro 

anaasԑ ahahan ase baabi a wᴐaprapra hᴐ asiesie hᴐ. Ԑhᴐ na ayawfoᴐ taa tena twԑn ᴐbᴐfoᴐ. 

Deԑ enti a ᴐbᴐfoᴐ nyera wᴐ wuram no mu bi ne sԑ, ᴐde asuo a ԑwᴐ asase no so hyԑ n’akwan 

nso. Ɔhwԑ faako a owia pue ne deԑ ԑkᴐtᴐ. Ɔhyԑ nnua akԑseԑ no nso. Ɔbotabota ebi ho. 

Ɔtumi kan nnuaba dodoᴐ a ԑwᴐ nnua ahodoᴐ no bi so ne ԑho ntokuro de hyԑ wᴐn nso. 

Ɔbᴐfoᴐ twa sakwan nso de hyԑ n’akyi ԑkwan nso. Ɔtumi bobᴐ nhabamma ԑpᴐ de kyerԑ 

n’akyi ԑkwan. Ɔkᴐ so kyerԑ mu sԑ, sԑ obi rekᴐ nnanso a, ᴐfa ayawfoᴐ ka ne ho. Ayawfoᴐ 

no ne abᴐfoᴐ aboafoᴐ ankasa.  

Ɔkyerԑ sԑ ԑsԑ sԑ ᴐbᴐfoᴐ nya wuram nimdeԑ sԑdeԑ ԑbԑyԑ a wᴐbԑtumi ayԑ ha da biara, gye 

nnabᴐne bi te sԑ Akwasidԑԑ ne Kurudapaawukuo. Afei nso nsuo a ԑwᴐ asase no so ne ᴐno 

ara ne suman nkyinna nso, ᴐnkᴐ ahayᴐ. Ԑsԑ sԑ ᴐbᴐfoᴐ biara hunu baabi a ᴐyԑ ha no yie; ԑsԑ 

sԑ ᴐhunu wuram nsԑm nsԑm nyinaa. Yei kyerԑ sԑ, ԑsԑ sԑ ᴐhunu wura no mu adie (dua a 

mmoa didi aseԑ) ne emu nnua titire. Ɔbᴐfoᴐ nam a, ԑwᴐ sԑ ᴐhyԑ nnua akԑseԑ nso (Hwԑ Efa 

1950, p.33). 

Ɔkyerԑ sԑ, ᴐbᴐfoᴐ wᴐ nneԑma pii a ᴐde di ne dwuma. Saa nneԑma yi na ԑboa no ma ne 

dwumadie wie pԑyᴐ. Saa nneԑma yi mu atitire ne atadeԑ, aboba, tosa, atwerԑwa, asratoa, 

bᴐmemframa, aduane ne nsuo, anadwoha kanea, sekan, mpaboa ne apiretwaa. 

Habusu yԑ nsԑm mmienu a wᴐaka abɔ mu; ha ne busu. Ha yԑ wuram ԑnna busu nso yԑ 

mmusuo. Habusu kyerԑ mmusuo anaa asiane a ԑto ᴐbᴐfoᴐ wᴐ wuram. Habusu yi bi ne sԑ, 

woakᴐ wuram na woakᴐpira ebia ᴐnam a, ᴐnhunu aboa biara na wakum no. Ebia ԑberԑ biara 

a ᴐbԑhunu aboa no na ne etuo apa anaa biribi asi ama aboa no kᴐ. Ebia na ԑyԑ no sԑ wahunu 

aboa foforᴐ bi rebԑkum no nanso, na ԑyԑ dada a wakum no no na ԑgyinagyina n’ani so. 

Ԑtᴐ da bi nso a, ᴐbᴐfoᴐ etuo tumi pa ma ԑkᴐbᴐ ne yᴐnko ᴐbᴐfoᴐ a ᴐne no kᴐᴐ ahayᴐ no. 

Weinom pa ho a, deԑ ԑdidi soᴐ yi mu biara tumi to no, dua tumi bu bᴐ no, aboa tumi kyere 

no, nnipa, ᴐsaman anaa ahonhommᴐne tumi dane aboa kyere no, ᴐtumi to etubᴐne, ᴐtumi 

yera wᴐ ԑha mu. Ansa na habusu bԑto ᴐbᴐfoᴐ no, ebia na wabᴐ ᴐbra bᴐne anaa ne yere abᴐ 

ᴐbra bᴐne anaa wakum aboa a ᴐwᴐ sasa na wannyԑ ho anyankomadeԑ. Abᴐfodwom bi se: 

Me yere Adwoa ee  

                               Ma menhunu wo tirim 

                               Na mankᴐhyia habusu 

Ɔkyerԑ mu sԑ, ᴐbᴐfoᴐ wᴐ mmrane ahodoᴐ na emu bi ne Ɔma-amono, Ɔhᴐn-abԑn, Asᴐwuo-

ahwԑ, Aka-mena-agu, Mmoa-kunu, Mmaa-kunu, Aboro-nkora, Osiadie, Sereboᴐ-Sakyi, 

Nisuo-ampa, Kakaa Gyebi, Obiri Nyane, Obiri Kato, Nkonka, Ɔdomankoma Asiemmire, 

Bᴐmmoa Agya, Agya Mmubuiԑ, Yensiammoa, Ɔbene, Akyire-Mmire, Sampammoafoᴐ, 

Agya Mmota, Saammoa ne Biri Nyane, Nwanwanyane ne  Akyԑ-Ntoma Agya. 

 

2.3.2. Afahyԑ 

Boahene (2001, p. 248) kyerԑ mu sԑ, Afahyԑ gyina hᴐ sԑ nnapᴐnna bi a mpanimfoᴐ atu asi 

hᴐ sԑ wᴐde gye wᴐn ani, di ahurisie, de kaakae yԑn Nananom nsamanfoᴐ anaa wᴐde ma 

akuafoᴐ ne Onyankopᴐn amo wᴐ mmoa a wᴐde aboa ama bayerԑ foforᴐ anaa nnᴐbaeԑ 

binom aba. Afei nso, wᴐhyԑ fa de pagya wᴐn nkonnwa, dware nkonnwa na afei wᴐpunu 

nkonnwa nso. Ɔkyekyԑ afahyԑ mu sei:  

1. Afahyԑ ahodoᴐ a ԑfa kuadwuma ho. Ɔkyerԑ sԑ, yei tumi yԑ deԑ ԑfa ahayᴐ ho, 

kuadwuma ne ԑnamyie ho. Deԑ ԑfa afuyԑ ho no taa yԑ deԑ yԑyԑ amanneԑ bi de ma 

ԑkwan di saa nnᴐbaeԑ foforᴐ no. Ԑho nhwԑsoᴐ no bi ne Ɔdehuro (Aburi), Bakatue 

(Edena), Aboakyerԑ (Effutu-Simpa).  

2. Afahyԑ a wᴐyԑ de hyԑ Nananom nsamanfoᴐ animuonyam. Yeinom mu bi ne 

Akwasidԑԑ - Asantefoᴐ ne Akyemfoᴐ; Odwira – Akwamufoᴐ, Akyemfoᴐ ne Kwahu 

(Kwawufoᴐ). Afahyԑ no bi nso wᴐ hᴐ a, ԑfa ᴐman abakᴐsԑm bi ho. Sԑ ebia: 

Kumawu – Papa Nantwie 

Akwamufoᴐ - Odwira, Akwasidae 

Ɔfenso – Mmoanninkᴐ 

Akyem Abuakwa – Ohum, Odwira 

Akuapem – Odwira, Odwira 

Bono Takyiman – Apoᴐ 

Dᴐmaa/Berekum – Kwafie 

Wᴐhyԑ saa fa yi nso sԑdeԑ ԑbԑyԑ a wᴐde nnaaseԑ bԑma abosom ahodoᴐ ne nsamanfoᴐ 

nyinaa.  

3. Afahyԑ binom a nnipa hyehyԑ akata ani yԑ de gyegye ᴐmanfoᴐ ani. Ɔka sԑ saa 

afahyԑ yi abԑdane Mfantefoᴐ deԑ. Wᴐyԑ ma ᴐman yi mu mpanimfoᴐ pii ba aseԑ de 

animuonyam a ԑfata ma no. 

Afahyԑ so mfasoᴐ a Boahene (2001, p. 248) de to edwa no mu bi ne sԑ, ԑboa ma yԑde enidie 

a ԑfata ma yԑn Nananom nsamanfoᴐ ne abosom nyinaa. Afahyԑ no mu no, yԑkyerԑ obuo ne 

enidie a yԑwᴐ ma awuakorᴐfoᴐ. Yԑtumi noa nnuane ma wᴐn anaasԑ yԑgu nsa de kaakae 

wᴐn nso. Wᴐnam mpaeyie so srԑ wᴐn nkyԑn adom ne nhyira. Afei nso, yԑnam afahyԑ 

ahodoᴐ so de mpata ma nsamanfoᴐ, abosom ne Onyankopᴐn. Saa ԑberԑ yi mpanimfoᴐ, 

ahemfo ne nnunsinfoᴐ tumi kunkum mmoa de wᴐn mogya pata saa ahonhom yi. Ԑtᴐ ԑda bi 

nso a, wᴐde ԑnam yi bi noa aduane de ma ahonhom yi. Botaeԑ titire a ԑtaa akyire ne sԑ ebia 

na ᴐman ba bi afa ԑkwan bi so afom ahonhom yi binom. Wᴐyԑ saa de mpata yi ma wᴐn a, 

wᴐde nnepa bԑdom yԑn ateasefoᴐ nyinaa. Ԑberԑ a wᴐbԑgye saa mpata yi no, ԑde amanwoeԑ 

ba awufoᴐ yi ne ateasefoᴐ yi ntam. 

 

2.3.3.  Onyankopᴐn 

Agyekum (2011, p. 181) ka sԑ, na Akanfoᴐ wᴐ gyidie wᴐ Onyankopᴐn mu ansa na amannᴐne 

anyamesom reba. Na wᴐwᴐ abodini ahodoᴐ a wᴐde ma Onyame ansa na Kristosom reba. Ansa 

na Kristosom rebԑba no, na Akanfoᴐ wᴐ gyidie wᴐ Onyankopᴐn mu. Ɔkyerԑ sԑ, sԑ wohwԑ 

Akanfoᴐ nneyԑԑ pii a, wotumi hunu sԑ, na wᴐgye di yie sԑ Onyame wᴐ hᴐ. Sԑ ԑba sԑ Akanfoᴐ 

regu nsa a, wᴐdi ԑkan frԑ Nana Onyankopᴐn ansa na wᴐafrԑ Asase Yaa. Nneԑma a ԑda wei adi 

no bi ne edin ne mmrane, ᴐkasa mu, abebuo mu, ԑdwontoᴐ mu, anansesԑm mu, atweneka mu, 

nnipa edin, ewiem nsakraeԑ ne afifideԑ. 

Boahene (2001, p. 214) ma yԑhunu sԑ, Akanfoᴐ hunu Onyankopᴐn sԑ honhom bi a yԑmfa yԑn 

anikann nhunu no nanso ᴐte ase daa. Wᴐnam yei so bu ԑbԑ bi sԑ, ‘Obi nkyerԑ abᴐfra Onyame.’ 

Saa asԑm yi kyerԑ sԑ, Akanfoᴐ dii ԑkan hunuu Onyankopᴐn ansa na Aborᴐfo de wᴐn nyamesom 

ne nwomasua refiri aburokyire aba yԑn ᴐman yi mu.  

Ɛsiane sԑ, Akanfoᴐ nim Onyankopᴐn ansa na Aborᴐfo reba enti, wᴐde ne edin sae wᴐn ᴐkasa 

ahodoᴐ nyinaa. Wᴐwᴐ abodini ahodoᴐ a wᴐde frԑ Onyankopᴐn nso a emu binom ne 

Tetekwaframoa, Bᴐrebᴐre, Ɔdomankoma, Birekyiahunuadeԑ, Otumfoᴐ, Amaowia, Amaosu ne 

Amaᴐmee, Ɔbotantim, Tweaduampᴐn. Akanfoᴐ nyinaa wᴐ gyidie sԑ Onyankopᴐn yԑ baako, ᴐyԑ 

ᴐbᴐadeԑ, nkwawura, ᴐkԑseԑ ne otumfoᴐ. 

Boahene (2001, p. 216) ka sԑ, Akanfoᴐ wᴐ gyidie sԑ Onyankopᴐn na ᴐbᴐᴐ ewiase ne emu 

nneԑma nyinaa. Emu mmoatia, abosom aduɔson-nson (77) nyinaa, nnua, asubosom ne adeԑ 

nyinaa yԑ ne nsaanonnwuma binom. Onyankopᴐn botaeԑ a ᴐde bᴐᴐ yeinom ne sԑ, ԑbԑbᴐ onipa 

ho ban. 

 

2.3.4. Abosom 

Agyekum (2011, p. 185) se, Akanfoᴐ gye di sԑ, abosom yԑ Onyame mma. Abosom wᴐ beaeԑ a 

wᴐtumi da. Wᴐtumi tena mmeaeԑ ahodoᴐ mu, sԑ ebia ԑboᴐ mu; nhwԑsoᴐ: Buruku Boᴐ-Kwawu, 

Nana Boᴐ-Kukurantumi. Abosom bi tumi tena bepᴐ mu te sԑ, Baba Bepᴐ. Asuo mu abosom bi 

nso ne Tanᴐ, Birem, Ayanta a ԑwᴐ Asante Bԑkwae, Afram ne Antoa Nyamaa. Nnua ne nhoma 

mu abosom bi ne: homakyԑm, odum, odii, tweneduro ne adeԑ. 

Abosom gu ahodoᴐ mmienu. Deԑ ԑdi ԑkan ne Yaawa anaa Asuo mu Bosom (Asubosom). Deԑ 

ԑtᴐ so mmienu ne Abosom-Mmarafoᴐ. Yaawa mu abosom yԑ abosom a wᴐnkyere abayifoᴐ ne 

nnutufoᴐ. Wᴐyԑ akodie ne amankyekyerԑ abosom. Yԑde wᴐn bᴐ ᴐman ho ban. Wᴐn na wᴐboa 

aman mmusuyie. Sԑ yԑrekᴐ ᴐko a, wᴐn na yԑkᴐ wᴐn hᴐ kᴐbisa ᴐman no tiri sԑ ᴐko no bԑsi sԑn 

anaa. Ɔkyerԑ mu sԑ Abosom-Mmarafoᴐ yԑ abosom a wᴐde wᴐn bᴐ nnipa ho ban firi 

sunsummᴐne ne bayie ne nnutufoᴐ ho. Wᴐde wᴐn sa sunsum mu yareԑ. Wᴐtumi kyerԑ asԑm a 

ԑbԑsi daakye hyԑ ho nkᴐm. 

Akanfoᴐ gyidie ne sԑ, Tweaduampᴐn de tumi sononko bi ama abosom no na saa tumi yi na 

ԑma abosom yԑ sunsum mu anwanwadeԑ ahodoᴐ pii, saa enti wᴐntoto wᴐn abosom ase 

koraa. Abosom bᴐ nnipa ho ban firi sunsummᴐne ho. Wᴐde abosom di ako. Akanfoᴐ gye 

di sԑ, abosom yԑ Onyame mma na wᴐtumi ne Ɔbᴐadeԑ di nkitaho. Abosom boa awoᴐ. 

Akanfoᴐ abosom yԑ kokurobetie a wᴐnsiane wᴐn ho mmᴐ ԑpᴐ biara. Wei enti na ԑberԑ biara 

no, wᴐgye wᴐn abosom yi di sԑ wᴐtumi boa wᴐn ne ᴐman no wᴐ abrabᴐ mu akwanhodoᴐ 

nyinaa so. 

 

2.3.5.  Saman 

Agyekum (2011, p. 187) da no adi sԑ, ᴐteasefoᴐ biara wᴐ sunsum a yԑfrԑ no ᴐkra. Sԑ 

ᴐteasefoᴐ wu a, ne ᴐkra no bԑyԑ saman. Saman kᴐ nseԑdo. Akanfoᴐ gye di sԑ nsamanfoᴐ 

bᴐ ateasefoᴐ ho aporᴐ na wᴐhwԑ wᴐn nneyԑԑ nyinaa. Sԑ obi fom saman a, ᴐtumi ha no. 

Awufoᴐ ne ateasefoᴐ ntamgyinafoᴐ ne saman. Saman gu ahodoᴐ mmienu. Yԑwᴐ saman pa 

ԑnna yԑwᴐ saman bᴐne. Sԑ obi to ne kᴐn wu a, yԑfa no sԑ ᴐyԑ saman pa. Sԑ obi hyia 

nkwanhyiawuo anaa ᴐnya atᴐfowuo a, yԑfrԑ no saman bᴐne anaa saman twԑntwԑn. Saa 

saman no yԑngu no nsa. Akanfoᴐ gyidie a wᴐwᴐ wᴐ saman mu enti na wᴐgu nsa frԑ wᴐn 

no. Ɛsiane sԑ wᴐwᴐ tumi kyԑne ᴐdasani enti no, nsamanfoᴐ bԑn Onyame sene nnipa 

ateasefoᴐ. 

2.3.6. Sunsum 

Boahene (2001, p. 213) kyerԑ mu a, ԑyԑ honhom anaa sunsum mu adeԑ. Ԑboa ma yԑhunu onipa 

bi bᴐbea, ne nyansa, ne nimdeԑ anaa ne suban. Onipa nya yei firi n’agya nkyԑn. Ԑyԑ adeԑ a ԑkata 

abᴐfra biara so a mpo sԑ agya bi tu ԑkwan a, ԑtᴐ da bi a, mma a wᴐwᴐ akyire no tumi dwene 

agya yi anigyina a wagya wᴐn no ho ma wᴐyare. Awarefoᴐ binom nso tumi kᴐ saa tebea yi mu. 

Mfatoho a Boahene de maeԑ ne mmaa a wᴐtaa fura wᴐn kununom ntoma ԑberԑ a wᴐn kununom 

atu ԑkwan na ᴐyaredᴐm bi abᴐ wᴐn no.  

Wᴐnam so nya ayaresa. Ԑtᴐ ԑda bi a, yԑhunu yeinom wᴐ yԑn adaeԑso mu na abayifoᴐ tumi ne 

wᴐn di asie. Sԑ agya bi sunsum yԑ hare a, abayifoᴐ ne abonsamfoᴐ tumi sԑe efidua no mufoᴐ 

nyinaa. Saa sunsum yi tumi bᴐ onipa ho ban sononko. Saa sunsum yi tumi dane yԑ ᴐsaman ԑberԑ 

a obi awu no.   

Boahene (2001, p. 285) kyerɛ sɛ, Abadintoᴐ mu nso no, Akanfoᴐ wᴐ gyidie bi sԑ, mpԑn pii 

no, sunsum a ԑwᴐ onipa a wᴐde ne edin to abᴐfra no mu no tumi nya nsunsuansoᴐ wᴐ saa 

abᴐfra no so. Ԑnam sunsum a ԑwᴐ saa edin a wᴐde to abᴐfra no mu no enti, abᴐfra no tumi 

fa nnepa bi te sԑ nyansa, akokoᴐduro ne mmaninsԑm a ԑbata saa edin no ho no. Yei enti na 

wᴐka sԑ, ‘Edin bara’ no  

 

2.3.7. Adunsinfoᴐ 

Agyekum (2011, p. 195) de to edwa sԑ, Adunsinfoᴐ nam nananom anammᴐn so de 

nhahamma, nnunsini ne nhoma sa yareԑ, gye awoᴐ, bᴐ nnipa ho ban ma wᴐnya ahotᴐ. 

Akanfoᴐ gye Adunsinfoᴐ di yie ɛsiane nyarewa ahodoᴐ a wᴐtumi de nhahamma sa ma ԑyԑ 

nwanwa no enti. Ԑtᴐ da bi a, yarewuo tumi bᴐ onipa bi nanso onipa no ne n’abusuafoᴐ tumi 

nya akokoᴐduro ne gyidie de ᴐyarefoᴐ no kᴐ odunsinni bi hᴐ ma ᴐkeka nhahamma bobɔ 

mu de sa ᴐyarefoᴐ yi yareԑ wᴐ ԑberԑ tiawa bi mu a ᴐnso daeԑ mpo nhunu asopiti wᴐ mu.  

Deԑ ԑyԑ a na ԑyԑ anika wᴐ adunsinfoᴐ ayaresa ho ne sԑ, wᴐma wotua sika ketewa bi a wᴐfrԑ 

no ntoaseԑ (odunsinni hwere ne sikatene na ԑnyԑ ne ntoaseԑ) na sԑ nananom boa ma ᴐtumi 

sa yareԑ no a, na wagye sikatene kakra bi aka ho. Adunsinfoᴐ nyinaa suban a wᴐda no adi 

nyԑ koro. Wᴐn mu biara wᴐ suban ne nneyԑԑ a ᴐde yԑ n’adwuma. http://www.hindaw.com 

(Retrieved: June 14, 2020 @ 11:36pm). 

 

2.3.8. Suman 

Agyekum (2011, p. 186) se, suman tumi nnuru bosom. Wᴐde afifideԑ ne nneԑma a wᴐgye di sԑ 

sunsum wᴐ mu na ԑkuru. Saa nneԑma yi bi ne bodua, bᴐnwoma, dompe, sedeԑ, nhwenneԑ bi te 

sԑ gyanneԑ ne bᴐdᴐm. Wᴐhye saa nneԑma yi na wᴐde akuru suman no. Suman bi wᴐ hᴐ a wᴐde 

mogya na ԑdue. Wᴐwie a, wᴐde suman no kᴐ abosom tatahwe hᴐ kᴐhyԑ no den. Wᴐde suman 

yan anaa wᴐde to wᴐn asene mu. Ebinom suman yԑ kawa a wᴐde hyԑ wᴐn nsa. Wᴐkora bi nso 

wᴐ adaka mu. Wᴐde bi nso bobᴐ wᴐn abakᴐn ne wᴐn mmatiri so. Wᴐde bi bobᴐ batakari ne 

ԑkyԑ mu. Wᴐde bi sensԑn afiboboa ano de pam sunsummᴐne. Ɔkanni de suman wԑn ᴐne ne 

efiefoᴐ. Suman biara di dwuma baako pԑ, sԑ ebia awoᴐ suman a, awoᴐ adwuma nko ara na ԑdi. 

Sԑ ntᴐkwa, awareԑ, adutoᴐ anaa ayera a, saa dwuma no nko ara na ԑtumi di. 

Saa suman (dufa) yi bi na ‘Anhununtɛm’ (kr.9) mu no, Agya Adubɔfoɔ nyaa wɔ eyuo no 

mu no a ɔde kɔmaa ɔkɔmfo panin hyɛɛ no den maa no no. Na ɛyɛ ahayɔ suman a na ɔde 

berɛboɔ na ɛdue.  

University of Education,Winneba http://ir.uew.edu.gh

http://www.hindaw.com/


33 
 

2.3.9. Nnua ne Nhoma 

Agyekum (2011, p. 188) ma ԑda adi sԑ, yԑwᴐ nnua bi te sԑ odii, tweneboa, odum, ne 

ahomakyԑm. Akanfoᴐ wᴐ gyidie sԑ, saa nnua ne nhoma yi wᴐ sunsum a wᴐbԑtumi de wᴐn 

ahiasԑm ato wᴐn so na wᴐne sunsum nkaeԑ no adi nkutaho. Sunsum a nnua ne nhoma yi 

wᴐ enti na yԑtaa de yԑ aduro no. Saa nnua ne nhoma yi nyinaa, ansa na obi bԑtwa no, gye 

sԑ ᴐyԑ ho amanneԑ bi. Afei yԑwᴐ afifideԑ bi te sԑ aya, ԑgorᴐ, adwera, taameawu, nsommԑ 

ne ntᴐmmԑ. Akanfoᴐ wᴐ gyidie sԑ, saa nneԑma yi wᴐ sunsum a ԑbԑboa wᴐn wᴐ akwan 

ahodoᴐ so. Wei enti yԑde saa afifideԑ yi yԑ nnuro pii. 

Yɛkenkan ‘Anhununtɛm’ a, ɛyɛ nnua, nhoma ne nhahamma na na Agya Adubɔfoɔ, Ɔkɔmfo 

panin ne adunsinfoɔ nkaeɛ no de sa ayarefoɔ yareɛ. 

 

2.4. Akan Kasadwini  

Nnipa rekᴐ na wᴐreba nyinaa yԑ Kasadwini; ԑfiri awoeԑ kᴐsi owuo mu. Yei ma yԑhunu sԑ, 

Kasadwini ka asetena ne abrabᴐ ho. Kasadwini ayԑ ne ho kokurobetie a yԑrentumi nsiane ne ho 

mmᴐ ԑpᴐ biara wᴐ ewiase. Dwumadie yi fa Akan Kasadwini ho. Kasadwini yԑ adesuadeԑ bi 

a ne ntaban mu trԑ pa ara yie enti, sԑ wose wobԑka ho asԑm nyinaa a, worennya no akayԑ 

(Finnegan 1970; Kennedy 1987; Krampah 1997; Sarpong 2006; Agyekum, 2011). Ne saa 

enti, merebԑhwԑ kasadwini asekyerԑ, kasadwini nkyekyԑmu ahodoᴐ, kasadwini 

nkyekyԑmu ahodoᴐ yi su ne nneԑma a ԑbᴐ abira ne deԑ ԑsesԑ wᴐ kasadwini ahodoᴐ yi ho. 

Afei mԑka biribi afa atwerԑ kasadwini ahodoᴐ no ne ayᴐnkofa a ԑda wᴐn ntam no ho. Sԑ 

merefiri aseԑ a, na merekyerԑ kasadwini ase sԑdeԑ animdefoᴐ bi aka afa kasadwini ho ne 

deԑ me nso m’adwene kyerԑ me fa ho. 

Boahene (2001, p. 125) kyerԑ mu sԑ, Kasadwini firi Greekifoᴐ kasa ‘literal’ mu a asekyerԑ ne 

‘atwerԑ’. Ɔkyerԑ sԑ, Kasadwini yԑ adwinneԑ bi a yԑde nnipakuo bi kasa anwene. Deԑ ᴐretwerԑ 

anaa deԑ ᴐrekasa no tumi nwono fa saa nnipakuo yi mpaninsԑm ho, wᴐn asetena mu nhyehyԑԑ 

ho, wᴐn abrabᴐ, gyidie ne wᴐn nyamesom ho. Ԑberԑ a obi bԑtumi ahunu saa nnipakuo yi asetena 

mu nsԑm, wᴐn abrabᴐ, wᴐn gyidie, wᴐn nyansa ne wᴐn nimdeԑ ho biribi no, na ԑfiri Atwerԑ 

Kasadwini (Written Literature) anaa Anomsɛm Kasadwini (Oral Literature). Deԑ Boahene 

(2001) de to edwa yi ma mehunu sԑ, ansa na obi bԑhunu nnipakuo bi asetena anaa wᴐn abrabᴐ 

mu nsԑm no, na ԑfiri Kasadwini. 

Azasu ne Geraldo (2004) kyerԑ sԑ, Kasadwini yԑ asԑmdԑ a emu nyansa no reyԑ ayԑ nokorԑ. Yei 

ma no da adi sԑ kasadwumfoᴐ no nhyehyԑ wᴐn nsԑm no biarabiara na mmom, wᴐto wᴐn bo ase 

de wᴐn nyansa na ԑhyehyԑ ma no tᴐ asom. 
 

Azasu ne Geraldo (2004) kᴐ so kyerԑ sԑ, sԑ wᴐfa anwonsԑm sei a, ԑwom sԑ emu nsԑm no nnᴐᴐso 

te sԑ Ahwԑgorᴐ ne Abasԑm deԑ no deԑ, nanso anwonsԑm mu nsԑm kura nyansa a emu dᴐ pa ara. 

Sԑ yԑhwԑ a, kasadwumfoᴐ no bᴐ wᴐn tirim hyehyԑ nsԑm no deԑ nanso, ԑyԑ a na wᴐn nsԑm no 

gyina asetena mu nokwasԑm bi so. Yei si Krampah (1997) asԑm bi a ᴐka so dua. Ɔkyerԑ sԑ, ԑyԑ 

nsԑm ahodoᴐ bi a nnipa dasani ahyԑda de n’adwene ahyehyԑ a ᴐde da n’adwendwene, gyidie, 

n’akoma apԑdeԑ ne deԑ ᴐdwene fa abᴐdeԑ ne ewiase abrabᴐ ho adi.  
 

Krampah (1997) toa so sԑ, Kasadwini no bi fa nkyerԑkyerԑmu a ᴐdasani de ma wᴐ nneԑma bi a ᴐnte 

aseԑ ho. Saa ara nso na ebi fa honam ne sunsum mu ewiase ho. Ebi nso fa amammerԑ ne amanneԑ 

a nnipa bi bԑtoeԑ a wᴐnnim n’ahyԑaseԑ ho. Ɔdaa no adi sԑ, Kasadwini no bi yԑ anansesԑm, na ne fa 

bi nso yԑ nnwom, ebi yԑ abakᴐsԑm na emu nokorԑ ayera na akᴐyԑ sԑ abasԑm bi. Nhwԑsoᴐ a Krampah 

(1997) de hyԑԑ n’asԑm yi mu kena ne, Asantefoᴐ nsԑm a ԑfa Ɔkᴐmfoᴐ Anᴐkye ho no. Ɔkyerԑ sԑ, 

saa nsԑm no akᴐyԑ te sԑ anansesԑm nanso ebi yԑ nokwasԑm a ԑsiiԑ pa ara. 

Kasadwini no bi yԑ anwonsԑm a wᴐahyehyԑ no frenkyemm a ne ka yԑ dԑ, ebi nso yԑ agorᴐ 

nneyԑԑ a nnwom ka ho ԑnna ebi nso yԑ atosԑm a nokwasԑm anaa bᴐsrԑmka. Deԑ Krampah (1997) 

ka de wieeԑ ne sԑ, Kasadwini dodoᴐ no ara yԑ bᴐsrԑmka. Sԑ mehwԑ deԑ Azasu ne Geraldo (2004) 

ne Krampah (1997) kyerԑ yi a, mehunu sԑ Kasadwini biara kuta nyansa a emu dᴐ. 

 

Agyekum (2011, p. 1) kyerԑ sԑ, Kasadwini yԑ bᴐsrԑmka ne kasa a yԑahyԑda anwono de asaasae 

a ԑda ankorԑankorԑ anaa ᴐman bi suahunu, nnepa, amammerԑ, anyamesom ne wᴐn gyidie adi 

wᴐ ԑberԑ bi mu. Kasadwini yԑ abrabᴐ ne adwenemsԑm a yԑde kasa ayԑ. Ԑyԑ adeԑ a yԑde yԑn ano 

ka anaasԑ yԑtwerԑ. 
 

Deԑ yԑde yԑn ano ka no edin de Anomsԑm Kasadwini ԑnna deԑ yԑatwerԑ no nso de Atwerԑ 

Kasadwini. 

Sԑ yԑhwԑ deԑ Krampah (1997) ne Agyekum (2011) adwenkyerԑ fa dekodeԑ a Kasadwini yԑ no 

ho a, wᴐn nyinaa adwene kᴐ bԑnkorᴐ mu sԑ, Kasadwini yԑ bᴐsrԑmka. Ԑwom sԑ Kasadwini yԑ 

bᴐsrԑmka deԑ, nanso, kasadwumfoᴐ no gyina nsԑm a ԑwᴐ asetena mu so na wᴐhyehyԑ wᴐn 

dwumadie no. Yei ma yԑhunu sԑ, yԑrentumi mmu yԑn ani nngu nyansa a ԑwᴐ mu no so koraa. 

Ԑno enti na Agyekum (2011) twe adwene si so sԑ, Kasadwini yԑ abrabᴐ.  

 

Ԑyԑ nsԑm ne nneɛma a atwa yԑn ho ahyia no na kasadwumfoᴐ no gyina so de hyehyԑ wᴐn nsԑm 

no ma ԑwie mudie. Saa ara na ԑteԑ wᴐ Atwerԑ Kasadwini bi te sԑ Abasԑm mu nso. Sԑ yԑhwԑ 

Aidoo (2017) Abasԑm nwoma ‘Anhununtԑm’ a mereyԑ mu mpԑnsԑmpԑnsԑmu yi mu a, yԑhunu 

sԑ, ᴐgyinaa nsԑm a ԑtumi sisi ne nneɛma a ɛkɔ so wᴐ afie mu bi te sԑ nyarewa, nnaadaa, ᴐsom 

mu gyidie, adwumayᴐ so na ԑhyehyԑԑ ne nsԑm no. Yei ma yԑhunu sԑ Kasadwini biara yԑ abrabᴐ 

mu nsԑm. 

Agyekum (2013) faa Kennedy (1987) asԑm yi kaa wᴐ ne nwoma no mu sԑ, Kasadwini yԑ 

mfoniyԑ a ԑma atenka. Chapman (1992) de kakra foaa Kennedy (1987) deԑ yi so sԑ, saa mfoniyԑ 

yi, wᴐde kasa na ԑyԑ. Sԑ yԑhwԑ Kennedy (1987) ne Chapman (1992) asԑm yi a, kasadwumfoᴐ 

no de kasasu ahodoᴐ na ԑyԑԑ adwuma wᴐ wᴐn dwumadie ahodoᴐ no mu na ԑno na ԑboa ma 

wᴐtwa nneԑma ho mfonini kyerԑ atiefoᴐ. Wᴐtumi de biribi gyina hᴐ ma biribi anaa wᴐtumi de 

adeԑ bi toto adeԑ bi ho. Yei boa ma yԑtwa nneԑma ho mfonini wᴐ yԑn adwene mu na yԑte deԑ 

wᴐrekyerԑ no ase yie.  
 

Edgar ne Jacobs (1995) kyerԑ Kasadwini ase sԑ, ԑyԑ nsaeԑ bi a ԑka Abasԑm, ԑka ᴐyԑkyerԑ fa 

abrabᴐ mu nneԑma ho, ԑda atenka bi adi na ԑkyerԑkyerԑ nsusuiԑ mu. Sԑ yԑhwԑ deԑ animdefoᴐ yi 

aka yi a, sԑ yԑpԑ sԑ yԑte nnipakuo bi asetena mu nsԑm ase anaa wᴐn abrabᴐ ase a, yԑbԑtumi afa 

wᴐn Kasadwini so ahunu saa nnipakuo no yie pa ara. Kasadwini no mu na yԑhunu kasasu ahodoᴐ 

na ԑboa ma yԑtumi twa nneԑma ho mfonini wᴐ adwene mu. Yei mma yԑmfiti prԑko pԑ nkasa 

ntia obi, na mmom yԑbԑte deԑ enti a ebia onipa no yԑ n’adeԑ saa ԑkwan no so ase. 

 

2.4.1. Kasasu  

Agyekum (2011, p. xxi) ka sɛ, “Kasasu yɛ Kasadwini ahodoɔ no mu nneɛma a 

kasadwumfoɔ biara bɛtumi agyina so de asɛm bi ato edwa wɔ ԑberɛ a ɔrempa asɛm no ho 

ntoma.” “Kasasu ma Kasadwini da nso firi yɛn daa daa kasa a yɛka ho. 
 

Baldauf (1997) ne Haase (2002) kyerɛ a, kasasu yɛ adeɛ bi a ɛboa ma wɔde hyehyɛ abrabɔ 

mu nneɛma bi ma ɛne yɛn suahunu to kɛsɛ. Wɔkyerɛ a, kasasu wɔ kasa frenkyemm ne daa 

daa kasa nyinaa bi mu. Sɛ yɛhwɛ animdefoͻ nkyerɛaseɛ yi a, yɛhunu sԑ, kasasu yԑ kasa mu 

adwinneɛ a ɔkasadwumfoɔ anaa ɔkasafoɔ no de saasae anaa nwene ne nsɛm a ɔde to edwa 

wᴐ ԑberɛ a ɔnwae asɛm no anim wɔ Anomsɛm Kasadwini anaa Atwerɛ Kasadwini mu.  

Kasasu ahodoᴐ a animdefoᴐ binom kyerԑ sԑ ԑtaa pue Kasadwini mu no mu bi na ԑdidi soᴐ yi: 

 

2.4.1.1.  Kasakoa 

Sekyi-Baidoo (2002, p. 233) sɛ yɛka kasakoa a, ɛyɛ kasa a ne nteaseɛ no yɛ mua anaa baako 

na obi ntumi nnyina nkoronkoro nsɛmfua a ɛwͻ asɛnka no so nnya nteaseɛ. 

Kirkpatrick (2009, p. 238) nso de foa so sɛ kasakoa yɛ kasasini a ne nteaseɛ no yɛ mua na 

ɛsesa firi ankorԑankorɛ nsɛmfua a ԑpue wͻ ͻkasasini no mu. Kasakoa yɛ kasa bi a yɛnka no 

tee na mmom yɛde nwonwan anaa yɛaka akoa no a wontumi nnyina ne nsɛmfua 

nkoronkoro no so nkyerɛ aseɛ. 

 

Prempeh (2016, p. 27) nso ka sԑ, saa kasa a obi de suma anaa ɔde hinta no na wɔfrɛ no 

kasakoa anaa kasatɔmmɛ. Sɛ obi de kasakoa yi frafra ne kasa mu wɔ asɛnka mu a, Akanfoɔ 

bu saa onipa no sɛ n’ano ate na n’ani nso abue. Saa kasasu yi yԑ adeԑ a yԑafira no ntoma. 

Ne nteaseԑ no gyina obi a ɔtumi dwene kɔ ԑkan so. 

 

2.4.1.2. Abirabᴐsԑm 

Agyekum (2011, p. 4) ka sԑ, Kasadwini biara wᴐ abirabᴐsԑm, ԑmfa ho sԑ ahinta anaa ani da hᴐ. 

Yei yԑ ԑkwan baako a kasadwumfoᴐ fa so hyehyԑ wᴐn nsԑm. Saa abirabᴐsԑm yi bԑtumi ayԑ deԑ 

ԑwᴐ Kasadwini mu agofomma bi ankasa mu; ԑbԑtumi ayԑ ԑberԑ bi a n’adwene mu yԑ no naa wᴐ 

nneԑma bi a ᴐpԑ sԑ ᴐyԑ ho. Ԑtumi ba sԑ ᴐnhunu sԑ ᴐntᴐ nkᴐ biribi so nyԑ, anaasԑ ᴐnnyae ngu hᴐ. 

Ԑbԑtumi nso ayԑ abirabᴐsԑm a ԑda agofomma ahodoᴐ a wᴐwᴐ Kasadwini agorᴐ bi mu. Yei na 

ԑde akyinnyegyeԑ ba no; ԑbԑtumi ayԑ abirabᴐsԑm a ԑda amammerԑ, atetesԑm ne abԑԑfo nsesaeԑ 

mu. Agyekum (2011, p. 31) kᴐ so kyerԑ mu sԑ, abirabᴐsԑm yɛ kasasuo asɛm a deɛ obi reka 

ne deɛ ɔde rekyerɛ no nnam baabiara koraa. Obi bɛtumi aka sɛ ne yɔnko bi ahyɛ ada so wɔ 

ԑberɛ a ɔnni sika kaprɛba mpo. Yɛtaa hyia abirabɔnsɛm yi bi wɔ ehuro kasa mu ne ԑberɛ a 

obi nso pɛ sɛ ɔdi ne yɔnko ho fɛw no.  

Sԑ yԑhwԑ Onyankopɔn abɔdeԑ mu a, ɔbɔɔ nneԑma no bi mmienu mmienu. Sԑ anyԑ fitaa a 

ԑbԑtumi ayԑ tuntum, mpanin anaa mmɔfra, tenten anaa tiatia. Saa abirabɔ kasasu yi boa 

ɔtwerԑfoᴐ sɛ kasasu a ɔtumi de bɔ akutia anaa kasatwie wɔ ԑberԑ a ɔka ne nsԑm ma no twe 

adwene kɔ abirabɔ so. 

 

2.4.1.3. Ԑbԑ 

Finnegan (1970, p. 390) se, ԑbε yε nsεm tiawa bi a yεanwene firi tete na εda nnipakuo bi 

adwene ne wͻn nyansahunu adi. Wiafe-Akenten (2008) ne Finnegan yɛ adwene sɛ, ɛbε yε 

ᴐkasamu tiawa bi a nananom ahyehyε de atoto asetena, abrabͻ ne atetesεm ho asi no 

agyinaeε na εkura nyansa, nokorε, afotusεm ne atetesεm pii, wͻafa εkwan bi so abͻ no pͻ 

ayε no ntotohosεm de agya nkyirimma. 
 

Wiafe-Akenten (2017), Durkheim (1933) ne Yankah (1989) a wᴐadi dwuma bebree afa 

kasa ne mmε ho yε adwene sε, εbε yε εkwan bi a obi fa so sͻne anaa bͻ asεm anaa 

adwenkyerε bi a εdͻͻso pͻ de kyerε n’adwene wͻ nsεm bi ho. 
 

 

Agyekum (2005, p. 9) ka sε: “Mmε mu na yεhunu tete nyansa ne nimdeε dodoͻ a yεn 

nananom nya firii osuahunu, abrabͻ ne asetena, amanyͻ anaa εkwan a wͻfaa so buu ᴐman 

no mu.” 

ℇda adi pefee wͻ asekyerε yi nyinaa mu sε, εbε yε nsεntia bi a yεn nananom abͻ no 

pͻ de ato hͻ ama wͻn ԑberεsofoͻ, nnεεmmafoͻ ne nkyirimma. ℇbε da asetena anaa 

abrabͻ mu osuahunu bi adi. ℇyε abrabͻ mu nyansahunu anaa adwene mu nsεm a εda 

nsonsonoeε a εwͻ ͻman, nnipakuo, suban, nneyεε, nyansa ne asetena mu nsεm adi ma 

nkyirimma sua biribi firi mu. 

 

Yankah (1989) kyerε mu a, Akanfoͻ hunu sε, εbε yε kasa mu abohemmaa a εma kasa yε 

dε εsan yε hwam. Sε Ɔkanni bi bu ԑbε ma εtͻ asom anaa ԑsi asԑm no so a, yεtaa ka sε; (i) 

ͻte ԑbε (ii) ͻbu ԑbε yie (iii) n’ano ate (iv) ͻyε akͻkoraa nana. Mmε di dwuma pii wͻ 

Akanfoͻ kasa, amammerε ne abrabͻ mu pa ara.  

 

Ɛbε nkyerεaseɛ ne deε animdefoͻ aka no nyinaa ma yεhunu sε, εbε wͻ ewiase afanan 

nyinaa.  

Agyekum (2011, p.51) nso deԑ a ᴐka fa ԑbԑ ho ne sԑ, abebuo yԑ kasakyerԑmu anaa 

kasafrenkyemm a yԑde kyerԑ asԑm bi a yԑpԑ sԑ yԑka ase anaa yԑde si asԑm so dua ma nnipa 

te aseԑ pefee. Ԑyԑ kasa mu abohemmaa a ԑpue edwam hyԑnn wᴐ ᴐkasa mu. Sԑ obi kasa na 

ᴐtumi bu ԑbԑ a ԑfata a, ԑhyԑ asԑm no ma na ԑyԑ atiefoᴐ nso dԑ. Abebuo yԑ aduradeԑ a ԑma 

kasa no yԑ hwam, ԑda adwene titire a ԑwᴐ asԑm no mu no adi ma nteaseԑ yi ne ho. Ԑbԑ yԑ 

nsԑm a yԑn nananom abᴐ no ԑpᴐ de da abrabᴐ (asetena) mu osuahunu adi. Ԑyԑ nsԑntiawa bi 

a ԑsi asԑm bi so dua. Ԑyԑ adwenemsԑm a ԑda ᴐman bi nyansa, gyidie, suban, nneyԑԑ ne wᴐn 

asetena mu nsԑm adi. Ԑbԑ nnyina bo koro so, ne nteaseԑ gyina asԑm korᴐ a yԑreka no so. 

Ԑbԑ yԑ Akanfoᴐ ho adeԑ ne wᴐn agyapadeԑ a wᴐntoto no ase koraa. 

2.4.1.4.   Sԑnipa 

Agyekum (2011, p. 28) ma yԑhunu sԑ, Sɛnipa firi nsɛmfua mmienu sɛ + nipa mu. Asɛmfua 

sɛnipa gyina hɔ ma Kasadwini mu adeɛ bi a ɛnyɛ nnipa na mmom ɛyɛ nneɛma, na ɛyi 

suban bi adi te sɛ nnipa na ɛreyɛ pɛpɛɛpɛ. Yɛwɔ adeyɛ nsɛmfua bi a ɛma asɛm bi yɛ sɛnipa. 

Sɛnipa ho nhwɛsoɔ a ᴐde maeԑ no ne: 

1. Mframa no bͻͻ hwerɛma.  2. Adwuma no afa ne ntoma afura. 3. Seesei nkontompo redi 

ᴐhene. 

Nhwɛsoͻ yi mu no, yɛtumi hunu sɛ onipa na anka ɛwͻ sɛ, ͻbͻ hwerɛma, fura ntoma anaa 

ͻdi ᴐhene, nanso Kasadwini mu deɛ mframa, adwuma anaa nkontompo di dwuma ahoroͻ 

yi, enti ԑyɛ sɛnipa. 

Ԑtɔ da bi a mframaden bi tumi bͻ a, ne dede bͻ hwerɛma te sɛ deɛ ɛyɛ onipa na ͻrebɔ 

hwerɛma nti, yɛtumi de nipa su ma no ka sɛ mframa no ɛrebɔ hwerɛma. Deԑ mede retoa so 

ne sԑ, kasasu yԑ aduradeԑ a ԑfura Kasadwini ho ntoma na gye sԑ ɔba nyansafoɔ na ɔtumi 

sane. 

 

2.4.1.5.   Ntimu 

Prempeh (2016, p. 122) ka sԑ, Kasadwini mu no, yɛtaa hunu sɛ ᴐtwerԑfoᴐ anaa ᴐnwonfoᴐ 

bi tumi ti ne nsԑmfua anaa ᴐkasamu bi a ɛho hia no anaa ɛyɛ no dɛ pa ara mu. Nhwԑsoᴐ a 

ᴐde maeԑ nie: 

              Kokofu Adu Ampoforo Antwi 

              Momma mo homene so 

              Mommra! 

              Mommra! 

              Mommra!  

Ԑha yi, yɛtumi hunu sɛ yɛati asɛmfua ‘Mommra’ mu a ɛma yɛhunu sɛ ɛho hia ᴐtwerԑfoᴐ no 

pa ara. Agyekum (2013, p. 68) ka sɛ, adeɛ a ɛtwe atiefoͻ adwene ne wͻn anigyeɛ na ɛma 

wͻtumi sͻ asԑm anaa nnwom bi mu ne ntimu. Nnwom ahodoͻ mu no, sɛ ͻdwontoni no 

hunu sɛ atiefoͻ no ani gye ho a, ͻtoa so titi nsɛm no mu sɛdeɛ ɛbɛma atiefoͻ ano akokwa 

so na wᴐasͻ nnwom no mu asua to. 

 

2.4.1.6.  Anihanehane 

Agyekum (2011, p. 28-29) se, anihanehane yԑ kasasu a ԑkyerԑ biribi a ԑma obi ho dwiri no 

anaa wahyԑda aka asԑm bi ato mu nkyene ama asԑm no ayԑ kԑseԑ boro sԑdeԑ ԑteԑ no so. Sԑ 

wohwԑ sԑdeԑ asԑm no siteԑ a, wobԑka sԑ ԑyԑ atorᴐ na ԑmfa ԑkwan mu koraa nanso na ne ka 

ara ne no. Obi bԑtumi aka sԑ, “Obi afᴐn ayԑ sԑ praeԑ duaa.” Yԑnim sԑ onipa tumi fᴐn yԑ 

ketewa deԑ, nanso sԑ ᴐbԑyԑ sԑ praeԑ duaa deԑ, dabida. Saa ara nso na obi bԑka sԑ, “Obi adidi 

ayԑ twᴐtwᴐfoo sԑ ԑsono.” Wei nso yԑtumi hunu sԑ obi yԑ kԑseԑ sԑ ԑdeԑn ara a, ᴐrentumi nyԑ 

sԑ ԑsono enti ԑyԑ anihanehane. Yԑhunu sԑ anihanehane yԑ ntotohosԑm nkorabata baako. 

Agyekum (2011, p. 29) kɔ so kyerɛ mu sɛ, Akan kasa mu no, yԑtumi nso frԑ anihanehane 

sԑ “Ntrԑha” anaa “Menewa”. Asԑm “Ntrԑha” firi nsianimu “n-“ ne adeyᴐ “trԑ” ne 

akontabudeԑ “ᴐha” mu na ԑkyerԑ sԑ, onipa no agyegye asԑm no ho ᴐha ne ne mmᴐho. Asԑm 

“Menewa” nso yԑbԑnya afiri sԑ “obi mema ne homene so” a ԑkyerԑ sԑ ᴐrepagyapagya ne 

ho. Wei nso kyerԑ sԑ, deԑ ᴐreka asԑm no repagya mu ama ayԑ tenten. 

2.4.1.7.   Ntotohosԑm 

Agyekum (2011, p. 27) kyerԑ sԑ, “Ntotohosԑm” firi mᴐᴐfim ahodoᴐ yi mu: n- + to-to + ho 

(a) sԑm. 

Wei yԑ kasasu a yԑde nneԑma anaa adwene mmienu bi a ԑnhyia toto ho wᴐ ԑberԑ a yԑde 

nsԑm bi te sԑ: sԑ, te sԑ, gyenegyene, kyԑn, sene, rehyԑ nneԑma no mmienu mfimfini te sԑ 

ebia, X te sԑ Y. Yԑhyia ntotohosԑm wᴐ Akan apaeԑ, ayan, nsuiԑ ne nnwom ahodoᴐ mu. 

Kasadwini mu animdefoᴐ kyerԑ mu sԑ ntotohosԑm yԑ nnyinahᴐma tenten. Yԑwᴐ 

ntotohosԑm nhwԑsoᴐ ahodoᴐ te sԑ: “Wawo te sԑ prako”, “Afenaa no yԑ bonniayԑ sene 

akokᴐ” “Amakye ԑdwom foforᴐ no, gyenegyene ԑwoᴐ.” 

 

2.4.1.8. Nsawᴐsoᴐ 

Agyekum (2011, p. 31) ka sԑ, nsawᴐsoᴐ yԑ nsԑm bi a ԑne afoforᴐ kᴐ pԑ anaa bᴐ abira wᴐ 

beaeԑ bi. Wei tumi yԑ adeyԑ ne ᴐkyerԑfoᴐ. 

Nhwԑsoᴐ:               i. Ɔkᴐᴐ ԑsoro awia.              ii. Ɔbaa asase so anᴐpa. 

Yԑtumi nso nya nsawᴐsoᴐ ntwaremu. Wei mu no, nsԑmfua a ԑdi nsawᴐsoᴐ yi nni 

nhwԑanimu, na mmom wᴐsesa wᴐn beaeԑ a wᴐwᴐ no. Wᴐdi ntwaremu. Wᴐti nsԑntitire anaa 

kasasin titire bi a ԑwᴐ nsensaneeԑ a ԑdi ԑkan no mu wᴐ deԑ ԑtᴐ so mmienu no mu. 

Nhwԑsoᴐ:                    i. Asuo atware ԑkwan.                     ii. Ԑkwan atware asuo. 

2.4.1.9.   Nnyegyeeԑ-sԑ-adwene 

Agyekum (2011, p. 30) ka sԑ, wei gyina hᴐ ma nnyegyeeԑ a ԑwᴐ nkyerԑaseԑ a yԑtumi gyina 

sԑdeԑ nnyegyeeԑ no siteԑ so hunu deԑ asԑm no kyerԑ. Weinom taa di dwuma sԑ ᴐkyerԑfoᴐ, 

nanso wᴐn su te sԑ nteamudeԑ. Yԑtaa de yeinom kyerԑ suban, anaa tebea bi a ᴐkasafoᴐ no 

wᴐ mu anaa sԑdeԑ adeyԑ bi kᴐᴐ so. Weinom boa Kasadwini no ma nneԑma bi mu da hᴐ 

pefee. Nnyegyeeԑ-sԑ-adwene taa nya nkakuho sԑ ebia, guan guan, pan pan, pum pum, kim 

kim. 

i. Ahwehwԑ no hwee hᴐ gongorann.                      ii. Kube no te hwee fam pum.                                            

iii. Ɔmenee fufuo no gonagona.                             iv. Ɔbubuu paanoo no wee no dwԑԑdwԑԑ. 

Saa nhwԑsoᴐ yi mu no, nnyegyeeԑ-sԑ-adwene no ma yԑhunu sԑdeԑ adeyԑ ahodoᴐ no ano 

den siteԑ. Yԑtumi sae anaa nya nnyegyeeԑ-sԑ-adwene yi bi ka ho, yei na ԑkyerԑ sԑ kasa di 

adaneadane. 

 

2.4.1.10.  Ampԑ-mmuaeԑ-asԑmmisa 

Bandoh (2018, p. 54) ma yԑhunu sԑ, saa kasasu yi yԑ asԑmmisa bi a ԑnhwehwԑ sԑ atiefoᴐ 

anaa akenkanfoᴐ no de mmuaeԑ bԑba anaa wᴐbԑyi asԑmmisa no ano deԑ, nanso ԑyԑ ԑdeԑn 

ara a, wᴐbua asԑmmisa no wᴐ wᴐn tiri mu. Yei boa akenkanfoᴐ anaa atiefoᴐ ma wᴐte deԑ 

kasadwumfoᴐ no pԑ sԑ ᴐde to edwa no ase yie. Nhwԑsoᴐ a ᴐde maeԑ ne, “Yԑreka asԑm no 

sԑn na ayԑ dԑ?” 

2.5. Kasadwini Nkyekyԑmu Ahodoᴐ 

Agyekum (2013) kyerԑ mu sԑ kasadwini gu mu titire ahodoᴐ mmienu. Weinom ne 

Anomsԑm kasadwini ne Atwerԑ Kasadwini. 

 

2.5.1.  Anomsԑm Kasadwini 

Krampah (1997) se, Anomsԑm Kasadwini yԑ kasadwini a yԑka wᴐ yԑn ano anaa yԑde ano 

na ԑdi ho dwuma. Yԑtumi frԑ no Anom Kasadwini anaa Asesԑm ԑfiri sԑ ne nnyinasoᴐ firi 

atiesԑm mu. Agyemang (2005) nso ka sԑ, Anomsԑm Kasadwini yԑ nneyԑԑ ne su bi a ԑberԑ biara 

ԑda mpanin ano na wᴐka kyerԑ nkyirimma ma wᴐn nso ka kyerԑ wᴐn mma. Ԑfiri awoᴐ 

ntoatoasoᴐ so kᴐsi awoᴐ ntoatoasoᴐ so a ne nyinaa ԑyԑ nyameama. Agyemang (2005) asԑm yi 

ma emu da hᴐ sԑ, sԑ yԑrepԑ Kasadwini a akyԑre sene Kasadwini biara a, ԑyԑ Ano Kasadwini 

ɛsiane sԑ, ԑka onipa no ho ԑfiri awoᴐ mu kᴐsi owuo mu. 

Agyekum (2011, p. 1) Anomsԑm Kasadwini yԑ bᴐsrԑmka ne kasa a yԑahyԑ da anwono de asaasae 

a ԑda ankorԑankorԑ anaa ᴐman bi suahunu, nnepa, amammerԑ, anyamesom ne wᴐn gyidie adi 

wᴐ ԑberԑ bi mu na yԑde yԑn ano na ԑda no adi. Bio, Anomsԑm Kasadwini yԑ abrabᴐ ne 

adwenemsԑm a yԑde kasa anwono na yԑde yԑn ano na ԑda no adi. 

Anomsԑm Kasadwini Su 

Agyekum (2011, p. 15) kyerԑ sԑ, Abibifoᴐ wᴐ ԑkwan a wᴐfa so da nneԑma bi a akᴐ so wᴐ wᴐn 

abrabᴐ mu adi. Wᴐnam Anomsԑm a wᴐahyehyԑ ato hᴐ so da wᴐn gyidie, wᴐn nnwuma, 

mmoadoma ne ᴐdomankoma agyapadeԑ ne ne bᴐbea anaa atenaeԑ a atwa wᴐn ho ahyia, 

Onyame, sunsum nkaeԑ no ne wᴐn asetena mu nneԑma ahodoᴐ no adi. Anomsԑm ne emu nneyԑԑ 

nyinaa gyina deԑ ᴐmanfoᴐ de abrabᴐ mu asetena rehwehwԑ de abᴐ wᴐn ᴐbra wᴐ saa ԑberԑ no 

mu so. Wei enti na daa nyinaa, ԑtaa sesa no. Wei ma ԑda adi pefee sԑ, Berԑsosԑm ne Kasadwini 

na ԑnam.  

Agyekum (2011, p. 16) ka sԑ, Anomsԑm gyina saa nneԑma a ԑdidi soᴐ yi so. Ɔkasa, ᴐkasa 

nhyehyԑԑ, ᴐyԑkyerԑ, agorᴐ ahodoᴐ, nsaeԑ, nweguwotirimu/akaakaeԑ. 

Agyekum tase yeinom mmaako mmaako kyerԑkyerԑ emu biara mu sԑdeԑ ԑdidi soᴐ yi. 

Agyekum (2011, p. 16) kyerԑ mu a, adeԑ titire a ԑwᴐ Anomsԑm Kasadwini ho ne ᴐkasa. Ԑhia 

kasa frenkyemm a aba wᴐ mu. Ԑwᴐ sԑ kasa no di mu na ԑyԑ kasa a ᴐman no gye to mu sԑ ԑdi 

mu. Bio, ԑwᴐ sԑ ԑyԑ kasa a ԑyԑ sononko firi daadaa nkᴐmmᴐdie kasa mu.   

Agyekum (2011, p. 16) de to edwa sԑ, Kasadwini mu kasa no nyԑ adeԑ a yԑatu no awora so, 

dodoᴐ no ara wᴐ nhyehyԑԑ ahodoᴐ a ԑma ԑda nso firi daadaa kasa mu. Yԑahyehyԑ Anomsԑm 

Kasadwini biara. Emu biara wᴐ ahyԑaseԑ, mfimfini ne awieeԑ. Ahyԑaseԑ no na ԑtaa yi Anomsԑm 

no adi ma yԑhunu Anomsԑm korᴐ a yԑreka ho asԑm. Sԑ ԑyԑ anansesԑm sei a, n’ahyԑaseԑ ne 

‘Anansesԑm se sԑ o’ anaa ‘Yԑnse sԑ nse sԑ o’ na ԑma yԑhunu sԑ, anansesԑm na yԑrebԑto na ԑnyԑ 

biribi foforᴐ biara. Mfimfini no na ԑda nsԑntitire ne nneԑma sononko a ԑwᴐ Anomsԑm Kasadwini 

no mu adi. Saa ᴐfa yi mu na yԑhunu Kasadwini no botaeԑ ne nneԑma a yԑde di ho dwuma. 

Awieeԑ no taa de afotuo to edwa. Ԑkasa tia suban bᴐne na afei nso ԑtumi hyԑ nnepa nkuran. 

Agyekum (2011, p. 17) ka sԑ, nsԑm a ԑwᴐ Anomsԑm mu tumi nam ᴐyԑfoᴐ so sesa. Wei gyina 

onipa a ᴐreyԑ adeԑ no, ԑberԑ a ᴐde reyԑ ne bԑhwԑԑadefoᴐ anaa atiefoᴐ a wᴐwᴐ hᴐ no so. Ɔyԑfoᴐ 

ne onipa a ᴐreyԑ biribi akyerԑ bԑhwԑԑadefoᴐ. Saa onipa yi yԑ obi a ԑsԑ sԑ ᴐnim Akan kasa ne 

amammerԑ no yie. Ԑwᴐ sԑ ᴐyԑ obi a n’ano ate yie, na ᴐtumi sae nneԑma bi fra deԑ ᴐreyԑ no. Ԑhia 

sԑ ᴐtumi hunu bԑhwԑԑadefoᴐ a wahyia wᴐn no na ᴐgyina so sesa nneԑma bi wᴐ ԑberԑ a ᴐgu so 

redi ne dwuma no. Ԑtᴐ ԑda bi a, ᴐyԑfoᴐ no pԑ biribi a ᴐbԑyԑ no to hᴐ, nanso ᴐhyia bԑhwԑԑadefoᴐ 

bi a, ᴐtumi sesa mu. 

Ԑwᴐ sԑ ᴐyԑfoᴐ no yԑ obi a ᴐwᴐ mmoa, nnua ne nneԑma a atwa ne ho ahyia no ho nimdeԑ. Wei 

enti sԑ ᴐpԑ sԑ ᴐda aboa bi suban adi wᴐ ne ᴐyԑkyerԑ no mu a, ԑwᴐ sԑ ᴐtumi su anaasԑ ᴐtumi yԑ 

nneyԑԑ anaasԑ ᴐtumi da esu bi a saa aboa no da no adi pԑpԑԑpԑ. Bio, ԑwᴐ sԑ ᴐyԑfoᴐ no tumi fa 

afadeԑ a ԑhia sԑdeԑ ԑbԑyԑ na sԑ ᴐredi dwuma bi a, ne honam ani ᴐyԑkyerԑ ne nneyԑԑ ne ne suban 

bԑfata adekorᴐ anaa aboa korᴐ a ᴐresua no no. 

Agyekum (2011, p. 17) se, Anomsԑm mu no, ᴐyԑfoᴐ a ᴐreyԑ ᴐyԑkyerԑ no ho hia deԑ, nanso ԑnam 

sԑ ᴐreyԑ ama bԑhwԑԑadefoᴐ atie no no enti, wᴐn nso wᴐ twaka wᴐ ᴐyԑkyerԑ no mu. Ԑtᴐ ԑda bi a, 

bԑhwԑԑadefoᴐ no ma ᴐyԑfoᴐ yi yԑ nsesaeԑ wᴐ adeԑ bi a wabᴐ ne tiri mu ԑpᴐ ahyehyԑ ato hᴐ sԑ 

ᴐbԑyԑ no ho. Baabi mpo wᴐ hᴐ a, bԑhwԑԑadefoᴐ yi bi bԑka ne ho ne no di dwuma no. Ԑtᴐ ԑda bi 

nso a, bԑhwԑԑadefoᴐ yi nneyԑԑ ne atua bi a wᴐbԑteԑ no bԑtumi asianka ᴐyԑfoᴐ yi adwuma na 

asԑe ᴐyԑkyerԑ no mpontuo. 

Agyekum (2011, p. 19) ne Animdefoᴐ Parry ne Lord (1930) ma yԑte aseԑ pefee sԑ Anomsԑm 

Kasadwini mu adeԑ titire ne nsaeԑ. Wᴐkyerԑ sԑ, yԑnhyԑda nni nsԑm ne nhyehyԑԑ bi a ԑyԑ 

nwentenn a wodane mu baabiara a ԑnyԑ yie. Mmom deԑ ԑteԑ ne sԑ, yԑwᴐ nhyehyԑԑ no n’apᴐ 

- so - n’apᴐ - so wᴐ hᴐ anaa ne mmarakwan so nhyehyԑԑ a ԑwᴐ sԑ ᴐyԑfoᴐ no di soᴐ.  

Ɔnya hunu ne mmara yi a, ᴐno ara tumi de nsԑm bi fomfam ho sae nsԑm bi amonom hᴐ 

ara; ᴐkeka nsԑm bi bobᴐ mu ma ԑyԑ dԑ. Weinom nyinaa nso gyina beaeԑ a ᴐreyԑ ᴐyԑkyerԑ 

no, ԑberԑ, sԑnti, nnipa a wᴐahyia hᴐ ne adeԑ so. Wei enti ᴐyԑkyerԑ biara yԑ “nsaeԑ foforᴐ”. 

Ԑnam sԑ ᴐyԑfoᴐ no ara tumi sae ne fa mu deԑ, na afei nso ԑwᴐ sԑ deԑ ᴐbԑyԑ no ne ԑnnԑ yi 

abrabᴐ kᴐ enti no, yԑtaa de abԑԑfo nneԑma, mpontuo ne ԑnnԑ mmerԑ yi mu anibue hyehyԑ 

mu. Wei kyerԑ sԑ, Anomsԑm yԑ adeԑ a daa nyinaa yԑsae ebi ka ԑho. Ԑnyԑ adeԑ a daa nyinaa 

ԑwᴐ sԑ obi we emu nsԑm no nyinaa pԑpԑԑpԑ gu ne tirim. 

Agyekum (2011, p. 20) ka ԑnne a ԑwᴐ Anomsԑm Kasadwini mu ho asԑm. Ɔkyerԑ mu sԑ, 

ԑnne di akoten pa ara wᴐ ᴐyԑkyerԑ mu na wei na ᴐyԑfoᴐ de di dwuma kԑseԑ. Wei kyerԑ sԑ, 

wᴐbԑma wᴐn ԑnne so anaasԑ wᴐbԑbrԑ no ase, wᴐbԑtwe no nyaa anaasԑ wᴐbԑkasa ntԑmntԑm. 

Sԑ wᴐbԑsaasae nsԑm no yie ama emu ԑnne no asisi so pԑpԑԑpԑ, sԑ wᴐbԑti ԑnne bi mu anaa 

wᴐbԑyi bi afiri mu anaasԑ wᴐbԑworo nsԑm binom afa so, weinom nyinaa di mu wᴐ 

Anomsԑm mu. 

 

Agyekum (2011, p. 21) kyerԑ mu sԑ, adeԑ baako a ԑdi mu wᴐ Anomsԑm Kasadwini mu ne 

Nweguwotirimu/Akaakaeԑ. Ɔkyerԑ mu sԑ, obi bԑtumi akyere nneԑma pii agu ne tiri mu na 

watumi akae no wᴐ ԑberԑ-ano-berԑ-ano. Ԑwᴐ sԑ ᴐyԑfoᴐ no tumi saasae Anomsԑm no na ᴐde 

ᴐno ara ne deԑ hyehyԑ mu, nanso Anomsԑm no bi wᴐ hᴐ a, ԑhia sԑ ᴐyԑfoᴐ no tumi kaakae 

biribiara pԑpԑԑpԑ a n’ano mfom anaasԑ ᴐrennya biribiara wᴐ mu. Ԑtᴐ ԑda bi na sԑ n’ano fom 

a, ᴐtumi nya ho amaneԑ. Apaeԑ ne ԑbԑ fra saa Anomsԑm a yԑntaa nnane mu no mu bi. Apaeԑ 

mu nsԑm a ԑyԑ abakᴐsԑm a ԑfa ᴐsa anaa ԑko ho sei, ᴐbrafoᴐ no ntumi nsesa edin ne mmeaeԑ 

ahodoᴐ a ᴐsa anaa ԑko no sisiiԑ no. 

Agyekum (2011, p. 22) kyerԑ sԑ, Anomsԑm Kasadwini nte sԑ Atwerԑ Kasadwini a onipa 

baako tumi twerԑ nwoma bi de ne edin to akyire sԑ ᴐno nko ara na ᴐyᴐeԑ no. Anomsԑm 

Kasadwini biara a yԑ ᴐmanfoᴐ nyinaa dea. Wei enti, yԑntaa nka sԑ Anomsԑm wei, asomasi 

anaa ᴐbenten dea. Deԑ yԑka ara ne sԑ, ԑyԑ nananom anaa tetefoᴐ dea. Mmom, deԑ ԑteԑ ne 

sԑ, ankorԑankorԑ bi tumi sae Anomsԑm binom bᴐ ne srԑ mu ka de bi tetԑ ho ara ma saa 

Anomsԑm no bata ne ho enti, ᴐmanfoᴐ tumi de ne edin to so sԑ ᴐno ne kᴐfabae. Yԑtaa hyia 

weinom wᴐ dwontoᴐ ne abebuo mu. Nhwԑsoᴐ bi ne, Amanokrom Kwadwo Pa se, ‘Sԑ wo 

yam yԑ a, ԑmfa wo yere nkyԑ.’ Deԑ enti a yԑde mpanimfoᴐ edin batabata ԑbԑ ho sԑ wᴐn dea 

ne sԑ, ԑma tumi ba mu, afei nso ԑde osuahunu ahodoᴐ to edwa. Yԑnim sԑ, sԑ nsԑm no yԑ 

mpanimfoᴐ dea deԑ a, ԑnneԑ na nokorԑ ne nyansa wᴐ mu, na ԑdi mu nso. 

Anomsԑm Kasadwini gu ahodoᴐ mmiԑnsa. Ԑnonom ne: 

• Deԑ yԑde yԑn ano na ԑka 

Agyekum (2011, p. 21) kyerԑ sԑ, wei yԑ Anomsԑm Kasadwini ԑfa a yԑde yԑn ano nko ara na ԑda 

no adi. Nhwԑsoᴐ a ᴐde maeԑ no mu bi ne Nsaguo, Anansesԑm, Abisaa, Nsuiԑ ne Akanfoᴐ ԑdwom 

ahodoᴐ. 

• Deԑ yԑde twene na ԑka 

Agyekum (2011, p. 21) ma yԑhunu sԑ, Anomsԑm Kasadwini no mu bi wᴐ hᴐ a yԑmfa yԑn ano 

ԑnna yԑmfa nsԑnkyerԑnneԑ na ԑda no adi na mmom yԑda no adi wᴐ twene nko ara so. Nhwԑsoᴐ 

a ᴐde maeԑ ne Mmԑnhyԑn, Apaeԑ anaa Amoma ne Ayan ahodoᴐ - Nkyea ne Kaseԑbᴐ, 

Anyaneanyane, Yampeaa (Ahemfo abodini) ne Abebuo. 

• Deԑ yԑde nsԑnkyerԑnneԑ ahodoᴐ na ԑka 

Agyekum (2011, p. 21) kyerԑ wei mu sԑ, ԑyԑ Anomsԑm Kasadwini ԑfa bi a yԑde nsԑnkyerԑnneԑ 

nko ara na ԑda no adi. Wei mu no, yԑde adwinneԑ ne efie ne nwuram nsԑnkyerԑnneԑ ahodoᴐ 

na ԑda no adi. Ԑtᴐ ԑda bi a, obi ahofa mu, ntadeԑ anaa ntoma a ᴐbԑfura no yi nneԑma pii adi. 

Ahyehyԑdeԑ a ᴐde bԑyeyԑ ne ho, afuradeԑ a ᴐde bԑyԑ ne ho ne ahosuo ahodoᴐ tumi da 

adwene a ԑwᴐ onipa no tiri mu ne nsԑm a ᴐpԑ sԑ ᴐka adi. Wei kyerԑ sԑ, nsԑnkyerԑnneԑ a 

ԑkasa yԑ Anomsԑm a yԑadane mu. 

Krampah (1997) ka bi to Agyekum (2011, p. 21) deԑ yi so sԑ, asa nso ka Anomsԑm Kasadwini 

a yԑde nsԑnkyerԑnneԑ nko ara na ԑda no adi no ho. Deԑ ᴐka ne sԑ, Asa mu no, ԑkwan a ᴐyԑfoᴐ 

no fa so tutu n’anammᴐn, ne nsa a ᴐyiyi ne ne tiri ne n’animdua a ᴐdanedane no wᴐ adowa, kete, 

asafo, adenkum ne adeԑ mu nyinaa yԑ nsԑnkyerԑnneԑ a ԑwᴐ nkyerԑaseԑ. 

 

2.5.2. Atwerԑ Kasadwini  

Boahene (2001, p. 125) ka sԑ Atwerԑ Kasadwini yԑ abrabᴐ mu mfoni bi a yԑde yԑn adwene 

asusu anaa yԑadwene ho yie na yԑde ᴐkasa atwerԑ anaa anwono no kama de agu nwoma mu. Ne 

ԑberԑ mu no, yԑtumi de mfoni ahodoᴐ, nsԑmfua binom ne sԑdeԑ saa mfoni no ne nsԑmfua yi keka 

bᴐᴐ mu de daa osuahunu bi adi. Atwerԑ Kasadwini hyerԑn wᴐ onipa abrabᴐ mu na ԑnam so ma 

onipa nya nhunumu wᴐ n’abrabᴐ mu. Osuahunu biara a onipa bԑnya afiri Atwerԑ Kasadwini mu 

no gyina nwoma korᴐ a ᴐrekenkan ne emu nsԑm so. Mpԑn pii no, Atwerԑ Kasadwini taa ka ᴐman 

bi amanneԑ ho nsԑm. Nsԑm a ԑwᴐ Atwerԑ Kasadwini mu no si pi. Deԑ ᴐtwerԑfoᴐ bi retwerԑ afa 

ho no, ᴐbᴐ mmᴐden sԑ ᴐfiri aseԑ a, ᴐbԑwie. Ɔkᴐ so kyerԑ sԑ, Atwerԑ Kasadwini gu ahodoᴐ 

mmiԑnsa a ԑnonom ne Abasԑm, Ahwԑgorᴐ ne Anwonsԑm. 

 

2.5.2.1. Atwerԑ Kasadwini Su 

Boahene (2001, p. 125) ma ԑda adi sԑ, Atwerԑ Kasadwini mu no, yԑhyԑda twerԑ to hᴐ ansa 

na ԑho dwumadie aduru so. Ԑberԑ a obi twerԑ nwoma bi, ԑberԑ a yԑtintim nwoma no ne 

ԑberԑ a ᴐmanfoᴐ tᴐ nwoma no kenkan no ntam tumi twe. 

 

Atwerԑ Kasadwini mu no, nwoma korᴐ no ara na ᴐmanfoᴐ kenkan no baabiara ne ԑberԑ 

biara. Ԑtumi ba sԑ nwoma no akenkanfoᴐ ne ᴐtwerԑfoᴐ no ntam ԑkwan ware. 

University of Education,Winneba http://ir.uew.edu.gh



50 
 

Yԑsua Atwerԑ Kasadwini firi nwoma mu. Sԑnti ne sԑ, ԑyԑ abrabᴐ mu mfonini bi a yԑde yԑn 

adwene asusu na yԑadwene ho yie na yԑde ᴐkasa atwerԑ anaa anwono no kama de agu nwoma 

mu. Ԑnam yei enti, akwadaa tumi kyerԑ ᴐpanin Atwerԑ Kasadwini ɛsiane sԑ, akwadaa bi 

tumi kᴐkenkan nwoma bi a ᴐpanin bi nkenkanee da bԑka nwoma no mu asԑm kyerԑ ᴐpanin 

no ma ᴐnam so sua bi. Ɔbaakofoᴐ tumi de Atwerԑ Kasadwini di dwuma. Obi tumi de 

nwoma bi kᴐhyԑ kokoam anaa ntweaeԑso baabi na ᴐno nko ara rekenkan na aseresԑm bi 

wom a na ᴐno nko ara asere. 

Atwerԑ Kasadwini yԑ ankorԑankorԑ dea ɛsiane sԑ, sԑ onipa a ᴐtwerԑԑ nwoma no a ne edin 

da so no mmaa ԑkwan na wokᴐyԑ nwoma no fotokᴐpi anaa wokᴐtwa ho sini gu apaawa so 

kᴐtᴐn na nwomatwerԑfoᴐ no hunu a, ᴐtumi de wo kᴐ kᴐᴐto kᴐbᴐ wo ԑka totᴐ biribi di. 

 

Atwerԑ Kasadwini tumi yԑ dada sԑnti ne sԑ, ԑwᴐ ԑda pᴐtee a wᴐde twerԑeԑ. Ԑda a wᴐde 

twerԑԑ nwoma no ma yԑhunu sԑ wᴐtwerԑԑ nwoma no akyԑre anaasԑ ԑnkyԑreeԑ. Ԑsԑ sԑ 

Atwerԑ Kasadwini nwoma, ne titire Abasԑm, biara mu nsԑmfua yԑ ᴐpeduonum (50,000) 

anaa deԑ ԑboro saa.  

  

2.5.2.2.   Atwerԑ Kasadwini Ahodoᴐ 

Boahene (2001, p. 125) ne Agyekum (2013) de to edwa sԑ, Atwerԑ Kasadwini gu ahodoᴐ 

mmiԑnsa. Weinom ne Ahwԑgorᴐ, Anwonsԑm ne Abasԑm. 

 

2.5.2.2.1.   Ahwԑgorᴐ 

Boahene (2001, p. 126) kyerԑ sԑ, Ahwԑgorᴐ yԑ Kasadwini ԑfa baabi a ᴐtwerԑfoᴐ yi bԑda 

n’adwene a ᴐwᴐ wᴐ agorᴐ anaa oyikyerԑ ԑkwan so. Ɔde deԑ ᴐpԑ sԑ ᴐde to edwa no hyehyԑ 

agodifoᴐ mpԑn pii no nnipa (characters) ano. Mpԑn pii no, nnipa anaasԑ mpo mmoa anaa 

dekodeԑ a ԑredi dwuma sԑ agodifoᴐ yi edin bara wᴐn su. Ahwԑgorᴐ ahyԑnsodeԑ titire ne sԑ, 

ᴐtwerԑfoᴐ no nam nkᴐmmᴐtwetwe ne nkitahodie a ԑkᴐ so wᴐ nnipa binom ntam so na ᴐde 

n’tirimpᴐ to edwa  

Ahwԑgorᴐ hyԑԑ aseԑ firii tete Greekifoᴐ ᴐman mu. Deԑ wᴐkyerԑԑ aseԑ kᴐsiiԑ ara ne sԑ, ԑyԑ obi 

atirimpᴐsԑm bi a ᴐreda no adi akyerԑ ᴐmanfoᴐ anaa bԑhwԑԑadefoᴐ wᴐ agorᴐ ԑkwan so. 

Deԑ ԑma ԑyԑ sononko ne anigyesԑm ne emu nnwom ahodoᴐ, asa ne ntweneka a ԑdi mu akoten. 

Kane tete Greekifoᴐ yi mu no, na wᴐtaa da wᴐn adomankomasԑm (myths) adi ne nyamesom 

afahyԑ ahodoᴐ ase (religious festivals). Deԑ ԑmaa amanfoᴐ ani gyee ho kԑseԑ koraa ne nnwom 

ahodoᴐ ne asa nwanwasoᴐ a wᴐtaa to na wᴐsa no. Ahwԑgorᴐ a ᴐmanfoᴐ ani gye ho kԑseԑ koraa 

ne deԑ obi wu wᴐ mu.  

 

Deԑ wᴐhwehwԑ ne sԑ, ԑkᴐba sԑ obi nam ᴐdᴐ so hyia ne owuo a, ᴐmanfoᴐ hwԑ a, ɛtumi de wᴐn 

kᴐ saa tebea no mu na ama wᴐakaakae deԑ ato wᴐn pԑn. Owuo yԑ onipa ᴐtamfoᴐ. Onipa biara a 

ᴐwᴐ asase yi so nim pefee sԑ ᴐbԑwu enti sԑ ᴐhunu akwan ahodoᴐ a nnipa fa so wu a, na ԑde wᴐn 

awura honhom mu. 

 

Nnipa a wᴐpa wᴐn ma wᴐdi agorᴐ wᴐ prama so no taa yԑ nnipa bi a wᴐakwadare wᴐ agodie mu. 

Mpԑn pii no, wᴐtaa yԑ nnipa bi a wᴐn nimdeԑ kᴐ ԑkan na wᴐn ano ate nso. Agorᴐ ahodoᴐ mu 

no, wᴐtaa da nnipa bi nnebᴐne ahodoᴐ a wᴐyeyԑ no adi. Sԑ ebia, ETIRE NNI SAFOA, Owura 

B. O. Amoako atwerԑ ne ANAFRANAKU a Owura L. D. Apraku atwerԑ no. 

 

Adesua ahodoᴐ a yԑnya firi saa agorᴐ yi mu ne sԑ, ԑboa ma ᴐman anaa nnipa bi tumi sakra wᴐ 

wᴐn suban ne wᴐn nneyԑԑ bi ho. Osuahunu ahodoᴐ a nnipa nya no nso boa ma wᴐhunu nnipa 

binom su a wᴐwᴐ mu. Agorᴐ ahodoᴐ yi bi nso tumi fa ᴐman bi amanehunu a wᴐfaa mu tete 

University of Education,Winneba http://ir.uew.edu.gh



52 
 

mmerԑ mu. AFRAKOMA a Owura E. N. Safo atwerԑ no di yei ho adanseԑ. 

 

2.5.2.2.2.  Anwonsԑm 

Osei (2013) nso kyerԑ sԑ, asԑmfua ‘Anwonsԑm’ no firi Hela nsԑmfua ‘poiema’ a ԑkyerԑ ‘yԑ 

biribi’ ne ‘poieo’ a ԑkyerԑ ‘yԑ biribi foforᴐ’. Sԑ yԑhwԑ nsԑmfua yi abᴐseԑ a, yԑbԑtumi aka sԑ, 

anwonsԑm yԑ adwinneԑ bi a obi ahyԑda anwono.  

Anwonsԑm yԑ onipa bi adwene a wahyehyԑ wᴐ ԑkwan sononko bi a ԑfa n’adwenkyerԑ ho, 

atenka, onipa abrabᴐ ho nsԑm na ԑyԑ nwontoᴐ ԑkwan so (Guidelines for Literature teaching in 

Singapore 1989, p. 102). 

 

Boone (1994) ka sԑ, anwonsԑm yԑ ԑkwan pa bi a wᴐfa so de kasa di dwuma. Ɔkyerԑ sԑ, ᴐnwonfoᴐ 

no de n’adwene ne n’atenka nyinaa na ԑdi saa dwuma yi. Ԑberԑ a ᴐreyԑ saa no, ᴐde ԑnne ne 

ԑdwom na ԑsi ne nsԑm no so dua. Anwonsԑm yԑ kasa bi a ԑboro kasa nyinaa so.  

 

Boone (1994) kɔ so kyerɛ mu sԑ, anwonfoᴐ de kasa di dwuma wᴐ ԑkwan sononko so wᴐ 

anwonsԑm mu. Me ne animdefoᴐ yi yԑ adwene pa ara ԑfiri sԑ, anwonfoᴐ gyina wᴐn atenka, 

nneԑma a ԑsisi wᴐ asetena ne abrabᴐ mu so na ԑhyehyԑ wᴐn nsԑm no ma no da nso koraa firi 

daa daa kasa ho. Nsԑm a anwonfoᴐ de di dwuma no mpo kyerԑ tebea a wᴐwᴐ mu. Sԑ yԑhwԑ 

anwonsԑm ‘Ɔdomankoma Bᴐfoᴐ’ a, ᴐtwerԑfoᴐ no nsԑm no ma yԑhunu sԑ, ᴐde kaakae 

n’ahokafoᴐ bi a wᴐaka nkyene aguo enti no, ama ᴐne ne mma asԑm ayԑ mmᴐbᴐ. 

 

Adeԑ baako a ԑdi akoten wᴐ anwonsԑm mu ne mfonini a ԑtwa kyerԑ yԑn no. Sԑ yԑhwԑ a, kasasu 

yԑ adwinnadeԑ baako a kasadwumfoᴐ no fa so twa nneԑma ho mfonini kyerԑ akenkanfoᴐ ne 

atiefoᴐ nyinaa. Yei boa ma yԑte anwonsԑm mu nsԑm a emu pi no ase yie pa ara. 

Oduro-Frempong (2008) kyerԑ sԑ, anwonsԑm yԑ nsԑm bi a ᴐtwerԑfoᴐ anaa ᴐnwonfoᴐ bi ato ne 

bo ase ahyehyԑ no fԑfԑԑfԑ ama no ayԑ dԑ a ԑbᴐ asetena anaa abrabᴐ mu nsԑm tᴐfa. 

 

Azasu ne Geraldo (2004) nso de bi ka ho sԑ, anwonsԑm yԑ ᴐkasa a wᴐanwono a emu dᴐ na ԑsan 

yԑ fԑ na kasa no da adwene mu nsusuiԑ ne atenka a emu dᴐ adi. Sԑ yԑgyina deԑ animdefoᴐ yi 

reka no so a, yԑhunu sԑ anwonsԑm yԑ adwinneԑ na wᴐn a wᴐdie no to wᴐn bo ase na wᴐhyehyԑ 

enti ԑnyԑ nwanwa sԑ wᴐbԑwie no na ayԑ fԑ. Saa ara nso na ԑteԑ wᴐ Abasԑm nso mu. 

 

Agyekum (2011, p .289) kyerԑkyerԑ anwonsԑm mu sԑ, ԑyԑ kasasu bi a wᴐahyehyԑ no ԑkwan 

sononko so a onipa bi de kyerԑ n’adwene wᴐ asetena mu nsԑm, Onyankopᴐn, abosom ne sunsum 

ahodoᴐ, owuo ne abᴐdeԑ nkaeԑ ho. Ԑberԑ a ᴐde ebi reka ԑho no, ᴐkaa sԑ, “Mpanin se, ‘Deԑ ԑwᴐ 

anisoᴐ no, ԑno ara na yԑde kᴐ daeԑ mu.’” Ne saa enti, ansa na obi bԑtumi anwono asԑm ama ayԑ 

dԑ no, gye sԑ onipa korᴐ no anya atenka anaa adwene bi. Agyekum (2011) toa so ka sԑ, 

anwonsԑm bi wᴐ hᴐ a yԑde kamfo onipa anaa adepa bi a obi ayԑ. Ebi nso wᴐ hᴐ a, yԑde bᴐ akutia 

wᴐ asetena mu nnebᴐne bi te sԑ pԑsԑmenkomenya, aniha, nkᴐnkᴐnsa ne deԑ ԑkeka ho ho. Ԑsan 

boa ma yԑhunu osuahunu a ᴐmanfoᴐ bi wᴐ, tumi a wᴐwᴐ wᴐ ᴐkasa no so ne sԑdeԑ wᴐn adwene 

mu dᴐ fa. 

 

Bandoh (2018, p. 17) de to edwa sԑ, ᴐnwonfoᴐ bi a wagye edin a na ᴐyԑ Senegal Ɔmanpanin a 

wᴐfrԑ no Leopold Sedar Senghor kaa sԑ, ‘Mede nsԑm ma afidiyԑfoᴐ na mede me sunsum mu 

nsԑm anaa nsԑm a emu dᴐ ma ᴐnwonfoᴐ.’ Senghor asԑm yi ma yԑhunu sԑ, anwonsԑm mu nsԑm 

mu dᴐ ankasa. Ԑte sԑ bese pa ne konini ahahan, yԑtase no ᴐbanyansafoᴐ. Ԑberԑ a Finnegan (2012, 

p. 89-90) reka Rwanda anwonsԑm ho nsԑm no, ᴐkaa sԑ, Rwandafoᴐ anwonsԑm no nnᴐᴐso pii 

nanso emu pi na ԑgye wᴐn a wᴐakwadare wᴐ anwonsԑm mu na wᴐbԑtumi akyerԑkyerԑ mu. Enti 

ᴐkyerԑ sԑ, na ᴐhene no tumi kyԑ anwonfoᴐ no anantwie wᴐ ԑberԑ a wᴐaka anwonsԑm akyerԑ 

ᴐhene no. Rwanda kuro no mu no, wᴐgyina nantwie dodoᴐ a obi wᴐ so kyerԑ sika dodoᴐ a onii 

korᴐ no wᴐ. Yei enti, obi a ᴐbԑkyԑ no nantwie ԑberԑ a ᴐtumi ka anwonsԑm no kyerԑ sԑdeԑ 

anwonsԑm som bo wᴐ ᴐman no mu. Nsԑm yi da no adi sԑ, anwonsԑm yԑ nsԑm a yԑde bᴐ ᴐbra, 

de gyegye yԑn ani, tu fo, na ԑka abakᴐsԑm kyerԑ yԑn. Osei (2013) nso kyerԑ sԑ, ‘Ԑyԑ afidie bi a 

yԑde nsԑmfua na ahyehyԑ.’ Me ne onimdefoᴐ yi yԑ adwene yie, ԑfiri sԑ, sԑdeԑ wᴐhyehyԑ mfidie 

de yԑ nnwuma pᴐtee bi no, saa ara na wᴐtumi hyehyԑ anwonsԑm de di dwuma sononko bi. Nsԑm 

mmaako mmaako a anwonfoᴐ no keka bɔ mu no, na ԑma yԑhunu adwene a ᴐpԑ sԑ ᴐde to edwa 

no. 

 

Agyekum (2007, p. 86) nso de ka ho sԑ, anwonsԑm yԑ nsԑm bi a ԑda ᴐkasa mu suahunu bi adi. 

Ɔkyerԑ mu a, wᴐahyehyԑ nsԑmfua no wᴐ ԑkwan sononko bi so de nam ne nkyerԑaseԑ ne ne 

nnyegyeeԑ so da atenka bi adi. Wᴐakyekyԑ anwonsԑm mu kᴐ afa ahodoᴐ na ᴐfa biara nso kura 

nsensaneeԑ. Ԑnte sԑ Kasadwini ahodoᴐ no a ԑwᴐ ᴐkasamu anaa kasapԑn no. Ɔmaa emu daa hᴐ 

sԑ, nsԑmfua a emu pi no ma anwonsԑm da nso koraa firi Kasadwini biara ho. 

• Anwonsԑm ahodoᴐ 

Anwonsԑm a wᴐanwono no kasadԑ ne nyansakwan so hia na ԑma akenkanfoᴐ nya so mfasoᴐ. 

Sԑ obi sua anwonsԑm, sԑ ԑyԑ ԑbԑ ԑkwan so anaa dwontoᴐ ԑkwan so no, ԑtumi didi nnipa no 

adwenem kyԑre pa ara. Saa ᴐfa yi nso bԑda ebi adi. Agyekum (2013, p. 156,157) gyinaa deԑ Di 

Yanni (2002, p. 682) de to edwa no so ka sԑ, wᴐakyԑ anwonsԑm mu mmienu. Saa nkyekyԑmu 

yi ne Ԑdwom anwonsԑm (lyric) ne Anansesԑm anaa Atwerԑtoam (narrative). Ԑberԑ a 

ᴐrekyerԑkyerԑ mu no, ᴐkaa sԑ, Anansesԑm anaa Atwerԑtoam ԑkwan so deԑ no kasa fa biribi a 

ԑrekᴐ so ho, ԑnna dwontoᴐ ԑkwan so deԑ no nso, ne botaeԑ gyina atenka anaa ԑdwom so. Me ne 

animdefoᴐ yi yԑ adwene pa ara. Sԑ yԑfa Kofi Benefo anwonsԑm ‘Ɔnantefoᴐ’ a, ԑwom sԑ, ԑyԑ 

anwonsԑm deԑ, nanso wᴐahyehyԑ no Abasԑm ԑkwan so. 

Agyekum (2013) kyerԑ mu sԑ, atwerԑtoam anwonsԑm no bԑtumi akasa afa ᴐdᴐ, akuninisԑm anaa 

biribi foforᴐ ho. Deԑ wᴐto ma owufoᴐ nso, yԑbԑtumi anya deԑ wᴐatwerԑ no tiawa a ԑda adwempᴐ 

bi adi. Ɛsiane sԑ ԑyԑ atwerԑtoam enti, Agyekum (2013) kyerԑ sԑ, ԑwᴐ agofomma; deԑ ᴐyԑ opeemu 

ne agorᴐmma nkumaa. Nhwԑsoᴐ a ᴐde maeԑ ne ‘Oguaa Aban’. 

 

Anwonsԑm a ԑtᴐ so mmienu ne ԑdwom ԑkwan so deԑ no. Wᴐahyehyԑ saa anwonsԑm yi nnwontoᴐ 

ԑkwan so. Ԑtaa yԑ ntiantia a nkanyan wᴐ mu. Ԑho nhwԑsoᴐ ne ‘Abibidwom ne Reggae’ 

(Agyekum, 2013). Sԑ yԑgyina deԑ Agyekum (2013) kyerԑ fa anwonsԑm ho yi so a, ԑma yԑte deԑ 

enti a mpԑn pii no, anwonsԑm mu nsensaneeԑ no yԑ ntiantia no ase. Saa ԑkwan yi boa ma wᴐtumi 

to anwonsԑm no mu nsԑm te sԑ nnwom. Bio, ɛsiane sԑ, nsensaneeԑ no yԑ ntiantia no enti, ԑboa 

ayԑfoᴐ no ma wᴐkaakae na ԑmma wᴐn werԑ mfiri. Yei boa ma anwonsԑm no akenkan yԑ dԑ. 

 

Finnegan (2012) gyinaa dwuma a anwonsԑm bi tumi di so kyekyԑԑ anwonsԑm mu ԑnan. Saa 

nkyekyԑmu ahodoᴐ yi ne anwonsԑm a yԑde moma onipa bi, anwonsԑm a yԑahyehyԑ ama 

owufoᴐ, anwonsԑm a yԑahyehyԑ ama dwumadie sononko bi ne anwonsԑm a ԑfa nyamesom ho. 

Ɔkyerԑԑ mu sԑ, anwonsԑm a wᴐde moma no yԑ deԑ akyԑre pa ara na wᴐtaa de di dwuma wᴐ 

Abibirem. Saa anwonsԑm no kamfo ahemfo, nnipa atitire ne adehyeԑ. Ebi wᴐ hᴐ nso a onipa no 

ara de kamfo ᴐno ara ho te sԑ deԑ Gallafoᴐ anaa Tuaregfoᴐ de kamfo wᴐn ho wᴐ akuninsԑm a 

wᴐdi wᴐ ahayᴐ mu no. Ɔkᴐ so kyerԑ mu sԑ, sԑ wᴐkᴐ Abibirem apueeԑ ne anaafoᴐ a, wᴐkamfo 

anantwie wᴐ wᴐn anwonsԑm. Nneԑma a nkwa nni mu bi te sԑ keteke, dadepᴐnkᴐ nyinaa, 

wᴐkamfo wᴐn.  

Me ne Finnegan (2012) yԑ adwene pa ara. Nkamfoᴐ di akoten wᴐ yԑn daa daa asetena mu. 

Yԑkamfo nkurᴐfoᴐ wᴐ wᴐn nnepa ho na ahyԑ afoforᴐ nkuran ama wᴐasua. Akwan no mu baako 

a wᴐfa so kamfo ne anwonsԑm sԑdeԑ Finnegan (2012) aka no. Saa nkamfoᴐ yi boa ma yԑhunu 

nneԑma bi a ԑsom bo wᴐ amammerԑ bi mu. Sԑ yԑhwԑ Abibirem apueeԑ ne anaafoᴐ anwonsԑm 

no mu a, ԑma yԑhunu sԑ, mmoa bi te sԑ anantwie som wᴐn bo yie. Ԑbԑtumi aba sԑ, saa anantwie 

yi di dwuma sononko wᴐ wᴐn daa daa asetena mu. Sԑ yԑba Akanfoᴐ asetena mu nso a, wᴐtaa 

de anwonsԑm kamfo ahemfo ne nnipa akokoᴐdurufoᴐ bi akuninsԑm a wᴐdii wᴐ ԑberԑ bi a atwam. 

Anwonsԑm no mu baako ne ‘Asantehene Ɔsԑe Tutu’. Saa anwonsԑm yi ka mmarima ne mmaa 

akokoᴐdurufoᴐ bi a wᴐde wᴐn nkwa too hᴐ gyee Asanteman sii hᴐ ho asԑm. Enti sԑ yԑbԑka a, 

anwonsԑm boa ma yԑhunu nnwuma pa a afoforᴐ ayԑ de aboa ᴐman bi.  

 

Deԑ ԑtᴐ so a Finnegan (2012, p. 145) kyerԑkyerԑԑ mu ne anwonsԑm a yԑahyehyԑ ama awufoᴐ. 

Ɔkyerԑ sԑ, saa anwonsԑm yi agye edin te sԑ deԑ wᴐde moma no ara pԑ. Saa anwonsԑm yi yԑ adeԑ 

a wᴐtaa te wᴐ ayie ase. Ɔmaa nhwԑsoᴐ sԑ, nkrammofoᴐ ayie ase nnwom a Hausafoᴐ ne 

Malamfoᴐ to ne Akanfoᴐ ayie ase ԑdwom a mmaa taa to no nso ka ho. Sԑ yԑgyina deԑ Finnegan 

(2012) de ato edwa yi so a, ԑma yԑhunu sԑ, adasamma kae nnepa a afoforᴐ binom ayԑ pa ara. Sԑ 

onipa no awu mpo a, wᴐkae onii korᴐ no wᴐ ne nnepa ho. Yԑbԑtumi de Agyekum (2013) 

anwonsԑm ‘Ɔkokoᴐdurufoᴐ Owusu’ ayԑ yei ho nhwԑsoᴐ. Ԑwom sԑ na Owusu awu deԑ, nanso 

na ne kuromfoᴐ no ara da so kae ne nnwuma pa a na ᴐyԑ no. Kuromma no nam anwonsԑm so 

ma yԑhunu Owusu nnepa no.  

 

Anwonsԑm a ԑfa nyamesom ho ne deԑ ԑdi so a Finnegan (2012) kyerԑkyerԑԑ mu. Ɔkyerԑ sԑ, saa 

anwonsԑm yi yԑ adeԑ a wᴐahyehyԑ no wᴐ mpaebᴐ ԑkwan so na yei nso yԑ anwonsԑm a yԑde 

kamfo. Ɔma nhwԑsoᴐ fa Senegalfoᴐ mmaa nyamesom nnwom a wᴐhyehyԑ no nsensaneeԑ baako 

anaa mmienu. Finnegan (2012) kyerԑԑ akwan ahodoᴐ mmiԑnsa a ԑkyerԑ sԑ anwonsԑm bi yԑ 

nyamesom deԑ. Saa akwan nonom na ԑdidi soᴐ yi; 

❖ Emu nsԑm no fa nyamesom ho 

❖ Wᴐn a wᴐka anwonsԑm no nso, wᴐbu wᴐn sԑ, nyamesom akannifoᴐ 

❖ Ԑberԑ a wᴐka no nso, ԑsԑ sԑ ԑyԑ ԑda a wᴐde som wᴐn nyame no. 

Akwan ahodoᴐ a Finnegan (2012) de ato edwa yi reda no adi sԑ, anwonsԑm ka Ano Kasadwini 

ho. Nneԑma a ԑdi yei ho adanseԑ ne ԑberԑ, beaeԑ ne ԑho ayԑfoᴐ. Bio, anwonsԑm abԑka ᴐdasani 

abrabᴐ ho a yԑrentumi nkᴐ nnya hᴐ. 

• Mmeaeԑ a yԑhyia Anwonsԑm 

Agyekum (2011, p. 290-291) ma yԑhunu sɛ, yɛhyia anwonsɛm wɔ mmeaeԑ a ɛdidi soɔ yi: Ayan, 

Kwadwom, Apaeԑ/Amoma, Apaeyie/Nsaguo, nnwonkorᴐ, Anwonsԑm nwoma mu. 

 

2.5.2.2.3.  Abasԑm 

Boahene (2001, p. 126) ka sԑ, Abasԑm nwoma yԑ atwerԑ anaa nsԑm bi a wᴐatwerԑ 

ne nyinaa atoa so tententen. Ɔkᴐ so kyerԑ mu sԑ,  Abasԑm nwoma mu no, 

yԑtaa hunu sԑ,  ᴐtwerԑfoᴐ no atwerɛ ne nsɛm no afa nnipa ne Ɔdomankoma 

abᴐdeԑ nkaeԑ binom ho. Saa nneԑma a wᴐatwerԑ afa wᴐn ho yi,  yԑtaa hunu 

sԑ, ԑyԑ a,  na wᴐn mu baako anaa baanu bi  edin di  akoten wᴐ mu. Nnipa 

anaa mmoa ahodoᴐ a yԑte wᴐn edin yi nyinaa nso yԑ wᴐn asԑdeԑ wᴐ ԑkwan 

sononko so de boa deԑ ne edin di  akoten no ma dwumadie no wie p ԑyԑ.  

Krampah (1997) ne Agyekum (2011/2013) ka sԑ, Abasԑm yԑ atwerԑtoam a ᴐtwerԑfoᴐ no 

de da n’atirimpᴐ anaasԑ ne nsԑntitire ahodoᴐ bi adi wᴐ ᴐkasamu ne kasapԑn ahodoᴐ a ᴐde 

di dwuma no mu. Afei ᴐkyekyԑ ne nwoma no mu afaafa a ᴐfa biara taa nya atifi asԑm ne 

kasapԑn ahodoᴐ a ԑdidi soᴐ a ԑde adwene mua bi to edwa. Saa nwoma yi ho nhwԑsoᴐ bi ne 

Apraku (1975) nwoma “Aku Sika” ne Martin (1989) “Ekumfi Benada”. 

Ɔtwerԑfoᴐ no gyina nneԑma ahodoᴐ bi so de hyehyԑ Abasԑm. Saa nneԑma yi ne ԑberԑ ne 

beaeԑ (sibeaberԑ) a ԑkyerԑ ԑberԑ ne beaeԑ pᴐtee a agorᴐmma no di dwuma pᴐtee bi wᴐ 

Abasԑm no mu; subanbᴐ, a ԑkyerԑ ԑkwan a ᴐtwerԑfoᴐ no fa so yiyi agorᴐmma. Ɔbԑtumi 

de nnipa, mmoa anaasԑ abᴐdeԑ ahodoᴐ bi adi dwuma bi wᴐ Abasԑm no mu sԑ agorᴐmma 

anaasԑ, ᴐtwerԑfoᴐ no tumi yiyi n’agorᴐmma no firi mmeaeԑ bi te sԑ efie, wuram, asuom 

anaa ewiem. Bio, ᴐtwerԑfoᴐ gyina botaeԑ pᴐtee bi so a ԑno ne n’atirimpᴐ na ᴐfa agorᴐmma 

so da no adi wᴐ Abasԑm mu. Botaeԑ no na yԑgyina so de nya nsԑntitire anaa nsԑmpᴐ no.  

Nneԑma a ԑka ho no bi ne nkᴐmpᴐbuo, punitoᴐ ne adeԑ. 

 

2.5.2.2.3.1.  Abasԑm su 

Boahene (2001, p.  126) de to edwa sԑ , Abasԑm nwoma wᴐ su bi  a ԑma ԑda 

nso firi Ahwԑgorᴐ ne Anwonsԑm ho. Saa su ahodoᴐ a ԑma Abasԑm yԑ 

sononko wᴐ Atwerԑ Kasadwini nkaeԑ no mu na ԑdidi soᴐ yi:  

Yԑde ᴐkasamu ne kasapԑn na ԑtwerԑ.  Yei mu no, ᴐtwerԑfoᴐ no di  twerԑbea 

ne ᴐkasa nhyehyԑԑ ho mmara so de atwerԑdeԑ yԑ nsԑmfua, de nsԑmfua yԑ 

ᴐkasasin,  de ᴐkasasin yԑ ᴐkasamufa, de ᴐkasamufa yԑ ᴐkasamu ahodoᴐ, 

keka ᴐkasamu ahodoᴐ no bobɔ mu ma ԑyԑ kasapԑn. Ɔtwerԑfoᴐ no tumi nya 

kasapԑn dodoᴐ a ᴐpԑ biara de yԑ ᴐfa bi.  

Yԑkyekyԑ mu ᴐfa ahodoᴐ. Ɔkyerԑ mu sԑ,  Abasԑm nwoma a wobԑfa biara no, 

sԑ  wobue mu a, wobԑhunu sԑ yԑakyekyԑ Abasԑm no mu ᴐfa ahodoᴐ. Yei 

kyerԑ sԑ ,  ԑwom sԑ Abasԑm no nyinaa taa kasa fa botaeԑ anaa asԑnti tire 

baako ho deԑ,  nanso ᴐtwerԑfoᴐ no ntwerԑ Abasԑm no nyinaa mmᴐ mu baako 

pԑ. Ɔfa anyansakwan so kyekyԑ ne kasa no mu dodoᴐ a ԑfata sԑdeԑ ԑbԑyԑ a, 

ԑberԑ biara no, Abasԑm no mu nteaseԑ renyera akenkanfoᴐ ne atiefoᴐ. 

 

Ɔfa biara wᴐ atifi asԑm. Ɔtwerԑfoᴐ no kyekyԑ Abasԑm no mu saa wie a,  

ᴐhwehwԑ asԑmfua anaa nsԑnkuo bi a ԑbᴐ ᴐfa no mu biara tᴐfa na ᴐde ato 

saa ᴐfa no so sԑ  atifi asԑm. Yԑtwerԑ toa mu. Yei kyerԑ sԑ , mpԑn pii  no, ᴐfa 

a ԑtᴐ soᴐ no ka bi  toa ᴐfa a ԑtwaa mu no so ma ԑfiri  Abasԑm no ahyԑaseԑ 

kᴐsi awieeԑ no nyinaa boa de ᴐtwerԑfoᴐ no botaeԑ to edwa. 

 

2.5.2.2.3.2.  Abasԑm Ahodoᴐ 

Boahene (2001, p.  126) de to edwa sԑ , Abasԑm nwoma ahodoᴐ a yԑkenkan 

no wᴐ nkyekyԑmu ahodoᴐ nanso emu ԑfa kԑseԑ no ara yԑ ᴐkakyerԑ 

(narrative).  Ɔde sᴐ so sԑ ,  Abasԑm nwoma no mu bi nso tumi yԑ ᴐtwerԑfoᴐ 

no ankasa ho asԑm (Autobiography) ԑnna afei  nso, obi nso tumi twerԑ 

Abasԑm nwoma fa obi abrabᴐ mu nsԑm ho (Biography).  

 

Boahene (2001) se,  deԑ ᴐhunu ne sԑ ,  Abasԑm nwoma mu nsԑm no bi tumi 

yԑ nsԑm a asisi  pԑn (Factual or Non-fiction) ԑnna ebi nso yԑ bᴐsrԑmka (Non-

factual  or fict ion).  Ɔkᴐ so ka sԑ ,  sԑ  wokenkan anaa obi kenkan nwoma 

ahodoᴐ yi mu nsԑm kyerԑ wo a, wotumi hunu sԑ,  ebi  mu nsԑm yԑ awerԑho 

firi  mfitiaseԑ de kᴐsi  awieeԑ (tragedy). Nwoma a ᴐkyerԑ sԑ  ԑwᴐ saa su yi 

mu baako ne Apraku (1964) nwoma “Ana, Fra ne Aku” (ANAFRANAKU). 

 

Boahene (2001) kᴐ so kyerԑkyerԑ Abasԑm nwoma ahodoᴐ mu na ᴐka sԑ ,   

Abasԑm nwoma yi bi wᴐ hᴐ a emu nsԑm tumi yԑ aseresԑm anaa anigyesԑm 

nko ara (comedy).  Ɔse, ԑberԑ a worekenkan saa Abasԑm nwoma no nyinaa 

no, na woresere.  Ɔkyerԑ sԑ,  Abasԑm nwoma a ԑyԑ anigyesԑm nko ara 

(comedy) yi mu baako ne Benefo  (1988) nwoma MOAHU no. Ɔde sᴐᴐ so sԑ , 

saa nwoma ahodoᴐ yi  deԑ,  ԑnnᴐᴐso koraa wᴐ Akanfoᴐ nwoma pepeankoma 

no mu.  

 

Boahene (2001) wie Abasԑm nwoma ahodoᴐ no ho asԑnka sԑ,  Abasԑm 

nwoma dodoᴐ no ara nso, sԑ  worekenkan a,  mfit iaseԑ no yԑ awerԑhosԑm 

nanso worekenkan kᴐ anim no nyinaa na sereԑ reba mu (tragi -comedy). 

Abasԑm nwoma a ᴐbobᴐᴐ edin sԑ  ԑfra saa ekuo yi  mu no  bi  ne Ahene-Afoh 

(1973) nwoma ‘Yaw Dɔnkɔ’ ne Owura Michael Boateng Amanfo nwoma 

‘Mehunuiԑ A, Anka.’ 

 

2.5.3.   Agorᴐmma 

Afoakwa (2014) ma ԑda adi sԑ, ԑyԑ ԑkwan a kasadwumfoᴐ bi ma abᴐdeԑ anaa agorᴐmma a wᴐwᴐ 

kasadwini bi mu di dwuma ma ԑne nokorԑ sԑ. Ɔtoaa so sԑ, agorᴐmma yi gu ahodoᴐ titire 

mmiԑnsa. Deԑ ԑdi ԑkan no tumi yԑ nnipa, deԑ ԑtᴐ so mmienu no nso tumi yԑ mmoa anaa abᴐdeԑ 

nkaeԑ a ԑnyԑ nnipa. Ԑwom sԑ wᴐyԑ mmoa anaa biribi a ԑntumi nkasa nanso wᴐdi dwuma sԑ 

nnipa pԑpԑԑpԑ. Deԑ ԑtᴐ so mmiԑnsa, wᴐtumi de nneԑma bi a yԑnhunu yԑ agorᴐmma. Ԑyԑ a saa 

agorᴐmma yi nyԑ biribi a ԑwᴐ hᴐ ampa. Kasadwumfoᴐ no ara na ᴐbᴐ ne tirim nwono wᴐn. Saa 

agorᴐmma yi na wᴐboa ma kasadwumfoᴐ nsԑmpᴐ ne wᴐn botaeԑ tumi wie mudie wᴐ kasadwini 

bi mu. 

Agyekum (2011, p.45) nso kyerԑ sԑ, anansesԑm mma (agorᴐmma) tumi yԑ Onyame, nnipa, 

mmoa, nnua, sunsum mu nneԑma, afifideԑ ne deԑ ԑkeka ho. Ɔtoaa so sԑ, anansesԑm mma 

(agorᴐmma) tumi yԑ opeemu ne anansesԑm mma nketewa. Anansesԑm mma yi gu ahodoᴐ 

mmienu. Yԑwᴐ wᴐn a yԑhunu wᴐn firi agorᴐ no ahyԑaseԑ kᴐpem n’awieeԑ. Wᴐn na anansesԑm 

no nyinaa gyina wᴐn so. Yԑhunu wᴐn wᴐ dwumadie ahodoᴐ no nyinaa mu. Anansesԑm mma 

nketewa deԑ, wᴐde wᴐn ntԑntԑ bԑbᴐ mu paw a, ԑno ara ne no; yԑnhyia wᴐn bio. Anansesԑm mma 

(agorᴐmma) taa da suban bi te sԑ onitefoᴐ, ᴐdaadaafoᴐ, amimfoᴐ, abotare ne deԑ ԑkeka ho. Suban 

a agorᴐmma no bԑyi no adi wᴐ anansesԑm no mu no na ԑbԑma yԑahunu nnipa su anaa nnipa korᴐ 

a yԑreka wᴐn ho asԑm. Kwaku Ananse ne aboa a ᴐdi akoten (Agorɔba Titire) wᴐ anansesԑm mu. 

Ɔde ne nyansa sisi nkurᴐfoᴐ, ᴐdi nsԑmmᴐne na ᴐpԑ kwaseabuo yie.  

 

Yei enti, sԑ wote Ananse edin a, na ԑkyerԑ sԑ obi a ᴐyԑ osisifoᴐ, onitefoᴐ, ᴐdaadaafoᴐ ne 

kwaseabuo. Nnipa pii susu sԑ, Ananse yԑ aboa ketewa a ᴐnim nyansa sene obiara nanso sԑ 

wohwԑ ne suban yie a, wobԑhunu sԑ ᴐyԑ onitefoᴐ, ahoᴐyea, osisifoᴐ ne pԑsԑmenkomenya. 

Aberewa nso yԑ agorᴐba a ne edin taa di dwuma wᴐ anansesԑm mu. Aberewa posoposo taa 

gyina hᴐ ma mmᴐborᴐhunufoᴐ ne ᴐyamyԑfoᴐ. Ɔtaa nso yԑ adoeԑ ma nnipa nyinaa ԑnkanka ne 

mmᴐfra. 

Ɔbᴐfoᴐ nso tumi di dwuma titire nso wᴐ anansesԑm mu.  

Annan (2004) da no adi sԑ, agorᴐmma yԑ nnipa a wᴐdi dwuma pᴐtee wᴐ kasadwini adwuma mu 

(ahwԑgorᴐ, abasԑm ne anwonsԑm). Ɔtoaa so sԑ, agorᴐmma nyԑ nnipa a wᴐte aseԑ na mmom, 

ᴐtwerԑfoᴐ no na ᴐfa ne nimdeԑ ne ne osuahunu so yi wᴐn ma wᴐdi dwuma pᴐtee bi wᴐ kasadwini 

ahodoᴐ bi mu. Ɔkyerԑԑ ԑkwan ahodoᴐ a ᴐtwerԑfoᴐ pԑ sԑ ᴐyi agorᴐmma a ᴐfa so yiyi wᴐn sԑdeԑ 

ԑbԑyԑ a ԑmma akenkanfoᴐ ne atiefoᴐ adwene nyԑ wᴐn ntanta wᴐ kasadwini dwumadie bi ho. 

Ɔtoaa so sԑ, Abasԑm mu no, ᴐtwerԑfoᴐ tumi de edin a ԑwᴐ hᴐ bi te sԑ Mԑԑnsa, Yaw Manu, 

Sikayԑna, Boakye na ԑdi dwuma. 

 

Ɔkᴐᴐ so kaa sԑ, ԑnyԑ deԑ ԑhia ne sԑ ᴐtwerԑfoᴐ de edin bi ma agorᴐmma, na mmom ԑwᴐ sԑ ᴐde 

dwumadie bi a ԑyԑ anigye a ᴐbԑyԑ sԑdeԑ ԑbԑyԑ a ᴐbԑda nso afiri agorᴐmma afoforᴐ ho. Ɔde 

nsԑmmisa a ԑho bԑhia ᴐtwerԑfoᴐ ansa na wafa obi sԑ agorᴐba. Saa nsԑmmisa yi bi ne: 

• Ne edin de sԑn? 

• Wadi mfeԑ sԑn? 

• Dwuma bԑn na ᴐyԑ de hwԑ ne ho? 

• N’ahosuo te sԑn? 

• Ɔyԑ kԑseԑ anaa ketewa? 

• Ne kԑseԑ anaa ne ketewa de nsunsuansoᴐ bi bԑba abasԑm no mu anaa? 

• Ɔpԑ nnipa asԑm anaa nnamfosԑm? 

• Waware anaa, ᴐne ne kunu anaa ne yere na ԑteԑ? 

• Na wᴐwᴐ mma sԑn? 

• Ԑdeԑn na ᴐbԑyԑ no akyire wᴐ abasԑm no mu? 

• Ne efie te sԑn? (Annan 2004, p. 162) 

Saa nsԑmmisa yi nyinaa yԑ nneԑma a ԑboa ma ᴐtwerԑfoᴐ yi n’agorᴐmma sԑdeԑ wᴐbԑda nso afiri 

afoforᴐ ho wᴐ Atwerԑ Kasadwini bi mu. 

 

Agyekum (2013) ma yԑhunu sԑ, agorᴐmma yԑ nnipa bi a atwerԑfoᴐ ma wᴐdi dwuma wᴐ 

kasadwini mu. Agorᴐmma a wᴐwᴐ Abasԑm bi mu no bԑtumi afiri mmeaeԑ pii, ԑbԑtumi ayԑ obi 

a ᴐtwerԑfoᴐ no nim no anaa wate ne nka baabi anaasԑ wakenkan ne ho asԑm pԑn anaa agorᴐba 

bi a obi adi ne ho adanseԑ akyerԑ ᴐtwerԑfoᴐ no. Ԑberԑ biara ԑwᴐ sԑ ᴐtwerԑfoᴐ no nya gyidie wᴐ 

agorᴐba no mu wᴐ Abasԑm no mu. 

Ɔtoaa so sԑ, ᴐtwerԑfoᴐ no wᴐ akwanhodoᴐ a ᴐfa so da agorᴐmma adi.  

 

Ɔbԑtumi ayԑ saa wᴐ ԑberԑ a ᴐka wᴐn ho asԑm, anaa ᴐma wᴐn nneyԑԑ anaa dwuma pᴐtee bi adie, 

wᴐn suban adi anaa ᴐma agorᴐmma afoforᴐ ԑka biribi sononko afa wᴐn ho. Agyekum (2013) ka 

sԑ, yԑkyekyԑ agorᴐmma mu mmienu wᴐ wᴐn dwumadie ho anaa suba bi a wᴐda no adi wᴐ 

Atwerԑ Kasadwini bi mu. Yԑwᴐ agorᴐmma a wᴐsesa wᴐn adwene wᴐ Abasԑm mu (Round 

Character) ԑnna yԑwᴐ agorᴐmma a wᴐnsesa wᴐn adwene wᴐ Abasԑm bi mu firi mfitiaseԑ kᴐsi 

n’awieeԑ (Flat Character). 
 

Agyekum (2013) kyerԑ mu sԑ, agorᴐba a ᴐsesa n’adwene no ne agorᴐba a ᴐtaa di akoten wᴐ 

kasadwini bi mu. Ɔtwerԑfoᴐ no wᴐ gyidie wᴐ ne nnipa ban mu sԑ ᴐbԑtumi adi dwuma wᴐ 

kasadwini no mu. Agorᴐba a ᴐtumi sesa n’adwene no da ne ho adi mpԑn pii na ᴐtumi sesa prԑko 

pԑ ma akenkanfoᴐ hunu n’anammᴐn bi a ᴐtuu wᴐ kasadwini bi mu ne ne suban a ᴐda no adi ma 

ᴐda sononko firi afoforᴐ ho. Saa agorᴐmma yi tumi sesa prԑko pԑ wᴐ ԑberԑ a dwumadie no rekᴐ 

so. Sԑ wᴐsesa prԑko pԑ wᴐ dwumadie bi mu a, yԑtumi frԑ no denami.  

 

Ɔtoa so sԑ agorᴐmma gu ahodoᴐ mmienu. Yԑwᴐ agorᴐmma titire ne agorᴐmma nkumaa wᴐ 

Atwerԑ Kasadwini biara mu. Agorᴐmma titire yԑ agorᴐmma a wᴐdi akoten wᴐ kasadwini mu. 

Mpԑn pii no, ԑtaa yԑ Agorɔba Titire ne Osidifoɔ. Agorɔba Titire ne deԑ ᴐdi akoten anaa 

dwumadie titire bi wᴐ kasadwini bi mu. Deԑ ԑberԑ biara ᴐpԑ Agorɔba Titire yi ahweaseԑ no nso 

edin de Osidifoɔ. Ԑberԑ biara deԑ Agorɔba Titire no bԑyԑ ԑnyԑ Osidifoɔ yi fԑ na mmom, ᴐde no 

kᴐ amanehunu anaa animguaseԑ mu. Agorɔba Titire ne Osidifoɔ na wᴐka bɔ mu di akoten anaa 

dwumadie pᴐtee wᴐ kasadwini bi mu. Mpԑn pii no, wᴐtumi sesa wᴐn adwene nanso Osidifoɔ 

deԑ ᴐtaa yԑ obi a ᴐnsesa n’adwene. 

 

Sԑ yԑyi Agorɔba Titire ne Osidifoɔ firi hᴐ a, agorᴐmma nkaeԑ a wᴐwᴐ kasadwini no mu no 

nyinaa yԑ agorᴐmma nkumaa. Wᴐn so mfasoᴐ a wᴐ kasadwini mu gyina dwumadie pᴐtee bi a 

wᴐbԑdii no wᴐ kasadwini no fa baabi. Agorᴐmma nkumaa no ԑyԑ a na wᴐtaa yԑ agorᴐmma a 

wᴐnsesa wᴐn adwene wᴐ wᴐn dwumadie mu. Yԑtaa hunu wᴐn suban anaa wᴐn nneyԑԑ baako 

ԑfiri sԑ, ԑyԑ a atwerԑfoᴐ no ntaa mfa wᴐn ho asԑm nto edwa pii wᴐ kasadwini dwumadie bi mu. 

Wᴐn nso tumi boa ma kasadwini bi dwumadie wie nkonimdie mu anaa ԑduru ne botaeԑ a 

ᴐtwerԑfoᴐ no pԑ sԑ ᴐnya. 

 

2.5.4.  Kasadwini Dwumadie 

Agyemang (2005) ka sԑ, Akanfoᴐ nya mfasoᴐ bebree firi adomankomasԑm ahodoᴐ a wᴐda no 

adi no so; sԑ ԑyԑ nnwom, asa, ayan, abebuo, adwinneԑ anaa anansesԑm. Kasadwini so mfasoᴐ 

ahodoᴐ no mu bi na ԑdidi soᴐ yi; 

 

Agyemang (2005) se, Kasadwini ma yԑte abrabᴐ ase. Ԑma yԑhunu deԑ yԑpԑ ne deԑ yԑmpԑ. Deԑ 

yԑfiri ne baabi a yԑrekᴐ, yԑn gyidie, yԑn nyamesom ne deԑ ԑkeka ho. Me ne Agyemang (2005) 

yԑ adwene ԑfiri sԑ, Akanfoᴐ Kasadwini bi te sԑ nsaguo da no adi sԑ, na Akanfoᴐ gye Onyankopᴐn 

di dada ansa na Aborᴐfo de wᴐn ᴐsom anaa Twerԑ Kronkron reba. 

 

Agyekum (2011, p. 3) de bi to Agyemang (2005) deԑ yi so sԑ, Kasadwini bue abrabᴐ ԑpono.  

Ɔma yԑhunu sԑ, yԑnam Kasadwini so hunu ᴐman bi abrabᴐ. Ɔkyerԑ mu sԑ, wopԑ sԑ wote ᴐman 

bi ne wᴐn abrabᴐ ase a, wobԑtumi afa wᴐn Kasadwini so ahunu. Ԑwom sԑ, Kasadwini da 

adwenemsԑm adi deԑ, nanso daa nyinaa ԑda nnipa no ne ᴐman no abrabᴐ adi. Me ne animdefoᴐ 

baanu yi yԑ adwene wᴐ deԑ wᴐaka yi ho ɛsiane sԑ, ԑnam Kasadwini so ama nkyirimma binom 

te sԑ me ayԑ wᴐn adwene sԑ wᴐbԑbᴐ mmᴐden ama wᴐn abrabᴐ asԑ Kasadwini mu akunini bi te 

sԑ Kofi Agyekum, Asante Boahene, Nana Anima Wiafe-Akenten ne Lawrence Bosiwah nom 

deԑ. 

Agyemang (2005) ma yԑhunu sԑ, Kasadwini yԑ abateteԑ nnyinasoᴐ. Deԑ enti a ᴐka saa ne sԑ, 

afotuo a ԑwᴐ Kasadwini bi te sԑ abebuo ne anansesԑm mu no boa tete mmᴐfra. 

Agyemang (2005) da no adi sԑ, Kasadwini da ᴐman bi abakᴐsԑm adi. Ɔkyerԑ mu sԑ, sԑ yԑhwԑ 

Akanfoᴐ ԑbԑ bi te sԑ, Ntim Gyakari asoa ne ᴐman akᴐbᴐ no wᴐ Feyiase a, ԑka abakᴐsԑm a ԑda 

Asanteman ne Dankyiraman ho asԑm. 

 

Agyemang (2005) ka sԑ, Kasadwini boa amanyᴐ. Kasadwini ahodoᴐ mu nsԑm no boa tenetene 

amanyԑfoᴐ. Agyekum (2011, p. 5) de bi foa Agyemang (2005) deԑ yi so sԑ, Kasadwini tumi yԑ 

abrabᴐ mu nsԑm, amanyᴐsԑm ne amammerԑ mu nsԑm a ԑrekᴐ so wᴐ ᴐman bi mu a emu atenka 

anaa adwennwene rete ᴐmanfoᴐ korona na wᴐpԑ sԑ wᴐyi firi hᴐ. Sԑ ԑba saa a, kasadwumfoᴐ 

nam wᴐn Kasadwini so da no adi. Wᴐtwe aban ne amammufoᴐ adwene kᴐ wᴐn tumidie ne ᴐhaw 

a wᴐde aba ᴐmanfoᴐ soᴐ no so. 

 

Agyemang (2005) ka sԑ, Akanfoᴐ de Kasadwini gyegye wᴐn ani. Ɔkyerԑ mu sԑ, nwoma dodoᴐ 

no ara na Akanfoᴐ kenkan de gyegye wᴐn ani. Yei na Agyekum (2011:6) ne Mayhead (1965:9) 

ka bi de to so sԑ, Kasadwini ma adwenemuteԑ, ahotᴐ, ahomeka ne anigyeԑ. Wᴐkyerԑ mu sԑ, 

Kasadwini yi yԑn firi mpokyerԑ mu. Ԑberԑ a yԑrekenkan, yԑretie anaa yԑrehwԑ Kasadwini bi no, 

yԑn adwene nyinaa kyere kᴐ saa Kasadwini no so. Ԑma yԑn werԑ firi ewiase yi mu ohia, 

kᴐdaanna ne ateeteeԑ. Ԑma yԑn ahomegyeԑ. Ԑtwe yԑn firi daadaa adwumaden, ᴐbrԑ ne 

akukuruhweaseԑ mu. Yei ma yԑte ewiase abrabᴐ ahodoᴐ ase na yԑhunu sԑdeԑ yԑne abrabᴐ 

bԑtentam. 

Yei ma asԑm a Asante, Asenso ne Hope (2004, p. 87) kaeԑ no yԑ nokorԑ. Wᴐka sԑ, nnipakuo a 

wᴐwᴐ Ano Kasadwini no de gye wᴐn ahome, wᴐde tu fo, ԑboa ma wᴐsua kasa ne mpaninsԑm. 

Me ne animdefoᴐ no nyinaa yԑ adwene wᴐ mfasoᴐ ahodoᴐ a ԑwᴐ Kasadwini so a wᴐde ato edwa 

no ho. 

 

Agyekum (2011, p. 5) ka sԑ, Kasadwini da atenka a ԑwᴐ ᴐmanfoᴐ mu adi. Kasadwumfoᴐ fa 

sabuakwan so da atenka ne adwene a ᴐwᴐ adi. Ԑbԑtumi ayԑ atenka ne adwene a ԑwᴐ 

kasadwumfoᴐ baako pԑ mu a ᴐnam n’adwinneԑ te sԑ nnwom, anansesԑm anaa atwerԑ so de to 

edwa. Ԑbԑtumi nso ada adwene anaa atenka a ԑwᴐ ankorԑankorԑ anaa nnipakuo bi mu a wᴐada 

no adi akyerԑ kasadwumfoᴐ yi na ᴐno nso de ato edwa.  
 

Henderson ne Waller (1994) kyerԑ mu sԑ, kasadwini de asuadeԑ ahodoᴐ to edwa na ԑma 

ᴐmanfoᴐ nam so sua wᴐn abakᴐsԑm, wᴐn amammerԑ ne amanneԑ ahodoᴐ. Kasadwini sane 

yԑ abrabᴐ mu akyerԑkyerԑkwan ma afoforᴐ pii. Wᴐn nsԑm yi yԑ nokware pii ԑfiri sԑ, sԑ obi 

tie anaa ᴐhwԑ anaa ᴐkenkan kasadwini bi a, mpԑn pii no, ᴐnya adesua ahodoᴐ bi a ԑnam so 

bue n’ani wᴐ abrabᴐ mu nneԑma ahodoᴐ no ho. Saa nsԑm korᴐ yi ara na Kennedy (1987) 

nso de to edwa fa kasadwini ho. 

 

Boahene (2001, p. 132) kyerԑ sԑ, wᴐnam Kasadwini so hunu nimdeԑ, nyansa ne osuahunu a 

onipa bi wᴐ. Sԑ obi sua Kasadwini yie a, ԑda adi wᴐ n’abrabᴐ mu. Ɛsiane yei enti, ԑhia yie sԑ, 

wᴐkyerԑ wᴐ yԑn sukuu ahodoᴐ mu. Abasԑm kyerԑ wᴐ sukuu ahodoᴐ mu no bԑma adesuafoᴐ adi 

wᴐn ahomegyeԑ mmerԑ yie. Kasadwini boa gyegye ᴐmanfoᴐ ani. Afei wᴐn a wᴐbᴐ mmᴐden wᴐ 

mu no nso tumi sua no yie na ԑnam so ma wᴐnya wᴐn nnwuma. Yԑnam Kasadwini so sua 

abakᴐsԑm nso. Nwoma te sԑ ‘ƆSA BARIMA’-E.O. Koranteng; Safo (1964) nwoma 

‘AFRAKOMA’; NKABOM I – Osei Kwadwo sԑԑ ka aman binom ho abakᴐsԑm.  

Kasadwini bue onipa ani. Nnipa nya afotusԑm firi mu ma ԑnam so ma ᴐnya adwensakra wᴐ 

akwanhodoᴐ so. Anwonsԑm nwoma bi te sԑ ‘ABRABƆ MU ANWONSԐM’ – J. Gyekye-

Aboagye; ‘MEWƆ BI KA’ – Kwabena Adi ne ‘AO, M’AKOMA MU’ – Gyatԑ Akwa (Fante) 

ka abrabᴐ mu nsԑm.  

 

Sԑ nnipakuo bi wᴐ hᴐ na sԑ wᴐmmᴐ wᴐn kasa ho mmᴐden a, ԑma kasa no tᴐ ape. Sԑdeԑ ԑbԑyԑ a 

kasa no bԑnyini enti, ԑsԑ sԑ yԑkyerԑ Abasԑm wᴐ sukuu ahodoᴐ mu ԑfiri sԑ, ԑyԑ kasasua ԑkwan.          

Kasadwini kyerԑ bԑma adesuafoᴐ no ahunu wᴐn amammerԑ ne amanneԑ. Ԑbԑma nnԑԑmmafoᴐ 

ahunu deԑ ԑsom nnipakuo bi bo na aboa ama wᴐabᴐ ho ban. 

 

Kasadwini kyerԑ bԑtwa adwene mu mfonini akyerԑ nnԑԑmmafoᴐ ama wᴐahunu sԑdeԑ na ᴐbra 

teԑ wᴐ yԑn nananom ԑberԑ so. Yei boa ma wᴐsua wᴐn amanneԑ ne wᴐn nnwuma yi bi na afei 

aboa wᴐn ama wᴐatu anammᴐn pa de atoa deԑ wᴐn mpanimfoᴐ yԑeԑ no so. Nsԑm a ԑwᴐ 

Kasadwini mu no abԑyԑ susudua ama nkyirimma. Wᴐnam so de toto wᴐn abrabᴐ ho hunu deԑ 

wᴐfiri ne deԑ wᴐrekᴐ sԑ ԑyԑ anaasԑ ԑnyԑ nyinaa.  

 

Kasadwini nwoma ahodoᴐ boa ma yԑhunu yԑn nananom ԑsom ahodoᴐ nyinaa. Ԑboa onipa ma 

ne werԑ mfiri ne nkyiri. Afei, ԑde nkanyan sononko brԑ onipa. Ԑboa ma obi nya nteaseԑ ne tema 

ma ne yᴐnko. 

 

2.6.  ‘Feminist Tiᴐri’ ho Adwenkyerԑ 

Miles ne Huberman (1994) se, tiᴐri susudeԑ yԑ adeԑ a ԑboa nhwehwԑmu nhyehyԑԑ. Saa 

nsԑm a ԑfa tiᴐri susudeԑ ho nyinaa yԑ nokorԑ. Yei kyerԑ sԑ, tiᴐri susudeԑ yԑ biribi a yԑhunu 

wᴐ adesua mu a ԑboa yԑn ma yԑtumi yԑ nhwehwԑmu fa dwumadie binom ho. Ԑma yԑhunu 

deԑ ԑho hia wᴐ nhwehwԑmu dwumadie biara mu.  

Sԑ yԑka 'Feminism' a na yɛrekyerԑ adeԑ a wᴐde kyerԑ sԑ, mmaa ne mmarima gyinaberԑ bԑyԑ 

pԑ wᴐ amanyᴐsԑm mu, amammerԑ mu, adwumayԑ mu, ne ᴐman mu sikasԑm ne edwadie 

mu ne asᴐre mu mpaninnie mu (Azasu ne Geraldo 2005). Ԑsan nso kyerԑ ekuo bi a ԑhwԑ sԑ 

saa diberɛ a wᴐrepԑ ama mmaa no bԑba mu. Sԑdeԑ wᴐkyerԑ no, ‘Feminism’ hyԑԑ aseԑ wᴐ 

Europe ne America afe 1880 mu.  

Deԑ enti a wᴐde saa nsusuiԑ yi baeԑ ne sԑ, na wᴐbu mmaa abomfiaa wᴐ akwan bebree so. 

Ebi ne sԑ, na wᴐmma mmaa nto aba; mmaa nni akwannya biara sԑ wᴐbԑkᴐ sukuupᴐn biara 

bi. Adwene a na wᴐwᴐ fa mmaa ho ne sԑ, diberԑ a mmaa wᴐ ara ne sԑ wᴐbԑtena efie anoa 

aduane, ahwԑ mmᴐfra na wᴐasiesie wᴐn efie.  

Harding (2000) kyerԑkyerԑ mu sԑ, fԑminisite tiᴐri hyԑԑ aseԑ wᴐ ԑberԑ a na ԑsԑ sԑ wᴐpԑ 

nkyerԑkyerԑmu a ԑfata ma tiᴐri ahodoᴐ no, sԑdeԑ ԑbԑyԑ a nneԑma a mmaa nso tumi de wᴐn 

nimdeԑ yԑ no nso bԑda adi. Deԑ na ᴐrekyerԑ ne sԑ, “Sԑ mmaa wᴐ esu a ԑkyerԑ sԑ wᴐtumi ne 

afoforᴐ nya nkitahodie, sԑdeԑ mmarima teԑ no deԑ a, ԑnneԑ na ԑsԑ sԑ tiᴐritikaa disikᴐso tumi 

boa ma wᴐyi mmaa bi pue, sԑdeԑ wᴐyi mmarima deԑ pue no ara”.  

Ԑnam mmaa a na wᴐka wᴐn hyԑ no enti, na ԑkwan a kasadwumfoᴐ dodoᴐ no ara fa so da 

mmaa adi wᴐ wᴐn atwerԑ mu no mpo nsᴐ ani. Mmaa diberɛ a wᴐde ama wᴐn wᴐ abrabᴐ 

mu no ara na wᴐde ma wᴐn wᴐ atwerԑ mu. Kasadwumfoᴐ biara twerԑ nwoma a, ԑkwan a 

ᴐfa so da mmaa adi ne sԑ, wᴐbԑma mmaa adi mmaawa; wᴐbԑyԑ awarefoᴐ a wᴐnyԑ adwuma 

biara, wᴐbԑyԑ nnipa a wᴐn adwene mu yԑ hare, ne deԑ ԑkeka ho.  

Yeinom enti na ԑbaa sԑ fԑminisim sᴐre gyinaeԑ sԑ wᴐbԑko atia mmaa ka a wᴐka wᴐn hyԑ 

no, na wᴐaboa apagya wᴐn aba diberԑ a mmarima wᴐ no bi. Fԑminisim gyina yei so de hyԑ 

kasadwumfoᴐ nkuran sԑ, wᴐbԑpagya mmaa a wᴐde wᴐn di dwuma wᴐ atwerԑ mu sԑ 

agofomma no de akyerԑ sԑ mmaa nso bԑtumi ayԑ nneԑma bi a mmarima yԑ no bi. Wᴐkyerԑ 

sԑ, ԑnyԑ ԑberԑ biara na atwerԑ mu no, yԑbԑma mmaa ayԑ awarefoᴐ a ԑberԑ biara wᴐte efie, 

na wᴐrewo ahwԑ mmᴐfra; na wᴐrenoanoa nnuane; na wᴐn kununom reteetee wᴐn anaasԑ 

wᴐbԑdi hia wᴐ kunayԑ mu. Mmom, ԑsԑ sԑ kasadwumfoᴐ ma mmaa di dwuma sԑ akunini, 

adwuma mu mpanimfoᴐ, asraafoᴐ akannifoᴐ ne nnwuma akԑseakԑse a mmarima yԑ no bi. 

Sɛ yɛkenkan Aidoo (2017) a, yɛhunu sɛ, diberɛ a ɔde ma agorɔmma no ne titire mmaa no 

mmoa mma fɛminisim tiɔri yi botaeɛ no nna adi koraa ɛsiane sɛ, Akanfoɔ tete amammerɛ 

a ɛkyerɛ sɛ sɛbe, ‘Ɔbaa tɔ etuo a, ɛtwere ɔbarima ɛdan mu, ɔbaa tɔn nyaadewa na ɔntɔn 

atuduro, akokɔbedeɛ nim adekyeeɛ nanso ɔtie firi onini ano’  no ara na ɛda adi wɔ nwoma 

no mu. 

 

2.7. Ɔfa yi Tᴐfabᴐ  

Saa ᴐfa yi wᴐ nkyekyԑmu mmienu. Deԑ ԑdi ԑkan no yԑ adwensusuo akwankyerԑ. Deԑ ԑtᴐ 

so mmienu no yԑ tiᴐri a dwumadie yi gyina so. Medii ԑkan hwԑԑ adwensusuo ho 

akwankyerԑ. Menam animdefoᴐ ahodoᴐ so kasa faa Akanfoᴐ ne baabi a wᴐfiri, Akanfoᴐ 

amammerԑ ne amanneԑ no mu bi te sԑ kuayᴐ, ahayᴐ, afahyԑ ne gyidie a wᴐwᴐ wᴐ 

Onyankopᴐn, Abosom, Saman, Sunsum, Adunsinfoᴐ, Suman, Nnua ne nhoma mu ho. Wei 

akyire no, yԑhwԑԑ Akan Kasadwin ne n’asekyerԑ. Deԑ ԑtᴐ soᴐ no, mehwԑԑ Kasasu bi te sɛ 

kasakoa, abirabᴐsԑm, ԑbԑ, nnyinahᴐma ne deԑ ԑkeka ho. Afei, mehwԑԑ Kasadwini 

nkyekyԑmu ahodoᴐ a ԑyԑ Anomsԑm Kasadwini ne Atwerԑ Kasadwini no. 

Bio, mekyerԑkyerԑԑ Anomsԑm Kasadwini ne ne su mu. Mefirii hᴐ no, mehwԑԑ Atwerԑ 

Kasadwini asekyerԑ, ne su ne n’ahodoᴐ. Dwumadie no daa no adi sԑ, Atwerԑ Kasadwini 

gu mu ahodoᴐ mmiԑnsa a ԑnonom ne Ahwԑgorᴐ, Anwonsԑm ne Abasԑm. Anso hᴐ ara, 

mesan hwԑԑ agorᴐmma ne sԑdeԑ atwerԑfoᴐ si yiyi wᴐn de wᴐn di dwuma wᴐ kasadwini mu 

ne dwuma ahodoᴐ a Kasadwini di. Ne korakora, mehwԑԑ ‘Feminist Theory’ ho adwenkyerԑ 

sԑdeԑ ԑboa wᴐ saa nhwehwԑmu yi mu. 

ƆFA MMIԐNSA 

ԐKWAN A MEFAA SO YԐԐ NHWEHWԐMU NO 

3.0.  Nnianimu 

Saa ᴐfa yi kyerԑ akwan ahodoᴐ a mefaa so yԑԑ nhwehwԑmu no. Afei, ԑkyerԑ deԑ enti a 

mefaa Frederick Aidoo nwoma ‘Anhununtԑm’ a ԑyԑ Abasԑm yԑԑ me nhwehwԑmu no. Ԑsan 

ka akwan ahodoᴐ a mefaa so nyaa nsԑmmoano no ne nnipa dodoᴐ a meyii wᴐn de wᴐn yԑԑ 

nhwehwԑmu no. Bio, ᴐfa yi kyerԑkyerԑ sԑdeԑ mesi ne nnipa a meyii wᴐn no dii nkitaho ne 

nkuro ahodoᴐ pᴐtee a dwumadie no kᴐᴐ so. Ɔfa yi kᴐ so kyerԑkyerԑ sԑdeԑ mesi faa nsrahwԑ, 

ano nsԑmmisa ne atwerԑtwerԑ so nyaa mfitiaseԑ nsԑmmoano de yԑԑ mpԑnsԑmpԑnsԑmu no 

mu pefee. Ԑsan kyerԑkyerԑ ԑkwan a mefaa so de nsԑm ahodoᴐ a mekyere guu apaawa so no 

kᴐᴐ kᴐmputa so bᴐ tie tasetasee nsԑmfua no firii mu.  

 

3.1.  Nhwehwԑmu no Akwankyerԑ 

De Vaus (2001) da no adi sԑ, akwankyerԑ ahodoᴐ mmiԑnsa na obi bԑtumi afa so ayԑ 

nhwehwԑmu. Saa akwankyerԑ ahodoᴐ mmiԑnsa nonom ne dodoᴐkyerԑ, sukyerԑ ne afrafra 

akwankyerԑ, mmom mede sukyerԑ akwankyerԑ na ԑyԑԑ adwuma wᴐ me nhwehwԑmu no 

mu.   

Martin (2007), Creswell (2009) ne Boateng (2016) kyerԑ sԑ, dodoᴐkyerԑ nhwehwԑmu yԑ 

nhwehwԑmu a ԑhwehwԑ ᴐhaw bi mu wᴐ ԑberԑ a ԑhwԑ ayᴐnkofa a ԑda nneԑma binom a ԑsesa 

ntam. Wᴐkyerԑ mu sԑ, ԑyԑ nhwehwԑmu a ԑde dodoᴐ di dwuma wᴐ akwannuasa nyinaa mu.  

Deԑ animdefoᴐ yinom aka afa dodoᴐkyerԑ nhwehwԑmu ho asekyerԑ ne sԑ, ԑyԑ nhwehwԑmu 

a nhwehwԑmuyɔfoᴐ no da ᴐhaw bi adi a ᴐpԑ nnyinasosԑm bi gyina so de fefee ᴐhaw no mu 

hwԑ sԑ deԑ wate no te saa anaasԑ ԑnte saa. Deԑ ԑma saa akwankyerԑ yi yԑ papa ne sԑ, 

nhwehwԑmuyɔfoᴐ no tumi yiyi nsԑmmuafoᴐ bebree na ɛnam so boa ma nokorԑ a ԑwᴐ ᴐhaw 

no ho no da adi kann. Ɔhaw baako a ԑwᴐ dodoᴐkyerԑ akwankyerԑ ho ne sԑ, ԑberԑ biara no, 

ԑyԑ a, na deԑ ԑda adi wɔ ᴐhaw a ԑwᴐ nhwehwԑmu no mu no sua.   

Owu-Ewie (2017) nso kyerɛ sukyerԑ nhwehwԑmu ase sԑ, ԑyԑ nhwehwԑmu a 

nhwehwԑmuyɔfoᴐ no nam nsԑmmisa, titire ano deԑ, nhwԑeԑ ne atwerԑtwerԑ so de nya 

nsԑmmoano no de yԑ mpԑnsԑmpԑnsԑmu no. Ɔtoa so sԑ, ԑyԑ nhwehwԑmu a ԑnhyԑ da nnyina 

dodoᴐ so pii. Mehunu sukyerԑ sԑ ԑyԑ nhwehwԑmu a ԑhwԑ ᴐhaw bi mu nunu mu pԑ 

n’asekyerԑ, su, tebea ne gyidie a nnipa binom de atoto adeԑ bi ho sԑdeԑ ԑbԑyԑ na wᴐbԑnya 

nteaseԑ papa sene sԑ wᴐbԑsᴐ adekorᴐ no ahwԑ na wᴐagye ato mu anaasԑ wᴐnnye nto mu. 

Nsonsonoeԑ a ԑda dodoᴐkyerԑ ne sukyerԑ ntam nyinaa ne sԑ, dodoᴐkyerԑ gyina dodoᴐ so 

ԑnna sukyerԑ nso gyina nkyerԑkyerԑmu so.   

Creswell (2009) ne Boateng (2016) kyerԑ mu sԑ, afrafra nhwehwԑmu akwankyerԑ yԑ 

nhwehwԑmu a nhwehwԑmuyɔfoᴐ no ka dodoᴐkyerԑ ne sukyerԑ akwankyerԑ no mmienu bɔ 

mu wᴐ nhwehwԑmu baako mu. 

Owu-Ewie (2017) ma ԑda adi sԑ, sԑ obi de dodoᴐkyerԑ ne sukyerԑ akwankyerԑ mmienu 

nonom bɔ mu di dwuma wᴐ nhwehwԑmu baako mu a, na saa nhwehwԑmu no yԑ afrafra 

nhwehwԑmu. Me ne Creswell ne Owu-Ewie yԑ adwene sԑ, sԑ obi fa afrafra akwankyerԑ so 

a, ԑno deԑ na ԑwᴐ sԑ ᴐda haepotԑsisi ne nsԑmmisa adi wᴐ ne dwumadie no mu na ama ne 

dwumadie no adi mu. Deԑ ԑma afrafra akwankyerԑ yi yԑ pa ara sene sԑ obi de dodoᴐkyerԑ 

anaa sukyerԑ mu baako pԑ bԑdi dwuma ne sԑ, ԑboa ma nhwehwԑmu no di mu na anidasoᴐ 

nso ba mu. Ɔhaw a ԑwᴐ ho nso ne sԑ, ԑwᴐ sԑ obi wᴐ dodoᴐkyerԑ ne sukyerԑ akwankyerԑ 

mmienu nonom nyinaa ho nimdeԑ yie ansa na watumi de afrafra akwankyerԑ yi adi dwuma 

wᴐ ne nhwehwԑmuyɔ mu.  

Deԑ enti a mede sukyerԑ na ԑyԑԑ adwuma wᴐ me nhwehwԑmu no mu na mamfa dodoᴐkyerԑ 

akwankyerԑ so ne sԑ, megyinaa Abasԑm nwoma ‘Anhununtԑm’ so hwԑԑ ԑkwan a ᴐtwerԑfoᴐ 

Frederick Aidoo si daa Akanfoᴐ amammerԑ ne amanneԑ bi adi, sɛdeɛ ɔde kasasu ahodoᴐ 

dii dwuma wᴐ ne nwoma no mu ne sɛdeɛ ɔsi daa agorᴐmma adi wᴐ ne nwoma no mu. Afei, 

me ne mpanimfoɔ a wɔtie Kumase Angel FM wɔ Kumase Abrepo Junction, Asante Twi 

akyerɛkyerɛfoɔ ne adesuafoɔ a wᴐwᴐ Akrokerri College of Education, Wesley College of 

Education ne Agona S. D. A. College of Education a ne nyinaa wᴐ Asante Mantam mu no 

mu binom twetwee nkᴐmmᴐ faa dwumadie no ho. 

 

3.1.1.  Nnipa dodoᴐ a me ne wᴐn dii dwuma no   

Boateng (2016) kyerԑ mu a, yԑwᴐ akwan ahodoᴐ pii a nhwehwԑmuyɔfoᴐ bԑtumi afa so 

ayiyi nnipakuo bi mu fa bi de wᴐn ayԑ nhwehwԑmu de agyina hᴐ ama nnipakuo no nyinaa.  

Ankorԑankorԑ a wᴐwᴐ su baako anaa mmienu bi a nhwehwԑmuyɔfoᴐ no ani di akyire a 

wᴐwᴐ beaeԑ a nhwehwԑmu no kᴐᴐ so no, na wᴐka bɔ mu yԑ hᴐ nnipa dodoᴐ (Owu-Ewie, 

2017). Ԑkwan ahodoᴐ a yԑtumi fa so yi nnipakuo bi mu bi de wᴐn yԑ nhwehwԑmu no mu 

baako ne ntasemu.  

Tuckman (1999) sԑdeԑ ԑda adi wᴐ Owu-Ewie (2017) mu no ne Boateng (2016) yԑ adwene 

sԑ ntasemu yԑ kwan a nhwehwԑmuyɔfoᴐ bi fa so yi nnipakuo bi mu fa bi a ԑfata ma ne 

nhwehwԑmu no botaeԑ no na ᴐde wᴐn yԑ nhwehwԑmu de agyina hᴐ ma saa nnipakuo no 

nyinaa. Mehunu ntasemu sԑ, ԑyԑ ԑkwan a obi fa so yiyi nnipakuo bi mu fa bi a wᴐwᴐ beaeԑ 

a ᴐreyԑ nhwehwԑmu no de wᴐn gyina hᴐ ma nnipakuo no nyinaa yԑ ne nhwehwԑmu no fa 

nnipakuo no ho.  

Me nhwehwԑmu yi mu no, mefaa mmeaeԑ ahodoᴐ ԑnan a ԑnonom ne Kumase Abrepo 

Junction, Akrokerri College of Education, Wesley College of Education ne Agona S. D. 

A. College of Education a ne nyinaa wᴐ Asante Mantam mu. Saa mmeaeԑ anaa nkuro yi 

na mede bԑyԑ abosome mmienu sii m’ani so yԑԑ me nhwehwԑmu no. Me ne nnipa aduanan 

(40) na ԑdii me dwuma no. Kumase Abrepo Junction, mefaa mpanimfoᴐ baanan (4) a wᴐn 

mu baanu (2) yԑ mmaa ԑnna wᴐn mu baanu (2) nso yԑ mmarima a wᴐn nyinaa mfeԑ firi 

aduonum ԑnan (54) kᴐsi aduosia nkron (69). Wɔyɛ nnipa a wᴐakwadare wᴐ Akanfoᴐ 

amammerԑ ne amanneԑ mu na wᴐyԑ nwuraba ne akrakyefoᴐ a wᴐtaa tie nwoma ahodoᴐ 

akenkan wᴐ mmeaeԑ ahodoᴐ bi. Afei nso, wᴐn ankasa taa kenkan Atwerԑ Kasadwini ho 

nwoma ahodoᴐ no mu bi, ԑnkanka ‘Anhununtԑm’. Ɛkwan a mefaa so yiyii mpanimfoɔ 

baanan yi ne sɛ, ɔtwerɛfoɔ no kenkan nwoma no wɔ Kumase Angel FM so wie a, ɔma 

ɛkwan ma atiefoɔ frɛ bua nsɛmmisa bi nya ho akyɛdeɛ, enti mekɔɔ setesan hɔ ɛnna 

mekɔsrɛɛ ɔtwerɛfoɔ no gyee mmasiriwa a wɔtaa bua nsɛmmisa nya akyɛdeɛ no fon 

nɔmmɛse ɛnna me ne wɔn dii nkitaho de m’adesrɛdeɛ too wɔn anim na wɔpenee so. Afei 

mefaa asukuufoᴐ aduasa (30) ne akyerԑkyerԑfoᴐ baasia (6) firii Akrokerri College of 

Education, Wesley College of Education ne Agona S. D. A. College of Education. Sukuu 

baako biara mu no, meyii asukuufoᴐ edu (10) ԑnna akyerԑkyerԑfoᴐ baanu (2). Yei na mada 

no adi wᴐ ԑpono a ԑwᴐ aseԑ ha yi soᴐ no. 

Ԑpono 1:    Ԑpono a ԑkyerԑ nnipa dodoᴐ a mede wᴐn dii dwuma yi 

Nnipa Mmeaeԑ Nnipa 

Dodoᴐ 

Ɔha mu 
Nkyԑmu 

(%) 

  Kumase 

Abrepo 

Junction 

Akrok

erri 

Col. of 

Edu. 

Wesley 

Col. of 

Edu. 

Agona 

S.D.A. 

Col. of 

Edu. 

  

Adesu

afoᴐ 

Mma

a 

     -        5        5        5   15      37.5 

Mma

rima 

     -        5        5        5   15      37.5 

Akyerԑ

kyerԑf

oᴐ 

Mma

a 

     -        1        1        1    3      7.5 

Mma

rima 

     -        1        1        1    3       7.5 

Mmasi

riwa 

Mma

a 

     2       -        -        -    2        5 

Mma

rima 

     2       -        -        -    2        5 

Nnipa 

Dodoᴐ 

      4      12      12      12    40      100 

 

3.1.2. Adwumayԑdeԑ 

Madi ԑkan ada no adi sԑ, megyinaa sukyerԑ akwankyerԑ a ԑyԑ nkyerԑkyerԑmu so na meyԑԑ 

me nhwehwԑmu dwumadie no. Animdefoᴐ bi te sԑ Patton (2002), Martin (2007),  Creswell 

(2009), Boateng (2016) ne Owu-Ewie (2017) kyerԑ mu sԑ, akwan ahodoᴐ bi te sԑ ano 

nsԑmmisa, nsԑmmisa a wᴐatwerԑtwerɛ agugu nkrataa so ne atwerԑtwerԑ so na wᴐn a wᴐyԑ 

nhwehwԑmu wᴐ sukyerԑ mu nam so nya mfitiaseԑ nsԑmmoano. Ɛwom sɛ, Martyn (2010) 

ne animdefoᴐ a mabobᴐ wᴐn edin wᴐ ԑsoro hᴐ no yԑ adwene wɔ deɛ wɔaka no ho, nanso 

ne nyinaa akyi no, ᴐde ‘nsrahwԑ’ ka saa akwan ahodoᴐ a animdefoᴐ yi de ato edwa no ho.  

Megye nsrahwԑ a Martyn (2010) de aka wɔn akwan ahodoᴐ yi ho no to mu ԑfiri sԑ, sukyerԑ 

nhwehwԑmu ahodoᴐ pii wᴐ hᴐ a gye sԑ metu ԑkwan firi beaeԑ a mete kᴐ beaeԑ a 

nhwehwԑmu no gyina no. Me nhwehwԑmu yi mu no, madi ԑkan ada no adi wᴐ ᴐfa 1.7 a 

ԑwᴐ Dwumadie no Nnianimu no mu hᴐ sԑ, na metaa tu ԑkwan a ԑyԑ nsrahwԑ kᴐ Akrokerri 

College of Education, Wesley College of Education ne Agona S. D. A. College of 

Education kᴐyɛ nhwehwԑmu. Wardhaugh (2006) kyerԑ sԑ, sԑ nhwehwԑmuyɛfoᴐ bi hunu 

ԑkwan korᴐ a ᴐbԑfa so ayԑ nhwehwԑmu no na ᴐgyina ne botaeԑ titire no so yԑ nsԑmmisa a 

ᴐpԑ sԑ ᴐyi ano wᴐ ne nhwehwԑmu no mu no a, na deԑ aka nhwehwԑmuyɛfoᴐ no ara ne 

adwumayԑdeԑ a ᴐbԑfa so de anya nsԑmmoano de ayԑ ne mpԑnsԑmpԑnsԑmu no.    

Milroy & Gorden (2003, p. 49) kyerԑ sԑ, deԑ ԑma obi nya nsԑmmoano papa gyina 

nhwehwԑmu no botaeɛ ne ԑkwan a nhwehwԑmuyɛfoᴐ no fa so nya ne nsԑmmoano no so. 

Saa nhwehwԑmu yi mu no, menam nsrahwԑ, ano nsԑmmisa, ahohyԑmu nhwԑeԑ ne 

atwerԑtwerԑ so na ᴐnyaa mfitiaseԑ nsԑmmoano no gyinaa so yԑԑ mpԑnsԑmpԑnsԑmu no.   

Deԑ ԑdi ԑkan no, mekenkanee Aidoo (2017) Abasԑm nwoma ‘Anhununtԑm’ no. Afei, 

menam nsrahwԑ so nyaa nsԑmmoano de boaa me mpԑnsԑmpԑnsԑmu no. Abaka ne 

Koranteng (2007) kyerԑ sԑ, nhwehwԑmu mu nsrahwԑ ne sԑ obi bԑfiri beaeԑ bi a ᴐte akᴐ 

beaeԑ pᴐtee bi a ᴐpԑ sԑ ᴐyԑ ne nhwehwԑmu no aporᴐbᴐ. Nhwehwԑmu yi mu no, mede 

mfitiaseԑ nsԑmmoano na ԑyԑԑ mpԑnsԑmpԑnsԑmu no. Ԑno enti, ansa na merenya saa 

mfitiaseԑ nsԑmmoano no, mekᴐᴐ aporᴐbᴐ wᴐ mmeaeԑ ԑnan no so mpԑn pii.  

Ԑfiri dwumadie no ahyԑaseԑ kᴐsi n’awieeԑ no nyinaa, na metaa tu ԑkwan firi me kurom 

Homase No.1 kᴐ mmeaeԑ ahodoᴐ a nhwehwԑmu yi kᴐᴐ so no mu nnawᴐtwe mmienu biara. 

Yei boa maa nnipa a na wᴐwᴐ saa nkuro no so no hunuu ampa sԑ, nwomasua ho 

nhwehwԑmu na mereyԑ na mmom, ԑnyԑ adwemmᴐne dwumadie biara na mereyԑ.    

Deԑ ԑtᴐ so mmienu, ano nsԑmmisa dii adwuma wᴐ ԑkwan a mefaa so nyaa me nsԑmmoano 

no mu akoten pa ara. Boateng (2016) kyerԑԑ mu a, ano nsԑmmisa yԑ ԑkwan a wᴐn a wᴐyԑ 

nhwehwԑmu wᴐ sukyerԑ ԑkwan so no de di dwuma pa ara. Ɔtoaa so sԑ, ԑyԑ ԑkwan a 

nhwehwԑmuyɛfoᴐ bi fa so gye nsԑm bi a ᴐbԑhia de adi ne dwuma no firi nnipa a wayiyi 

wᴐn no anom turodoo. Sԑdeԑ ԑbԑyԑ a ᴐbԑnya nsԑm a ᴐrepԑ afiri ano nsԑmmisa nkitahodie 

no mu no enti, ᴐde fon a yԑtumi kyere kasa gu so kᴐ na waka akyerԑ nsԑmmuafoᴐ a ᴐne 

wᴐn redi nkitaho asrԑ wᴐn atwe nkitahodie no agu so. Ԑno akyire ansa na wabᴐ atie ayiyi 

emu deԑ ԑho bԑhia no wᴐ ne dwumadie no mu de adi ne dwuma no.   

Nhwehwԑmuyɛfoᴐ no tenetene nsԑmmuafoᴐ a wayiyi wᴐn no wᴐ ԑberԑ a ano nsԑmmisa no 

rekᴐ so no ma wᴐkasa fa ne gyidie, suahunu, nsusuiԑ ne gyinabea a ᴐwᴐ fa adeԑ pᴐtee a 

nhwehwԑmu no hia no no ho (Creswell, 2009). Ano nsԑmmisa yԑ adwumayԑdeԑ titire a 

mefaa so yԑԑ nhwehwԑmu yi. Na anka mԑtumi de nsԑmmisa a matwerԑtwerԑ wᴐ nkrataa so  

ama nnipa a meyiyii wᴐn no ama wᴐayiyi nsԑmmisa no ano wᴐ nkrataa no so, nanso megye 

di sԑ ano nsԑmmisa no na ԑbԑboa yie ama matumi anya nsԑmmoano a na merehwehwԑ no 

sԑdeԑ ԑteԑ na ԑfata pԑpԑԑpԑ. Bio, ɛsiane sԑ ano nsԑmmisa yԑ nkᴐmmᴐdie a me ne w]n a 

meyiyii w]n  no nyinaa hunu anim ne anim no enti, sԑ mfomsoᴐ bi ba mu a, ntԑm ara, na 

matwe nsԑmmuafoᴐ no adwene aba so na w]asiesie ansa na yԑatoa nkᴐmmᴐdie no so.  

  

3.2. Beaeԑ a Dwumadie no kᴐᴐ so    

Leedy & Ormood, (2005) kyerԑ sԑ, ԑberԑ biara, ԑsɛ sԑ nhwehwԑmuyɛfoᴐ no da baabi pᴐtee 

wᴐ ewiase yi mu a ne nhwehwԑmu no kᴐᴐ so. Wᴐtoa so sԑ, sԑ nhwehwԑmuyɛfoᴐ no da 

beaeԑ no adi a, ԑma n’akenkanfoᴐ no adwene ne wᴐn ani tumi di nhwehwԑmu no akyi. Saa 

nhwehwԑmu yi kᴐᴐ so wᴐ Asante Mantam nkuro anaa mmeaeԑ ԑnan mu wᴐ ᴐman Ghana 

mu sԑdeԑ ԑdaa adi wᴐ 1.7 a ԑwᴐ ᴐfa baako no mu no. Nkuro anaa mmeaeԑ ԑnan nonom ne 

Kumase Abrepo Junction, Akrokerri College of Education, Wesley College of Education 

ne Agona S. D. A. College of Education.  

 

 3.3. Ԑkwan a mefaa so nyaa Nsԑmmoano no  

Ԑkwan a mefaa so nyaa me nsԑmmoano no ne nsrahwԑ, ano nsԑmmisa ne atwerԑtwerԑ. 

Mefaa saa akwan yi so na metumi nyaa me nsԑmmisa no anoyie. Ԑwom sԑ dwumadie no fa 

Atwerԑ Kasadwini ho deԑ nanso me ne mpanimfoᴐ bi a wᴐwᴐ Kumase Abrepo Junction 

twetwee nkᴐmmᴐ faa Akanfoᴐ amammerԑ ne sԑdeԑ wᴐsi hunu wᴐn mmaa fa ho. Afei mebᴐ 

wuraa sukuu ahodoᴐ mmiԑnsa a ԑyԑ Akrokerri College of Education, Wesley College of 

Education ne Agona S.D.A. College of Education ne asukuufoᴐ ne wᴐn akyerԑkyerԑfoᴐ 

kᴐtwetwee nkᴐmmᴐ gyee wᴐn adwenkyerԑ faa nwoma ‘Anhununtԑm’ a wᴐkenkan no 

sukuu mu no ho.  

 

3.3.1. Nsrahwԑ 

 Nsrahwԑ yԑ adeԑ a ԑho hia pa ara wᴐ nhwehwԑmu dwumadie mu.  Ԑboa ma mehunu nnipa 

a me ne wᴐn redi dwuma no anim ne anim.  Mesan nso tumi ne wᴐn twetwee nkᴐmmᴐ faa 

me dwumadie no ho kamakama.  

 

3.3.2. Ano nsԑmmisa  

Mesrԑԑ Nsԑmmuafoᴐ no ma wᴐpenee so ansa na me ne wᴐn mu biara redi ano nsԑmmisa 

no ho nkitaho no. Afei nso, mekyerԑԑ wᴐn sԑ, sԑdeԑ ԑbԑyԑ a mԑnya me ne wᴐn nkitahodie 

no na mede ayԑ mpԑnsԑmpԑnsԑmu no sԑdeԑ merehwehwԑ no enti, mesrԑԑ wᴐn ma wᴐmaa 

me ԑkwan ma mekyeree nsԑm a ԑkᴐᴐ so wᴐ nkitahodie no mu no nyinaa guu fon so. Wᴐn 

mu binom a na wᴐnte wᴐn ho aseԑ no nso, menyaa aboterԑ kyerԑkyerԑԑ wᴐn mu ma 

wᴐpenee so sԑ menkyere nsԑm a ԑbԑkᴐ so wᴐ me ne wᴐn nkitahodie no mu no ngu fon so 

na aboa me ama manya de ayԑ me mpԑnsԑmpԑnsԑmu no.  

 

Mede Asante Twi Kasa nko ara na ԑne wᴐn dii ano nsԑmmisa no ho nkitaho no. 

Nsԑmmuafoᴐ a me ne wᴐn dii nkitaho no nyinaa yԑ nkurᴐfoᴐ a wᴐtumi ka Asante Twi kasa 

na wᴐtumi kenkan nso. Ԑno enti, wᴐn mu biara a me ne no dii ahyia no, nkitahodie no kᴐᴐ 

so wᴐ-ano-wᴐ-ano a mannya akwansideԑ biara wᴐ kasa no ho. Wᴐn mu deԑ mekᴐᴐ ne 

nkyԑn a na wᴐnni ԑberԑ no, wᴐhyԑԑ me ԑberԑ foforᴐ a ԑyԑ ma wᴐn ma me ne wᴐn hyiaeԑ.  

Mmeaeԑ ahodoᴐ a menyaa wᴐn ne wᴐn hyiaa mu dii nkitaho yi ne mmeaeԑ a wᴐyԑ adwuma, 

abɔntene so, sukuu dan mu ne afiafie mu. Sukuu ahodoᴐ no nso, metwerԑԑ krataa kᴐmaa 

Sukuu Mpanimfoɔ no kᴐsrԑԑ wɔn maa wɔmaa me ԑkwan ansa na merenya nsԑmmuafoᴐ no 

ne wᴐn adi nkitaho no. Ano nsԑmmisa nkitahodie a ԑkᴐᴐ so wᴐ me ne wᴐn mu dodoᴐ no 

ara ntam dii simma bԑyԑ aduonu.  

Nkitahodie no yԑԑ sԑ daa daa nkᴐmmᴐdie na anyԑ sԑ nsԑmmisa ne anoyie kԑkԑ bi. Sԑdeԑ 

ԑbԑyԑ a mԑnya nsԑmfua a merehwehwԑ no enti, sԑ asԑmmuani bi refiri me botaeԑ no ho a, 

na magyina nsԑmmisa nhyehyԑԑ a merehwԑ so de ayԑ ano nsԑmmisa no so de atwe no aba 

me botaeԑ no ho. Sԑ ԑkᴐba sԑ asԑm bi hia nkyerԑkyerԑmu a, mebisa asԑm fa ho ma ᴐwae 

asԑm no anim yie.  

fon a mede twetwee ano nsԑmmisa nkitahodie no yɛ Tecno Camon CX. Mehyehyԑԑ fon no 

ho baabi a ԑkyere nnyegyeeԑ no yie sԑdeԑ ԑbԑyԑ a ԑrentwetwe dede hunu biara mmԑfra nsԑm 

a mԑnya afiri nkitahodie no mu no ho. Mede fon no too baabi yie sԑdeԑ ԑbԑyԑ a ԑrenkyere 

nsԑmmuafoᴐ no home mfra nsԑm no mu. Na nsԑmmuafoᴐ no mu biara nni ᴐhaw fa ԑkwan 

a ᴐfa so kasa ho enti anha nkitahodie no.    

3.3.3.  Atwerԑtwerԑ 

Atwerԑtwerԑ yԑ adwumayԑdeԑ a ԑboaa me yie pa ara wᴐ dwumadie yi mu. Ԑberԑ a nsrahwԑ 

ne ano nsԑmmisa rekᴐ soᴐ no, na mekita nwoma ketewa bi ne pԑn a mede retwerԑtwerԑ 

nsԑntitire bi a ԑho bԑhia wᴐ dwumadie no mu.  Metwerԑtwerԑԑ nsԑm a ԑpueeԑ no mu pii 

guu me nwoma mu. Nsԑmfua ahodoᴐ a metwerԑtwerԑeԑ no boaa me yie wᴐ ԑberԑ a na 

meretie nsԑm a metwe guu fon no so no wᴐ ano nsԑmmisa nkitahodie ԑberԑ no mu no. Mede 

nsԑmfua a metwerԑtwerԑeԑ no totoo deԑ metwe guu fon so no ho. Emu bi a na m’adwene 

yԑ no ntanta wᴐ ho no, mesan kᴐᴐ beaeԑ hᴐ ne nsԑmmuafoᴐ no kᴐdii ho anobaabaeԑ nyaa 

emu deԑ ԑyԑ nokorԑ no ankasa. Saa ԑkwan yi boaa me ma metumi yԑԑ mpԑnsԑmpԑnsԑmu 

no yie.     

 

3.4. Ԑkwan a mefaa so pԑnsԑmpԑnsԑm nsԑmmoano no mu   

Megyinaa dwumadie no botaeԑ ne dwumadie nsԑmmisa ԑnan no so na mepԑnsԑmpԑnsԑm 

me nsԑmmoano no mu. Deԑ ԑdi ԑkan no, megyinaa nkyerԑkyerԑmu ԑkwan so kyerԑkyerԑԑ 

akwan ahodoᴐ a ᴐtwerԑfoᴐ no fa so de kasasu di dwuma wᴐ kasadwini mu. Deԑ ԑtᴐ soɔ ne 

nhwehwԑmu a mefaa Atwerԑ Kasadwini ne mpanimfoᴐ adwenkyerԑ so kyerԑԑ ԑkwan a 

ᴐtwerԑfoᴐ no faa so daa Akanfoᴐ amammerԑ ne amanneԑ bi adi. Deԑ ԑtᴐ so mmiԑnsa no yԑ 

ԑkwan a ᴐtwerԑfoᴐ no faa Atwerԑ Kasadwini so daa agorᴐmma adi.  

 

3.5.  Ɔfa yi Tᴐfabᴐ  

Ɔfa yi akasa afa akwan ahodoᴐ a mefaa so yԑԑ dwumadie no. Mefaa sukyerԑ akwankyerԑ 

a ԑyԑ nkyerԑkyerԑmu so na ԑyԑԑ nhwehwԑmu no. Mede botaeԑ sampalene na ԑyii nnipa 

aduanan (40) wᴐ Kumase Abrepo Junction, Akrokerri College of Education, Wesley 

College of Education ne Agona S. D. A. College of Education a ne nyinaa wᴐ Asante 

Mantam mu. Adwumayԑdeԑ a mede nyaa me nsԑmmoano no ne nsrahwԑ, ano nsԑmmisa, 

ne atwerԑtwerԑ. 

ƆFA ԐNAN 

NHWEHWԐMU NO MPԐNSԐMPԐNSԐMU 

4.0. Nnianimu 

Me nhwehwԑmu yi botaeԑ ne sԑ, ɛbɛhwehwɛ ԑkwan a ᴐtwerԑfoᴐ no faa so daa amammerԑ 

ne amanneԑ adi. 

Deԑ ԑtᴐ so mmienu ne sԑ mԑhwԑ ԑkwan a ᴐtwerԑfoᴐ no faa so de kasasu dii dwuma wᴐ 

‘Anhununtԑm’ mu. Deԑ ԑtᴐ so mmiԑnsa ne sԑ, mԑhwɛ ԑkwan a ᴐtwerԑfoᴐ no faa so daa 

agorᴐmma adi wᴐ ‘Anhununtԑm’ mu. 

 

4.1.    Ԑkwan a ᴐtwerԑfoᴐ no faa so daa amammerԑ ne amanneԑ adi wɔ  

        ‘Anhununtԑm’ mu 

Mpanimfoᴐ a me ne wᴐn twetwee nkᴐmmᴐ wᴐ Kumase Abrepo Junction no kyerԑԑ wᴐn 

adwene sԑ, ansa na Ɔkanni ba biara bԑyԑ biribi no, ᴐde botaeԑ bi si n’ani so anaasԑ na ᴐwᴐ 

atirimpᴐ bi. Akanfoᴐ nam Anomsԑm ne Atwerԑ kasadwini so na wᴐda wᴐn amammerԑ ne 

amanneԑ adi. Akanfoᴐ amammerԑ a ԑda adi wᴐ Aidoo (2017) mu no mu bi ne deԑ ԑdidi soᴐ 

yi: 

 

4.1.1.   Ahayᴐ 

Akanfoᴐ wᴐ nnwuma ahodoᴐ pii a emu bi ne nnuasene, atono, anwono ne ahayᴐ. Ahayᴐ 

yԑ abᴐfoᴐ adwuma. Ahayᴐ yԑ adwuma a ԑyԑ den na ԑhia namyԑ, akokoᴐduro ne wuram 

nimdeԑ pii. Yԑhunu ahayᴐ wᴐ Aidoo Abasԑm nwoma ‘Anhununtԑm’ mu. Ԑda adi wᴐ Agya 

Adubᴐfoᴐ dwumadie mu. Ԑnam ahayᴐ so na Adubᴐfoᴐ kᴐnyaa dufa wᴐ eyuo yam nam so 

ma ᴐbԑyԑԑ ‘Agyeman’ wᴐ kuro Anhununtԑm ne ne mpᴐtam hᴐ no. 

Yɛwɔ biribi te sɛ: Okuafoᴐ yi yԑ obi a na ᴐnim etuo to nkakrankakra enti ᴐrekᴐ afuom a na 

akwadama yi ka ne ho na ᴐnya opuro bi a, yaanom … (kr.8). Adubᴐfoᴐ ahayᴐ mu no 

ᴐkumm mmoa bi te sԑ eyuo (kr.9), ᴐwansane (kr.15), sisire (kr.72) ne deԑ ԑkeka ho.   

 

4.1.2. Afahyԑ 

Afahyԑ gyina hᴐ sԑ nnapᴐnna bi a mpanimfoᴐ atu asi hᴐ sԑ wᴐde gye wᴐn ani, di ahurisie, 

de kaakae yԑn Nananom Nsamanfoᴐ anaa wᴐde ma akuafoᴐ ne Onyankopᴐn amo wᴐ mmoa 

a wᴐaboa ama bayerԑ foforᴐ anaa nnᴐbaeԑ bi aba. Afei nso, wᴐdi afahyɛ de pagya wᴐn 

nkonnwa, dware nkonnwa na afei wᴐpunu nkonnwa nso. Yԑhunu afahyԑ wᴐ Abasԑm 

nwoma ‘Anhununtԑm’ mu wᴐ Ti 4 (kr.42) “ADUNSINFOƆ NE AKƆMFOƆ AFAHYԐ 

NO”. Amanneԑ ahodoᴐ a ԑkᴐ so wᴐ afahyԑ biara ase yԑ sononko ɛsiane sԑ, emu biara nko 

ne ne botaeԑ. Ԑwom sԑ, ԑyԑ a na amanneԑ a ԑkᴐ so wᴐ afahyԑ biara mu yԑ anigye deԑ, na 

mmom deԑ ԑkᴐᴐ so wᴐ adunsinfoᴐ ne akᴐmfoᴐ yi afahyԑ no mu no deԑ, ԑyԑ anigye, hu, 

ahodwirie, nwanwa ne ayamhyehyeԑ mmorosoᴐ. 

 

4.1.3. Onyankopᴐn  

Boahene (2001, p. 214) ka sɛ, Akanfoᴐ hunu Onyankopᴐn sԑ honhom bi a yԑmfa yԑn anikann 

nhunu no nanso ᴐte ase daa. Wᴐnam yei so bu ԑbԑ bi sԑ, ‘Obi nkyerԑ abᴐfra Onyame.’ Saa asԑm 

yi kyerԑ sԑ, Akanfoᴐ dii ԑkan hunuu Onyankopᴐn ansa na Aborᴐfo de wᴐn nyamesom ne 

nwomasua refiri aburokyire aba yԑn ᴐman yi mu. Ɛsiane sԑ, Akanfoᴐ nim Onyankopᴐn ansa na 

Aborᴐfo reba enti, wᴐde ne edin sae wᴐn ᴐkasa ahodoᴐ nyinaa.   Saa gyidie yi daa adi wᴐ Aidoo 

Abasԑm nwoma ‘Anhununtԑm’ mu. Ԑpuee abisa no mu nkᴐmhyԑ no akyi ԑberԑ a Adubᴐfoᴐ 

kᴐkumm ᴐwansane no.  

Nyame ayԑ no adom, wakum ᴐwansane (kr.15). 

Yԑhunu bi nso wᴐ ԑberԑ a na Agya Adubᴐfoᴐ tumi nya hanam twitwa bi kyekyԑ no.  

Ei, Adubᴐfoᴐ, Nyame nhyira no (kr.22), Mpaeԑ a na nkurᴐfoᴐ bᴐ ma Agya Adubᴐfoᴐ (kr.22). 

Bio, ԑdaa adi wᴐ ԑberԑ a Odikuro babaa kᴐᴐ awoᴐ soᴐ no na emu yԑԑ den ma ᴐde ho asԑm kᴐdann 

Agya Adubᴐfoᴐ maa biribiara yԑԑ bᴐkᴐᴐ no. 

Yԑse, Onyame nko ara, Abaayewa no awoᴐ no mu yԑԑ den (kr 31). 

Yԑsan hunu gyidie yi wᴐ ԑberԑ a na Adunsinfoᴐ ne Akᴐmfoᴐ redi wᴐn afahyԑ no. 

Kᴐmfo Panin no yii apaeԑ (kr.44) 

Ԑnna ne korakora no, ԑdaa adi wᴐ ԑberԑ a Agya Adubᴐfoᴐ yeraeԑ a ᴐkᴐdaa adukuro bi mu no.  

Nyame yԑ no adom na adepa bi kye no a…(kr.88). 

Ԑnna afei, ԑpuee gyeduasetenafoᴐ bi nkᴐmmᴐdie a na ԑfa Agya Adubᴐfoᴐ ho mu sԑ,  

…obi rekra ne Nyame na obi nnyina hᴐ enti twa ara na ԑsԑ sԑ wᴐtwa so na wᴐdwene adeԑ foforᴐ 

ho (kr.39). ‘…Nyame ayԑ adeԑ…(kr.68).    

        

4.1.4. Abosom 

Akanfoᴐ gye di sԑ, abosom yԑ Onyame mma na wᴐtumi ne Ɔbᴐadeԑ di nkitaho. Akanfoᴐ 

abosom yԑ kokurobetie a wᴐnsiane wᴐn ho mmᴐ ԑpᴐ. Wei enti na ԑberԑ biara no, wᴐgye 

wᴐn abosom yi di sԑ wᴐtumi boa wᴐn ne ᴐman no wᴐ abrabᴐ mu akwanhodoᴐ nyinaa so. 

Saa gyidie yi da adi wᴐ ‘Anhununtԑm’ mu wᴐ ԑberԑ a Agya Adubᴐfoᴐ kᴐkumm eyuo a na 

dufa hyԑ ne mu no a ᴐkᴐᴐ so abisa no. Saa ԑberԑ a asԑm yi siiԑ no, na akᴐm na agye kuro 

no afa enti ᴐkᴐᴐ ho abisa (kr 10).  

Kᴐmfo Panin no ka kyerԑԑ Agya Adubᴐfoᴐ sԑ, 

deԑ nananom de adom no no, ԑyԑ ade mu. Deԑ ԑdi ԑkan, ԑyԑ abᴐfoɔ suman a ᴐbԑdue ama no na 

ԑnam so ԑberԑ biara, ᴐbԑnya hanam a ᴐrenni ԑnamkᴐm da biara da. Ɔmpԑ apiretwaa mono na 

ᴐmfa yaawa nsi mu na ԑyԑ a ᴐde dufa no ato mu.   Ɔwie no saa yᴐ a, ᴐmfa nsԑne ne dan ano. 

Ԑberԑ biara a ԑbԑsi ne tirim sԑ beaeԑ bi aboa bi da hᴐ no, ᴐgyina hᴐ anaa ᴐnenam hᴐ no, ᴐnnye 

akyinnye. Ɔmfa n’ani nkyerԑ hᴐ na ᴐbԑnya aboa korᴐ no akum no. Afei nso ᴐmmma ne werԑ 

mfiri sԑ hanam biara a ᴐbԑnya no, ᴐde ne berԑboᴐ no bԑto yaawa a dufa no da mu no mu (kr.10) 

Deԑ ԑtᴐ so mmienu, Kᴐmfo Panin ka kyerԑԑ Agya Adubᴐfoᴐ sԑ,  

ᴐbԑyԑ odunsinni kԑseԑ wᴐ ԑpᴐ no mu hᴐ a yareԑ biara nni hᴐ a ᴐrentumi nsa (kr.10).  Anyԑ bi 

koraa no, nnawᴐtwe biara no, obi bԑyare ama wᴐde no aba ne hᴐ na ԑnam so bԑma ntoaseԑ ne 

aboadeԑ a ᴐbԑnya no atrԑ ne ԑhyeԑ mu. (kr.11 & 12).    Ɔkᴐmfo Panin yi hyԑԑ ho nkᴐm sԑ ᴐrenni 

ԑnamkᴐm da (kr 14). 

Nsԑm a atwa agu wᴐ ԑsoro hᴐ no nyinaa yԑ deԑ ԑkᴐpuee wᴐ Adubᴐfoᴐ dufa no ho abisakorᴐ no 

mu. Yei dii adanseԑ ma n’ani gyee mmoroso.  

Ne korakora no, deɛ ɛdidi soɔ yi nyinaa da yɛn gyidie wɔ Nananom Abosom mu adi: 

Ԑnam mpaeԑ pa a na nkurᴐfoᴐ bᴐ ma Agya Adubᴐfoᴐ ne deԑ na ԑtaa n’akyi enti, ԑkame ayԑ sԑ, 

ԑberԑ biara na atomudeԑ deԑ, na Anhununtԑmfoᴐ nne ho ka (kr. 22). Kᴐmfo Panin no yii apaeԑ 

(kr. 44). Gyidie a ᴐmanfoᴐ anya wᴐ akᴐmfoᴐ ne adunsinfoᴐ no mu no nyԑ agorᴐ (kr 49). Tagyan 

boᴐ so koraa a, wᴐbԑkᴐ (kr 111). Ebinom nso faa no sԑ, ebia na ԑyԑ duabᴐ ԑnna n’ani 

amma soᴐ na afei ama ne ho soᴐ (kr. 111. Yeinom da Akanfoᴐ gyidie no mu baako adi a 

ԑkyerԑ sԑ Akanfoᴐ gye duabᴐ di. Wᴐgye di sԑ, duabᴐ tumi di nnipa nya wᴐ akwanhodoᴐ so 

(kr.111). 

 

4.1.5. Saman  

Agyekum (2011, p. 187) da no adi sԑ, ɔteasefoᴐ biara wᴐ sunsum a yԑfrԑ no ᴐkra. Sԑ 

ᴐteasefoᴐ wu a, ᴐkra no bԑyԑ saman. Saman kᴐ nseԑdo. Akanfoᴐ gye di sԑ nsamanfoᴐ bᴐ 

ateasefoᴐ ho aporᴐ na wᴐhwԑ wᴐn nneyԑԑ nyinaa. Saa gyidie yi da adi wᴐ nwoma no mu 

wᴐ ԑberԑ a na Ɔpanin Agyei ne aberanteԑ bi retwetwe nkᴐmmᴐ fa ‘Abadintoᴐ’ ho no. 

Yei mu no, wᴐtumi de obi to ᴐteasefoᴐ anaa mpo owufoᴐ. Saman pa na yԑto no badin. (kr 18).     

                                                                                           

4.1.6. Sunsum   

Boahene (2001, p. 285) kyerɛ sɛ, ‘Edin bara.’ Wᴐde Agya Adubᴐfoᴐ too ne nana Kwame 

Adubᴐfoᴐ - Abadintoᴐ wᴐ hᴐ yi, Akanfoᴐ gyidie kyerԑ sԑ sunsum wɔ mu (kr 8). Anokwa 

momma yԑnka na badin nso ԑyԑ a na ԑyԑ hu. Ɔwofoᴐ biara nni hᴐ a ᴐde ne ba bԑto onipa 

ɔbᴐnefoᴐ ɛsiane sunsum a ԑwᴐ abadintoᴐ mu enti. Yei mu no, wᴐtumi de obi to ᴐteasefoᴐ 

anaa mpo owufoᴐ.  

Saman pa na yԑto no badin. (kr 18) 

Yei ma ԑda adi sԑ sunsum wᴐ abadintoᴐ mu. Wohwԑ Adubᴐfoᴐ mmrane: 

‘Ɔtentam Akuro’ a, obi nka nkyerԑ wo sԑ ᴐyԑ ᴐkofoni (kr 18) 

4.1.7.  Adunsinfoᴐ 

Agyekum (2011, p. 195) kyerɛ mu sɛ, adunsinfoᴐ nam nananom anammᴐn so de 

nhahamma, nnunsini ne nhoma sa yareԑ, gye awoᴐ, bᴐ nnipa ho ban ma wᴐnya ahotᴐ. 

Akanfoᴐ gye Adunsinfoᴐ di yie ɛsiane nyarewa ahodoᴐ a wᴐtumi de nhahamma sa ma ԑyԑ 

nwanwa no enti. Ԑtᴐ da bi a, yarewuo tumi bᴐ onipa bi nanso onipa no ne n’abusuafoᴐ tumi 

si akokoᴐduro nya gyidie de ᴐyarefoᴐ no kᴐ odunsinni bi hᴐ ma ᴐkeka nhahamma bobɔ mu 

de sa ᴐyarefoᴐ yi yareԑ wᴐ ԑberԑ tiawa bi mu a ᴐnso daeԑ mpo nhunu asopiti wᴐ mu. Saa 

gyidie yi da adi wᴐ Aidoo (2017) mu wᴐ ԑberԑ a na adunsinfoᴐ ne akᴐmfoᴐ redi wᴐn afahyԑ no 

ne titire wᴐ ԑda a na ԑtᴐ so mmienu no. 

Gyidie a ᴐmanfoᴐ anya wᴐ akᴐmfoᴐ ne adunsinfoᴐ no mu no nyԑ agorᴐ (kr 49). 

Bio, saa gyidie yi daa adi wᴐ ԑberԑ a yareԑ bᴐᴐ Agya Adubᴐfoᴐ no. 

Adunsinfoᴐ a wᴐbԑsᴐᴐ wᴐn nimdeԑ hwԑeԑ wᴐ ԑberԑ a wᴐsan de Agya Adubᴐfoᴐ baa efie 

no, na ԑnni ano (kr.112) 

4.1.8.  Suman   

Agyekum (2011, p. 186b) ka sɛ, suman tumi nnuru bosom. Wᴐde afifideԑ ne nneԑma a wᴐgye 

di sԑ sunsum wᴐ mu na ԑkuru. Saa nneԑma yi bi ne bodua, bᴐnwoma, dompe, sedeԑ, nhwenneԑ 

bi te sԑ gyanneԑ ne bᴐdᴐm. Wᴐhye saa nneԑma yi na wᴐde akuru suman no. Suman bi wᴐ hᴐ a 

wᴐde mogya na ԑdue. Wᴐwie a, wᴐde suman no kᴐ abosom tatahwe hᴐ kᴐhyԑ no den. Wᴐde 

suman yan anaa wᴐde to wᴐn asene mu. Ebinom suman yԑ kawa a wᴐde hyԑ wᴐn nsa. Wᴐkora 

bi nso wᴐ adaka mu. Wᴐde bi nso bobᴐ wᴐn abakᴐn ne wᴐn mmatiri. Wᴐde bi bobᴐ batakari ne 

ԑkyԑ mu. Wᴐde bi sensԑn afiboboa ano de pam sunsummᴐne. 

Yԑhunu saa suman yi bi wᴐ nwoma ‘Anhununtԑm’ mu a ԑyԑ dufa. Dufa yi yԑ suman bi a 

Adubᴐfoᴐ nyaa wᴐ eyuo no mu na ᴐde kᴐmaa Kᴐmfo Panin a ᴐwᴐ bosom tatahwe kᴐhyԑԑ no 

den no. 

‘…deԑ nananom de adom wo no, ԑyԑ ade mu, ….ԑyԑ abᴐfoɔ suman, ….woduru efie a, pԑ 

apiretwaa mono, fa yaawa si mu na fa dufa no to mu na ᴐmfa nsԑn ne dan ano, berԑ biara a 

wobԑnya hanam no, wode ne berԑboᴐ bԑto yaawa a dufa no da mu no mu.’ (kr. 10). 

Ԑda a wobԑnya hanam biara no, kae sԑ berԑboᴐ no wobԑtwa ato suman no so (kr. 11) 

Ԑberԑ bi a Adubᴐfoᴐ kᴐkumm sisire no, awerԑfire baeԑ a na amanneԑ a ԑsԑ sԑ ᴐyԑ ma n’abᴐfoɔ 

suman no, wanyԑ. 

...Wanto abᴐfo suman no so (kr. 73). 

4.1.9.   Nnua ne Nhoma 

Agyekum (2011, p. 188) ma ԑda adi sԑ, yԑwᴐ nnua bi te sԑ odii, tweneboa, odum, ne 

ahomakyԑm. Akanfoᴐ wᴐ gyidie sԑ, saa nnua ne nhoma yi wᴐ sunsum a wᴐbԑtumi de wᴐn 

ahiasԑm ato wᴐn so na wᴐne sunsum nkaeԑ no adi nkutaho. Sunsum a nnua ne nhoma yi 

wᴐ enti na yԑtaa de yԑ aduro no. Saa nnua ne nhoma yi nyinaa, ansa na obi bԑtwa no, gye 

sԑ wᴐyԑ ho amanneԑ bi. Afei yԑwᴐ afifideԑ bi te sԑ aya, ԑgorᴐ, adwera, taameawu, nsommԑ 

ne ntᴐmmԑ. Akanfoᴐ wᴐ gyidie sԑ, saa nneԑma yi wᴐ sunsum a ԑbԑboa wᴐn wᴐ akwan pii 

so. Wei enti yԑde saa afifideԑ yi yԑ nnuro pii. 

Akanfoᴐ gyidie wᴐ nnua ne nhoma mu yi da adi wᴐ Aidoo nwoma no mu. 

Ԑfiri nwoma ahyԑaseԑ kᴐsi awieeԑ nyinaa no, adunsinfoᴐ ne akᴐmfoᴐ no anyankamadeԑ a na 

wᴐyԑ, yareԑ a na wᴐsa, hadeԑ a na Agya Adubᴐfoᴐ de ba efie, deԑ wᴐnya firii kuadwuma mu, 

nsafufuo ne deԑ ԑkeka ho nyinaa nnyinasoᴐ yԑ nnua ne nhoma. 

 

4.2. Ԑkwan a ᴐtwerԑfoᴐ no faa so de kasasu dii dwuma wᴐ ‘Anhununtԑm’ mu 

Kasasu yԑ adwinneԑ bi a kasadwumfoᴐ bi nam so de ᴐkasa no saasae ma ԑdi mu na ԑyԑ dԑ 

nso. Kasasu yԑ sononko wᴐ daadaa kasa mu (Agyekum 2011, p. xxi). Kasadwini biara wᴐ 

kasasu ahodoᴐ na ԑno na ԑma ԑda nso firi daadaa kasa mu. 

Aidoo (2017) de kasasu ahodoᴐ dii dwuma wᴐ Abasԑm nwoma ‘Anhununtԑm’ mu. Kasasu 

biara a Aidoo de di dwuma wᴐ ne nwoma ‘Anhununtԑm’ mu no yԑ deԑ ԑboa da ne botaeԑ 

adi. Saa kasasu ahodoᴐ no na ԑma ᴐtwerԑfoᴐ no twa adwene mu mfonini kyerԑ ᴐkenkanfoᴐ 

no sԑ, botaeԑ titire bi wᴐ hᴐ enti na ᴐde saa kasasu no dii dwuma wᴐ hᴐ. 

Kasasu ahodoᴐ a Aidoo de dii dwuma wᴐ Abasԑm nwoma ‘Anhununtԑm’ mu firi Ti 1 kᴐsi 

Ti 10 no mu bi ne kasakoa, ԑbԑ, ntimu, sԑnipa, ntotoho ne deԑ ԑkeka ho na ebi na ԑdidi soᴐ 

yi. 

 

4.2.1. Kasakoa 

Kasakoa yɛ kasa a ne nteaseɛ no yɛ mua anaa baako na obi ntumi nnyina nkoronkoro 

nsɛmfua a ɛwͻ asɛnka no mu no so nnya nteaseɛ Sekyi-Baidoo (2002, p. 233). 

Aidoo (2017) de kasakoa bebree dii dwuma wᴐ nwoma no mu. Ԑnonom na ԑdidi soᴐ yi:  

1. Deԑ na ᴐnya no kua no mu biara no, na ԑyԑ totᴐbiribidie (kr.8). Ɔtwerԑfoᴐ no de 

yei kyerԑ sԑ Agya Adubᴐfoᴐ sika a na ᴐnya firi ne kuayᴐ no mu sua. 

2. Agya de agye no (kr.8). Ɔkaa saa kasakoa yi de kyerԑ sԑ, Adubᴐfoᴐ ato aboa no 

etuo.  

3. Ɔnkaa ebi nhyԑԑ mu (kr.9). Ɔde yei kyerɛ sɛ w’ani nna so sԑ worebԑnya biribi 

nanso woanya adekorɔ no. 

4. Sika a da biara ԑsԑ sԑ ᴐtiti ne bᴐwerԑ mu (kr.11). Ɔde yei kyerԑ sɛ, na Adubᴐfoᴐ 

brԑ wᴐ sika ho ansa na wanya bi. 

5. Wante ntasuo (kr.13). Ɔde kasakoa yi kyerɛ sɛ, Agya Adubɔfoɔ anka hwee wɔ ԑberԑ 

a anka kaa rebᴐ no a emu nnipa didii no atɛm no. 

Mԑma m’ani ada hᴐ (kr 13). Ɔde yei kyerɛ sɛ ɔbɛhwɛ ne ho yie. 

6. Madwene asԑm yi ho ara ama agye me nsa mu (kr 16). Ɔde yei kyerɛ sɛ, ɔdwene 

asɛm no ho a, ɔnte aseɛ. 

7. Wagyae mu (kr 24). Kasakoa yei kyerɛ sɛ wawu. 

8. Ԑnni nna ahe na onii korᴐ no ate asi. (kr 26). Ɔtwerԑfoᴐ no de kasakoa yi kyerԑ sԑ, 

ɛnkyɛre koraa na onii korɔ no yareɛ no kɔ. 

9. Ɔde ᴐyaresafoᴐ yi nsa ahyԑ ԑboᴐ ase (kr 27). Ɔde yei kyerԑ sԑ, na ayarefoᴐ no mu 

bi tumi dwane kᴐ wᴐn kurom a wᴐntua hwee mma Adubᴐfoᴐ. 

10. Abᴐ no pusa (kr 28). Ɔde yei kyerɛ sɛ, asɛm no yɛ no nwanwa. 

11. Ani ayԑ nyan (kr 29). Ɔde yei kyerɛ sɛ, asɛm no mu ayɛ den pa ara. 

12. Bosomfoᴐ ayi poma kwan mu (kr 29). Ɔde yei kyerɛ sɛ, afei deɛ ayɛ yie. Abaayewa 

no atumi awo. 

13. Obi apra ne yam na ᴐde ama (kr 30). Ɔde yei kyerɛ sɛ, obi ayɛ ne yɔnko papa a ɛso 

yie. 

14. Woka sԑ woretie a, w’aso bԑbu (kr 31). Kasakoa yei sɛ, nkɔmmɔ no yɛ tenten pa 

ara a ɛbɛkyɛre pa ara nso na wonwiee tie. 

15. Yԑanhyia no a, anka aboa bi akyere yԑn awe (kr 32). Ɔde yei kyerɛ sԑ, sԑ wᴐanhyia 

Adubᴐfoᴐ a, anka asԑnkԑseԑ na ɛbɛto Anhununtԑmfoᴐ. 

16. Wᴐnhunu kotokuo ano mfa koraa nhyԑ mu (kr 35). Ɔkaa yei wᴐ ԑberԑ a na 

wᴐrehwehwԑ mmuaeԑ ama ewiase abrabᴐ mu nsԑmmisa bi no. Yei kyerɛ sɛ worepɛ 

mmuaeɛ ama tebea bi nanso wonnya bi. 

17. Wode wo nsa akᴐto ɔyarefoᴐ aduane mu (kr 36). Ɔde yei kyerԑ sԑ, nnipa binom 

tumi de wᴐn ho kᴐhyԑ fekuo anaa dwumadie bi mu na akɔduru baabi a wɔmpɛ na 

wɔpɛ sɛ wɔsan wɔn akyi nso, wᴐyԑ ho hwee a, ԑnyԑ yie. 

18. Ntoma kata adeԑ so (kr 37). Ɔde yei kyerԑ sԑ, ԑnyԑ nneԑma a ԑkᴐ so wᴐ nkurᴐfoᴐ 

sikanya ho na ԑpue abᴐnten ma afoforᴐ teԑ. Nneԑma a ԑkᴐ so wᴐ esum mu dᴐᴐso. 

19. Wᴐn ho asԑpԑ wᴐn (kr 50). Yei kyerɛ sɛ obi anaa nnipa bi ani agye. 

20. Obi amfa asᴐkwaa ammԑdane yԑn akyenkyena (kr.70). Yei kyerɛ sɛ, hwɛ yie na obi 

annaadaa wo.   

21. Wasᴐre ne nnipadua so (kr 74). Yei kyerɛ sɛ onipa no afɔn. 

22. Ԑnam n’aso akyi (kr 81) Yei kyerԑ sɛ yɛtu obi fo a, ɔntie. 

23. N’ani atu atᴐ ne nsam (kr 85). Ɔtwerԑfoᴐ no de yei kyerԑ abrabᴐ mu nsaneakyire a 

ԑbaa Adubᴐfoᴐ abrabᴐ mu a ɛmaa n’ani beree pa ara. Yei kyerɛ sɛ, obi ahwere biribi 

ama ahye no pa ara 

24. Aboa no anya ne tiri adidi mu (kr 86). Yei kyerɛ sɛ, wannwu, wanya nkwa, wɔde 

ne ho akyɛ no. Yei kyerɛ sɛ, obi ayɛ bɔne bi a anka ɔfata kum anaasɛ biribi te yareɛ 

abɔ obi a anka ɔfata owuo nanso amma mu saa. 

25. Bepᴐ no foro nna fam (kr. 90).  Yei kyerɛ sɛ ɔbra yɛ bɔna. Ɛhia nsiyɛ ne animia ɛfiri 

sɛ, onipa tumi kɔ tebea bi mu a sɛ ɔkwati na ɛbɛyɛ yie a, anka ɔpɛ nanso ɛsɛ sɛ 

wogyina ano mmarima so. 

26. Ɔne ne tiboa na na ԑredie (kr 90). Ɔde yei kyerԑ sԑ na Adubᴐfoᴐ akᴐyԑ ankonam. 

Obi a ɔnnya obiara ne no nsusu asɛm ho anaa ɔnnya obiara ne no mfa adwene. 

27. Ɔmanfoᴐ awe ataa so (kr 97) Ɔde yei kyerԑ sɛ, obi asi gyinaeԑ wɔ biribi ho a 

biribiara nkyerɛ sɛ ɔbɛsesa n’adwene. 

28. Wᴐakyerԑ no bosome a yԑdua mu aburoo (kr 97). Na ᴐde yei rekyerԑ dwuma a sԑ 

wᴐkyere owudini no a, wᴐbԑdi no. Woma obi asotwe wɔ n’abɔnefosɛm ho. 

29. Ɔresᴐ gu n’ano (Kr. 109). Yei kyerɛ sɛ, obi reboa ne yɔnko ama no adi yie wɔ 

n’asetena mu. 

30. Bᴐdᴐm reyԑ ate ayera (kr 113). Ɔtwerԑfoᴐ no de yei kyerԑ sɛ, adepa bi reyɛ afiri 

wɔn nsa. Adubᴐfoᴐ yareԑ no mu ayԑ den aka kakra bi na wawu. 

31. Agya yii no asotiri (kr 146). Ɔtwerԑfoɔ no de kasakoa yi kyerɛ sɛ, Adubɔfoɔ kaa 

asɛm no kyerɛɛ Sikayɛna. Obi aka asɛm bi akyerɛ ne yɔnko. 

 

4.2.2. Abirabᴐsԑm 

Agyekum (2011, p. 4) da no adi sɛ, Kasadwini biara wᴐ abirabᴐsԑm, ԑmfa ho sԑ ahinta anaa ani 

da hᴐ. Yei yԑ ԑkwan baako a kasadwumfoᴐ fa so hyehyԑ wᴐn nsԑm. Saa abirabᴐsԑm yi bԑtumi 

ayԑ deԑ ԑwᴐ Kasadwini mu agofomma bi ankasa mu; ԑbԑtumi ayԑ ԑberԑ bi a n’adwene mu yԑ no 

naa wᴐ nneԑma bi a ᴐpԑ sԑ ᴐyԑ ho. Ԑtumi ba sԑ ᴐnhunu sԑ ᴐntᴐ nkᴐ biribi so nyԑ, anaasԑ ᴐnnyae 

ngu hᴐ. Ԑbԑtumi nso ayԑ abirabᴐsԑm a ԑda agofomma ahodoᴐ a wᴐwᴐ Kasadwini agorᴐ bi mu. 

Yei na ԑde akyinnyegyeԑ ba no; ԑbԑtumi ayԑ abirabᴐsԑm a ԑda amammerԑ, atetesԑm ne abԑԑfo 

nsesaeԑ mu. 

Saa kasasu yi da adi wᴐ Aidoo nwoma no mu. Emu bi na ԑdidi soᴐ yi. 

1. Yei mu no, wᴐtumi de obi to ᴐteasefoᴐ anaa mpo owufoᴐ (kr 18). Ԑha yi no, na ᴐreka to 

a wᴐde Agya Adubᴐfoᴐ too Nana Kwame Adubᴐfoᴐ no ho asɛm. Agya Adubᴐfoᴐ faa 

ne nana yi su pԑpԑԑpԑ nanso na Nana Kwame Adubᴐfoᴐ nka ateasefoɔ ho bio. Nsɛmfua 

a ɛbɔ abira nonom ne: ɔteasefoɔ ... owufoɔ. 

2. Kwame Adubᴐfoᴐ de n’ani ho nhantwo firii wuram puee efie (kr 19). Yei sii wᴐ ԑberԑ a 

na mmeranteԑ bi redi nkᴐmmᴐ wᴐ gyedua bi ase awia bi a Agya Adubᴐfoᴐ kᴐfrԑԑ wᴐn 

sԑ wᴐmma wᴐnkᴐsoa mmoa a na wakum agu ha mu mmra efie no. Nsɛmfua a ɛbɔ abira 

nonom ne: wuram ... efie. 

3. Deԑ mate a ԑtwa me nsono mu mpo ne sԑ, wᴐrekᴐ aba ԑno ara ne no. (kr. 33). Yei 

puee nwoma no mu wᴐ ԑberԑ a na wᴐredi Agya Adubᴐfoᴐ ntimmᴐborᴐ ho nkᴐmmᴐ. 

Nsɛmfua a ɛbɔ abira nonom ne: ...kɔ ... ‘ba. 

4. Mpanin ne mmᴐfra (kr 51). Abirabᴐsԑm yi daa adi wᴐ ԑberԑ a na adunsinfoᴐ ne 

akᴐmfoᴐ afahyԑ no rekᴐ soᴐ so. Nsɛmfua a ɛbɔ abira nonom ne: mpanin ... mmɔfra. 

5. Wohwԑ a, ԑnhwԑ (kr.54). Ɔtwerԑfoᴐ no de yei kasa faa nneԑma a na ԑrekᴐ so wᴐ 

afahyԑ no aseԑ no ho. Ɔkyerԑ sԑ, nneԑma a na adunsinfoᴐ no ne akᴐmfoᴐ no reyԑ 

wᴐ afahyԑ no ase no yԑ nneԑma a na ԑyԑ hu sane yԑ anika. Nsɛmfua a ɛbɔ abira nonom 

ne: hwɛ ... nhwɛ 

6. Owuo ne nkwa nkwanta na makᴐ aba no (kr.103). Yei wᴐ ԑberԑ a Agya Adubᴐfoᴐ 

kaa sԑ ᴐbԑhyira n’ano na wato ԑpono no. Yei maa Eno Sikayԑna tԑԑ n’ano mu hwԑԑ 

Agya Adubᴐfoᴐ a na ԑyԑ no nwanwa sԑ Agya Adubᴐfoᴐ bԑtumi ayԑ saa ama 

Anhununtԑmfoᴐ. Nsɛmfua a ɛbɔ abira nonom ne: owuo ... nkwa, akɔ ... aba 

7. Kᴐsi a, ankᴐsi, kᴐda a, ankᴐda (kr 105). Ɔtwerԑfoᴐ no de yei bisa sԑ, ewiase asetena 

mu no, sԑ woyere wo ho yᴐ adwumaden a na ԑyԑ, anaasԑ, sԑ woanyere wo ho anyԑ 

adwuma a na ԑyԑ. Nsɛmfua a ɛbɔ abira nonom ne: kɔsi ... nkɔsi, kɔda ... nkɔda 

8. Wohwԑ a, ԑnhwԑ ԑnna woyi w’ani nso a, ԑnnyi (kr 107). Ɔtwerԑfoᴐ no de yei kyerԑ 

sԑ, onipa ntumi nnyae adwumayᴐ da ԑnna wontumi nso nkᴐ so nyᴐ adwuma ԑberԑ 

biara enti ԑso wᴐ mfasoᴐ mmom sԑ, woyԑ adwuma a, wogye w’ahome na ama 

woanya ahoᴐden de ayԑ adwuma da biara a yareԑ biara mmᴐ wo. Nsɛmfua a ɛbɔ 

abira nonom ne: hwɛ ... nhwɛ, yi ... nyi. 

9. Ɔrenom deԑ ԑyԑ dԑ ne deԑ ԑyԑ nwono (kr 112). Saa abirabᴐsԑm yi daa adi wᴐ ԑberԑ 

a na Agya Adubᴐfoᴐ yare na wᴐrete mpentenkwa kyerԑ sԑ ᴐbԑte apᴐ no enti, wᴐfa aduro 

yei, na wᴐakᴐfa yei ama no. Wᴐdii nnuro mu adaneadane hwԑԑ sԑ emu bi bԑgye no anaa. 

Nsɛmfua a ɛbɔ abira nonom ne: dɛ ... nwono. 

 

4.2.3. Ԑbԑ 

Ԑbε yε nsεm tiawa bi a yεanwene firi tete na εda nnipakuo bi adwene ne wͻn nyansahunu 

adi Finnegan (1970, p. 390). Saa pɛpɛɛpɛ nso na ɛbɛ di akoten wɔ Akanfoɔ amammerɛ mu. 

Akanfoɔ awareɛ, abadintoɔ, abateteɛ, asɛnnie ne yɛn amammerɛ ahodoɔ nyinaa hyɛ ɛbɛ 

mu.  

Ԑbԑ a ԑda adi wᴐ Aidoo nwoma ‘Anhununtԑm’ mu no mu bi na ԑdidi so yi: 

1. Da koro yԑ ᴐkafoᴐ fo (kr 8). Ɔtwerԑfoᴐ no buu saa ԑbԑ yi de kyerԑԑ sԑ ԑda baako pԑ 

bi deԑ obi nkwan mu tumi yԑ hwam a ԑmfa ho ne ᴐhaw a ԑda ne so. Ɔbuu ԑbԑ yi de 

kyerԑԑ sԑ, ԑwom sԑ Adubᴐfoᴐ yԑ okuani deԑ, nanso sԑ ᴐtumi fa ahayᴐ so nya ԑnam 

a, ԑbԑte n’akᴐnhomabᴐ mu brԑ no so kakra. 

2. Adidie mu wᴐ adanseԑ (kr.12). Ԑberԑ biara, sɛ Agya Adubᴐfoᴐ de bosea ma obi a, 

na wafrԑ Eno Sikayԑna sԑ ᴐmmԑhwԑ bi na daakye bi no, sԑ asԑm kᴐba ho a, watumi 

aka bi. Yei so na ᴐgyina buu saa ԑbԑ yi.   

3. Osuo boroo wo a, wose ᴐboroo wo na wonka sԑ, ᴐpampamoo wo (kr 15). Ɔtwerԑfoᴐ 

no buu saa ԑbԑ yi de kyerԑ brԑ a mmeranteԑ edu no brԑeԑ ansa na wᴐretumi de ԑnam 

a na Agya Adubᴐfoᴐ akum no reba efie. Ɛbɛ yi ase ne sɛ, sɛ adwuma bi yɛ den a, 

ka emu nokorɛ kyerɛ wo nua. Mma mfa nokwasɛm no nsie. Saa ara nso na sɛ, 

wofom obi na ɔtwi w’anim twibɔne anaasɛ woko ntɔkwa na wodi nkoguo a, ɛsɛ sɛ, 

woka nokorɛ. 

4. Ɔbᴐfoᴐ ne deԑ ne ԑnam ho egya so (kr.17). Ɔtwerԑfoᴐ no ka sԑ, ԑwom sԑ abᴐfoᴐ gu 

ahodoᴐ nanso ԑnyԑ wᴐn mu biara ho asԑm na ᴐreka na mmom Agya Adubᴐfoᴐ deԑ 

na aba na wᴐreka. Ԑno enti na ᴐbuu saa ԑbԑ yi de sii saa asԑm no soᴐ no. Yei kyerɛ 

sɛ, deɛ n’asɛm aba na yɛka. 

5. Ɔsaman pa na yԑto no badin (kr 18). Ɔtwerԑfoᴐ no de yei kyerԑ sԑ, sԑ onipa pa bi 

tenaa ase a, ԑnsԑ sԑ yԑhwԑ ma ne edin yera na mmom, ԑsԑ sԑ, yԑkᴐ so to saa badin 

no na annyera. Ɔpanin Agyei buu saa ԑbԑ yi wᴐ ԑberԑ a na ᴐne mmeranteԑ bi redi 

nkᴐmmᴐ fa Nana Kwame Adubᴐfoᴐ badin Agya ‘Adubᴐfoᴐ’ ho no. 

6. Ԑyԑ ampa sԑ, ԑberԑ di adaneadane (kr.22). Agya Adubᴐfoᴐ buu saa ԑbԑ yi wᴐ ԑberԑ 

a ᴐde ne tete hᴐ asetena totoo ne seesei asetena ho no. Saa ara nso na ɛteɛ wɔ onipa 

biara abrabɔ mu. Ɛduru ɛberɛ bi a, na asetena mu ayɛ dɛ ɛnna ɛduru ɛberɛ bi nso a, 

na asesa. 

7. Onipa wu a, na wasԑeԑ. (kr. 22). Agya Adubᴐfoᴐ buu saa ԑbԑ yi de kyerԑԑ sԑ, onipa 

nwuiԑ a, ᴐnnim deԑ ᴐbԑnya. Ɔde kane abrabᴐ mu nsԑm toto seesei ne tebea a ᴐwᴐ 

mu ne ԑdԑ a ᴐredie no ho a, na agye ne nsam. Ɔde yei kyekyere ne werԑ anaasԑ, 

ᴐdehyԑ ne ho nkuran ma n’ani gye ma ᴐtumi tue sereԑ mu prԑko pԑ a ᴐnhunu deԑ 

ᴐnyԑ ne ho. Yei kyerɛ sɛ, onipa wɔ nkwa a, ɔbɛtumi adi dɛ wɔ n’asetena mu. 

8. Obi biribi ne deԑ wayԑ no yie (kr 28). Ɔtwerԑfoᴐ no buu saa ԑbԑ yi wᴐ ԑberԑ a 

Aberantewa bi de akyԑdeԑ nyԑ kumaa bԑkyԑԑ Agya Adubᴐfoᴐ no. Adɔeɛ de koroyɛ 

anaa abusuabɔ ba nnipa ntam. 

9. Okunini tene ne nsa na woanto mu a, yԑkyi (kr 30). Ɔtwerԑ no buu saa ԑbԑ yi wᴐ 

ԑberԑ a Opumpuni rekyԑ Agya Adubᴐfoᴐ adeԑ no. Na anka ԑnyԑ Agya Adubᴐfoᴐ pԑ 

ne sԑ wayԑ papa bi ama Opumpuni na ᴐregye biribi nanso Opumpuni rekyԑ wo adeԑ 

na woannye a, yԑkyi enti na ԑma ᴐbuu saa ԑbԑ no gyinaa so gyee akyԑdeԑ no no.  

10. Abirekyie Kwaku se, ‘Wobrԑ na wonya a, obi mmu wo asibuo’ (kr 34). Ɔtwerԑfoᴐ 

no buu saa nnyeso-bԑ yi wᴐ ԑberԑ a na ᴐrehwԑ ԑkwan a nnipa binom fa so nya wᴐn 

sika. Ɔhunuu sԑ nnipa binom fa akwammᴐne so na wᴐnya wᴐn sika na akyire yi no, 

ԑkᴐwie wᴐn basaa ma nnipa ka wɔn ho nsԑm yayaaya nanso Agya Adubᴐfoᴐ deԑ, 

nokwasԑm nie, sԑ wohwԑ sԑdeԑ ᴐbaakofoᴐ no si brԑ ne wedeԑ mu a, na obi nka 

nkyerԑ wo sԑ, ᴐno ara na wabrԑ anya ne sika anaa obi nnaho nkyerԑ wo ԑkwan a 

ᴐfaa so nyaa ne sika. Sɛdeɛ abrabɔ teɛ no, sɛ wobɔ wo ho mmɔden a, obiara mfa 

sɛbe, asɛm fo biara nto wo so. 

11. Ԑnyԑ nnipa nyinaa na wᴐrekᴐ ԑserԑm a, wᴐfa Yagyi (kr.35). Abasiriwa bi a 

ᴐtwerԑfoᴐ no amfa ne edin anto edwa na ᴐbuu saa ԑbԑ yi na deԑ na ᴐde repԑ akyerԑ 

ara ne sԑ, nnipa binom tumi kᴐ baabi kᴐgye ayaresa sane bu adunsinfoᴐ no fa so. 

Wᴐntua wᴐn aboadeԑ. Ɔde yei kyerɛ sɛ, ɛnyɛ nnipa nyinaa na ɛsɛ sɛ yɛgye wɔn di 

anaasɛ, yɛde yɛn ho to wɔn so.  

12. Obi rekra ne Onyame no na obi nnyina hᴐ ԑnna ᴐdabᴐ kra ne obirekuo deԑ nsԑ (kr 

35). Ɔtwerԑfoᴐ no de saa mmԑ yi kyerԑ sԑ, obiara nko ne ԑkwan a ᴐfa so bᴐ ne bra 

ma ԑsi no yie wᴐ asase yi so. 

13. Fԑreԑ ne owuo deԑ, fanyinam owuo (kr 35). Ɔpanin baako na ᴐbuu saa ԑbԑ yi wᴐ 

nkᴐmmᴐ bi a na wᴐredi wᴐ gyedua bi aseԑ mu. Na nkᴐmmᴐ no fa ewiase nnipa a 

wᴐdi dԑ ne wᴐn a wᴐdi hia buruburoo ho. Na nkᴐmmᴐdifoᴐ no mu bi hunu sԑ 

wᴐasopa wᴐ wᴐn afԑfoᴐ mu. Na mmom, wɔbɛtena hɔ ama ahia wɔn buruburoo deɛ, 

wɔbɛpɛ adwuma bi ayɛ. Saa ԑbԑ yi sane puee wᴐ (kr. 78). Ԑha yi deԑ, ᴐtwerɛfoɔ no 

de kyerԑ tebea a na Agya Adubᴐfoᴐ wᴐ mu no. Ɔkyerԑ mu sԑ, Agya Adubᴐfoᴐ de 

deԑ na ԑretoto no no kᴐᴐ adwennwene mu hunuu sԑ, anhwԑ a, na n’asumasԑm no ho 

ntoma apa enti, ᴐkᴐhyԑ afuo mu a, anadwo na na ᴐba efie. Ɔde yei kyerԑ sԑ, sԑ 

ᴐbԑtena efie agye animguaseԑ deԑ, ᴐbԑpԑ sԑ ᴐbԑtena afuom akyԑre. 

14. Obi ne ᴐberempᴐn bi na ԑda a, anka ᴐbԑhunu sԑ ᴐsi apini (kr 36). Ɔtwerԑfoᴐ no de 

yei kyerԑ sԑ, Sika a ԑho nnwoᴐ deԑ, wodi wo ohia wesee a, mfasoᴐ wᴐ so. Ɔnam 

yei so kaa sԑ, nnipa binom tumi hunu adefoᴐ deda wᴐn fam, kotokoto wᴐn, hoahoa 

wᴐn nanso sԑ ԑka adefoᴐ no nko ara wᴐ wᴐn afie mu a, wᴐdi awerԑhoᴐ si apini pa 

ara.  

15. Mpanin se, ‘Edin pa yԑ sene ahonya (kr 40). Ɔtwerԑfoᴐ no ma yԑhunu wᴐ ԑbԑ yi 

mu sԑ, obiara mmᴐ Agya Adubᴐfoᴐ dimmᴐne ɛsiane sԑ na ᴐwᴐ ayamhyehyeԑ ne 

tema ma obiara. Ɛsɛ sɛ, onipa biara tumi bɔ n’animuonyam ho ban. 

16. Agorᴐ reyԑ dԑ no, na adeԑ resa akwantufoᴐ (kr 45). Ԑbԑ yi puee wᴐ afahyԑ berԑ no 

mu. Ԑkasa si so sԑ, wᴐn a wᴐfiri akyirikyiri baeԑ no deԑ, esum na wᴐde duruu wᴐn 

nkuro soᴐ. Yei kyerɛ sɛ, wotu bata na w’ani gye hɔ a, hwɛ yie na anigyeɛ no annye 

wo ɛberɛ a ɛsɛ sɛ wode yɛ adwuma ɛsiane sɛ, adeɛ rekye na adeɛ resa no, na wo nna 

so na ɛrete. 

17. Wode w’ani mmienu hwԑ toa mu a, baako bᴐ (kr 52) Ɔtwerԑfoᴐ no de saa ԑbԑ yi kaa 

wᴐn a na wᴐwᴐ afahyԑ no ase a na ԑkᴐm de wᴐn a na ԑsԑ sԑ wᴐkᴐpԑ biribi di nanso 

ԑberԑ korᴐ no ara wᴐmpԑ sԑ wᴐn ani bԑfiri nneԑma a ԑrekᴐ so wᴐ afahyԑ no ase no 

so. Yei kyerɛ sɛ, sɛdeɛ ewiase yi mu abrabɔ teɛ no, sɛ woreyɛ adeɛ bi a, hwɛ na 

hunu sɛ woayɛ awie kama ansa na woakɔ adeɛ foforɔ so. 

18. Yaanom, Tumm mu tia yԑ hu (kr 61). Ɔtwerԑfoᴐ no kyerԑ sԑ, saa ԑbԑ yi ma 

Adunsinfoᴐ no ho saneeԑ. Yei kyerԑ sԑ, sԑ obi ne Abosom no ne Nananom 

nsamanfoᴐ no twetwe a, na gyama ᴐno ara na ᴐrepԑ biribi ahunu anaasԑ Nananom 

nto wᴐn nsa mfrԑ no na ᴐmmԑyi n’aniammᴐwohosԑm no ano nkyerԑ wᴐn wᴐ 

nseԑdo. Yei kyerɛ sɛ, ɛsɛ sɛ, yɛpɛ adansedie mapa ansa na sɛ yɛbɛgye biribi ho 

akyinnye anaa aka biribi atia obi a, yɛayɛ saa.  

19. Sԑԑ ԑnyԑ hyԑnhyԑn nyinaa na ԑyԑ sika kᴐkᴐᴐ (kr 62). Ɔtwerԑfoᴐ no de yei kyerԑ sԑ, 

ԑnyԑ nsԑm a adunsinfoᴐ ne akᴐmfoᴐ de bԑto edwa da biara no nyinaa ara na ԑyԑ 

nokorԑ. Abrabɔ mu nso, ɛsɛ sɛ yɛhyɛ no nso sɛ, ɛnyɛ nneɛma a yɛsusu sɛ ɛyɛ fɛ no 

nyinaa na ɛyɛ papa.  

University of Education,Winneba http://ir.uew.edu.gh



99 
 

20. Obi nse turodoo mma toa (kr 67). Ԑbԑ yi puee wᴐ ԑberԑ a Abasiriwa baako de n’ani 

kᴐhwԑԑ deԑ na ԑrekᴐ so wᴐ nsԑmpaka no ase na ԑmaa ᴐhunuu sԑ, deԑ ԑrekᴐ so no ne 

wᴐn kuro no edin kᴐ pԑpԑԑpԑ. Yei kyerɛ sɛ, ɛberɛ biara no, ɛsɛ sɛ yɛpɛ asɛm bi mu 

nokorɛ a, yɛtu anammɔn na yɛgyae yɛse-yɛse akyiri die. 

21. Ɔketebᴐ ne ᴐkoterԑ sԑ edin na wᴐnsԑ honam (kr 70) Ɔde yei kyerԑԑ sԑ, ᴐsԑmpakani 

no ne sԑsofoᴐ bi nso wᴐ hᴐ a wᴐn nso nenam ka nsԑmpa yi bi deԑ nanso, sԑdeԑ wᴐsi 

hunu yei deԑ ne ne nwuma no yԑ sononko. Yei kyerɛ sɛ, sɛ onipa bi suban nyɛ a, na 

ɛnkyerɛ sɛ nnipa a wɔwɔ saa ekuo no mu nyinaa na wɔn suban nyɛ.  

22. Obi nni ԑnam nnya egya (kr 73). Ɔtwerԑfoᴐ no de ԑbԑ yi dii dwuma wᴐ ԑberԑ a na 

kuro mma no kᴐda Agya Adubᴐfoᴐ ase wᴐ adᴐeԑ a na ᴐyԑ wᴐn no ho. Ɔde sii so sԑ, 

Agya Adubᴐfoᴐ de deԑ ᴐde bԑkyekyԑ kyekyԑeԑ ԑnna ᴐsii deԑ aka no koso. Ԑba no 

sei a, abodini a ᴐmanfoᴐ sesa gu ne so no, ԑnyԑ ano bi ni. Wᴐhoahoa no ma ԑdue 

bo. Wᴐn a wᴐrebԑda no ase no tumi ba ntoaso ntoaso ma ԑno nso yԑ anika. Saa 

nnipa yi mu dodoᴐ no ara yԑ nkᴐkoraa ne mmerewa a sԑbe oo, wᴐn nsam nni bi. 

Ɔde yeinom nyinaa kyerԑ sԑ, ԑho hia sԑ, sԑ obi yԑ wo papa a, ԑsԑ sԑ, woda no ase na 

woankᴐyԑ bonniayԑfoᴐ. 

23. Nsuaeԑ nyԑ ɔko (kr 76). Ɔtwerԑfoɔ no de yei kyerԑ sԑ, ԑnyԑ nneԑma a onipa susu ho 

nyinaa ara na ᴐtumi yԑ. Yei daa adi wᴐ ԑberԑ a Agya Adubᴐfoᴐ susuu ho sԑ ᴐbԑkᴐ 

akᴐka deԑ asi no adi akyerԑ Kᴐmfo Panin no nanso ᴐsesaa n’adwene no.  

24. Nka nkyerԑ obiara ho adansefoᴐ aduɔson-nson (77) (kr 76). Yei kᴐᴐ so wᴐ ԑberԑ a 

Agya Adubᴐfoᴐ werԑ firii sԑ ᴐbԑyԑ abᴐfoɔ suman no amanneԑ no. Yei mu no na 

ᴐnhunu sԑ ᴐnsusu ho nkyerԑ onipa foforᴐ bi ɛsiane sԑ, na ᴐsusu sԑ, sԑ ᴐka kyerԑ obi 

a, onii korᴐ no nso bԑka akyerԑ ᴐfoforᴐ. Yei enti, ᴐde asԑm yi hyԑԑ ᴐno nko ara tirim 

dwenee ho. Saa ara na ɛteɛ wɔ abrabɔ mu. Asɛm bi wɔ hɔ na ɛto wo a, wonhunu sɛ 

wo ne wo yɔnko bi nkyɛ adwene wɔ ho anaa wonnyae ɛsiane sɛ, ɛyɛ a, na yɛsuro 

sɛ onii korɔ no de bɛkɔ abɔnten. 

25. Mehunuiԑ a, anka nni aduro (kr 85). Ɔtwerԑfoᴐ no de yei kaa ahonu a na Agya 

Adubᴐfoᴐ anya wᴐ dufa a ᴐnyaa wᴐ eyuo no yam no ho asԑm. Ɔkyerԑ sԑ, Agya 

Adubᴐfoᴐ hunuu dufa no na wansosᴐ so ԑnna ᴐto tweneeԑ a, ᴐsusu sԑ anka ԑyԑ nanso 

na apa ho. Saa ara na abrabɔ mu nso no, yɛtumi si gyinaeɛ wɔ biribi ho yɛ, nanso 

ɛduru baabi a, na yɛanu yɛn ho sɛ yɛyɛɛ saa adeɛ no. Ɛba saa a, ɛwom sɛ yɛnu yɛn 

ho deɛ, nanso yɛsan yɛn akyi a, ɛnyɛ yie. 

26. Nsuaeԑ nyԑ ᴐko (kr.88). Ɔtwerԑfoᴐ no de yei kyerԑ sԑ, ԑnyԑ deԑ onipa pԑ na ᴐnya. 

Sԑnti ne sԑ, ԑberԑ a Agya Adubᴐfoᴐ yeraa wᴐ wuram hᴐ na ᴐhunuu sԑ osuo amuna 

na ᴐsusuu sԑ, sԑ osuo no tᴐ gyae na esum nnuruiԑ a, watoa so ahwehwԑ ԑkwan akᴐ 

efie nanso osuo no tᴐe, tᴐe, tᴐe ma kwaebirentuo no mu yԑԑ esum a sԑ obi mpo 

gyina wo nkyԑn a, worenhunu no. 

27. Aniwa nnim awerԑhoᴐ (kr 88). Ɔtwerԑfoᴐ yi kyerԑ sԑ, saa ԑberԑ yi na Agya 

Adubᴐfoᴐ anya adukuro bi mu agyina a na osuo no gu so retᴐ nanso awerԑhosԑm yi 

nyinaa akyire no, na Agya Adubᴐfoᴐ gyina adukuro no mu na ᴐreda. Ɛbɛ yi san 

puee wɔ (kr 113). Saa ԑberԑ yi deԑ, na ᴐtwerԑfoᴐ no de reka deԑ na Eno Sikayԑna 

refa mu wᴐ ne nna mu ho asԑm. Eno Sikayԑna na na ᴐbᴐ Agya Adubᴐfoᴐ kyidᴐm 

ɛsiane Agya Adubᴐfoᴐ yareԑ no enti. Yei enti, na mpԑn pii no, Eno Sikayԑna ntumi 

mfa nna sini sԑԑ mpo nkᴐ n’aniwa mu, nanso ԑduru ԑberԑ bi a, ᴐbԑyԑ no ԑdeԑn, na 

ᴐde awerԑhoᴐ afa mu ada kakra ɛsiane anikum enti. 

28. Asuo afa kramo, wose ne ԑkyԑ wᴐ ԑhene (kr 89). Ԑbԑ yi puee wᴐ ԑberԑ a Agya 

Adubᴐfoᴐ wᴐᴐ ntwԑtwԑdԑ dii akukuruhweaseԑ wᴐ kwaebirentuo no mu maa 

n’apiretwaa yeraeԑ no. Adubɔfoɔ peemu a ɔgyina hɔ no mpo, wayera na 

n’apiretwaa. Yei kyerɛ sɛ, asɛm bi tumi to onipa bi ma awerɛhoɔ ka no a ɛnsɛ sɛ 

obi san bisa awerɛhoɔ a ɛbɛka saa onipa no mma, n’adɔfoɔ anaa n’abusuafoɔ ho 

asɛm. 

29. Ԑnyԑ deԑ okusie ntee bi da ne dᴐ bae mu (kr 90). Ɔtwerԑfoᴐ no de ԑbԑ yi dii dwuma 

wᴐ ԑberԑ a na Agya Adubᴐfoᴐ akᴐyera wᴐ wuram nanso ne efiefoᴐ susuu sԑ abᴐfoᴐ 

deԑ, wᴐtumi kᴐdi nna wᴐ wuram enti na ԑnyԑ adeԑ a wᴐnhunuu bi da ne sԑ, Agya 

Adubᴐfoᴐ akᴐ wuram na wansan amma ԑda no ara. Abrabɔ mu no, ɛnyɛ asɛm biara 

na sɛ ɛsi a, ɛyɛ nwanwa ɛsiane sɛ, ebia na saa asɛm no bi taa si. 

30. Ɛbɛ yi: Bԑkoe edin fata no a, ԑnyԑ gyedua ase na ԑyԑ akono te saa wɔ nwoma no 

mu (kr 95) nanso anka ɛsɛ sɛ ɛyɛ: Bԑkoe edin fata no a, ԑyԑ akono na ԑnyԑ gyedua 

ase. Ɔtwerԑfoᴐ no de yei kyerԑ sԑ, sԑ obi repԑ n’ahofadie a, ԑnyԑ faakotena na 

mmom ԑsԑ sԑ ᴐtu akokoᴐduro anammᴐn. Yei daa adi wᴐ ԑberԑ a Agya Adubᴐfoᴐ 

yeraeԑ na ᴐpԑ sԑ, ԑkwan biara so, ᴐhunu ԑkwan sane ba efie no. 

31. Konkontibaa gyasiapre, ᴐpԑ hwefoᴐ nanso hwefoᴐ mpԑ no (kr 96). Ɔtwerԑfoᴐ no de 

ԑbԑ yi dii dwuma wᴐ ԑberԑ a na Agya Adubᴐfoᴐ ayera wᴐ kwaebirentuo mu na 

ᴐrekyinkyini apԑ nnipa akasa wᴐn ho, ᴐrepԑ ᴐboafoᴐ nso aboafoᴐ adwane no. Agya 

Adubᴐfoᴐ yera no mu no, ᴐhunuu nnipa bi wᴐ kwaebirentuo no mu nanso ᴐkasaa 

wᴐn ho ara pԑ, na bum, kiri kiri kiri, wᴐdwaneeԑ. Yei ma yɛhunu sɛ, abrabɔ mu no, 

asɛm tumi to obi na ɔrepɛ obi asusu ho akyerɛ no apɛ mmoa, nanso na ɔnnya obiara. 

32. Nwansena nni hwee no, ᴐposa ne nsam (kr 103). Yei puee wᴐ ԑberԑ a na Agya 

Adubᴐfoᴐ ne Eno Sikayԑna redwennwene ԑpono a na Agya Adubᴐfoᴐ pԑ sԑ ᴐto ma 

Anhununtԑmfoᴐ no ho no. Na Eno Sikayԑna susu sԑ ԑho nhia ɛsiane sԑ na afei na 

Agya Adubᴐfoᴐ resi ne dada mu nanso Agya Adubᴐfoᴐ kaa sԑ, ԑnyԑ hwee ketewa 

biara nsua. Yei kyerɛ sɛ, wode adeɛ rekyɛ obi a, mma nnwene ho sɛ esua enti womfa 

mma onipa no.  

33. Afe bi yԑ asiane (kr.111). Ɔtwerԑfoᴐ no nam Eno Kwaakyewaa so na ᴐbuu saa ԑbԑ 

yi. Deԑ na asi ne sԑ, Agya Adubᴐfoᴐ kᴐyeraa wᴐ wuram no na ԑnkyԑreeԑ ԑnna yareԑ 

sane bԑbᴐᴐ no a na wᴐpԑ ayaresa wᴐ baabiara a, wᴐnnya. Ɛtumi ba saa wɔ abrabɔ 

mu. Ɛduru baabi a, ɔhaw tumi ba nnipa so ntoaso ntoaso nanso ɛba saa a, gyina 

pintinn na ɛne Nananom nni ho nkɔmmɔ. 

34. Birekunam wᴐ hᴐ yi, wᴐdi no hyehyeԑ so (kr 123). Adeɛ a ɛyɛ asɛdeɛ no, ɛsɛ sɛ 

woyɛ waa ɛsiane sɛ, mmɔtohɔ nyɛ. Ԑbԑ yi puee wᴐ ԑberԑ a na Agya Adubᴐfoᴐ 

abusua panin anya odunsinni bi a ᴐbԑhwԑ Agya Adubᴐfoᴐ yareԑ no na ᴐrepԑ ntoaseԑ 

a odunsinni no bԑgye atie na watumi de ama no ntԑmntԑm so. 

35. Ebi hyԑ w’anom a na woto ebi a, ԑbene (kr 124). Ɔtwerԑfoᴐ no de ԑbԑ yi dii dwuma 

wᴐ ԑberԑ a abusuafoᴐ no kekaa wᴐn nsa ase tuaa ntoaseԑ maa odunsinni no. Ԑnam 

yei so ma wᴐnyaa awerԑhyԑm sԑ, odunsinni no bԑte n’ani ahwԑ Agya Adubᴐfoᴐ 

yareԑ ama ne ho atᴐ no. Yei kyerɛ sɛ, sɛ worehwehwɛ nneɛma bebrebe bi na wo nsa 

nkaa ne nyinaa na mmom, wo nsa ka emu kakra bi a, na wode atwɛn kɔsi sɛ 

wobɛnya bebrebe no. 

36. Oyirikayiri, ᴐbarima rebԑwu a, na ne yere suro no (kr 135). Ɛyɛ nokorɛ sɛ, onipa 

biara wɔ hɔ, na ɔhunu sɛ obi a ɔbɛn no bi rebɛkɔ owuo mu a, na ne yam hyehye no. 

Sɛbe mpɛn aduasa, ɛnyɛ mmaa nko ara na sɛ wɔn kununom rebɛwu a, na wɔsuro 

na mmom, mmarima nso yerenom rebɛwu a, na wɔsuro. Ɔtwerԑfoᴐ no de asԑm-sԑ-

bԑ yi dii dwuma wᴐ ԑberԑ a na Eno Sikayԑna te Agya Adubᴐfoᴐ atifi rete nisuo wᴐ 

Agya Adubᴐfoᴐ ayarehwԑ mu no mu. Yei kyerԑ sԑ, na ᴐsuro sԑ, anhwԑ a, na Agya 

Adubᴐfoᴐ atoa nananom nseԑdo. 

37. Sԑ yԑka sԑ yԑredi adwene ԑdԑ akyi a, yԑbԑhwe asuo Firaw (kr 152). Yei yԑ ԑberԑ a 

na Agya Adubᴐfoᴐ reda n’adansedie adi akyerԑ asᴐremma no a na abᴐ bԑyԑ 

nnᴐnkron no. Ԑwom sԑ na Agya Adubᴐfoᴐ nwiee n’adansedie no nanso ɛsiane sԑ na 

ԑberԑ kᴐ enti no, asᴐre no sohwԑfoᴐ buu ԑbԑ yi maa Agya Adubᴐfoᴐ de n’adansedie 

no nkaeɛ hyԑԑ ԑda foforᴐ. Yei kyerɛ sɛ, sɛ woreyɛ adeɛ bi a, ɛsɛ sɛ wode ɛberɛ to 

ho na mmom ɛnyɛ deɛ woreyɛ no dɛ na wohwɛ. 

38. Baanu so a, ԑmmia (kr 167). Ɔtwerԑfoᴐ no de ԑbԑ yi kaa nkabom ho asԑm. Ɔkaa yei 

de kᴐsii sԑ, ԑho bԑhia sԑ, anka ԑbԑyԑ yie a, wᴐn a wᴐn ahoᴐden sua – sika fam oo, 

basa fam oo, keka wᴐn ho bɔ mu sԑ baanu, baasa na wᴐdi dwuma no. Ɔkyerԑԑ mu 

sԑ, sԑ ᴐkᴐntԑkorᴐ bi nko ara redi dwuma bi na biribi bԑbɔ mu, sԑ ԑyԑ akwantuo anaa 

yadeԑ, anaa akwansideԑ bi a, anhwԑ a, na dwumadie no atᴐ sini nanso sԑ wᴐyԑ baanu 

anaa baasa na wᴐn mu bi nni hᴐ a, nteaseԑ a ԑwᴐ wᴐn ntam enti, wɔbɛtumi atoa 

dwumadie no so a sintᴐ biara mma. 

 

4.2.4. Sԑ-nipa 

Sɛnipa firi nsɛmfua mmienu sɛ + nipa mu. Asɛmfua sɛnipa gyina hɔ ma Kasadwini mu 

adeɛ bi a ɛnyɛ nnipa na mmom ɛyɛ nneɛma, na ɛyi suban bi adi te sɛ nnipa na ɛreyɛ pɛpɛɛpɛ 

Agyekum (2011, p. 28). 

Sɛ-nipa yɛ kasasu a emu no, ɔtwerɛfoɔ no ma adeɛ bi yɔ biribi a onipa yɔ. 

Saa kasasu yi bi a ԑpuee wᴐ Aidoo nwoma no mu bi na ԑdidi soᴐ yi: 

1. Saa ԑberԑ a asԑm yi siiԑ no, na akᴐm na agye kuro no afa (kr 10). Ɔtwerԑfoᴐ no de 

kasasu yi dii dwuma wᴐ ԑberԑ a Agya Adubᴐfoᴐ hunuu dufa wᴐ eyuo no yam no. 

Saa ԑberԑ no na akᴐm nko ara na na ԑwᴐ Anhununtԑm enti na ԑmaa ᴐtwerԑfoᴐ no 

kaa sԑ ‘akᴐm agye kuro afa’ te sԑdeԑ ‘akᴐm’ yԑ onipa a ᴐbԑtumi agye kuro afa. 

Akᴐm nyԑ onipa nanso ᴐtwerԑfoᴐ no da no adi te sԑ onipa a ᴐtumi gye kuro fa. Yei 

ma akenkanfoɔ hunu sɛ, Akanfoɔ mfa wɔn ɛsom nni agorɔ ɛfiri sɛ, ɛyɛ ɛno mu na 

wɔwoo yɛn toeɛ. 

2. Akwadama (etuo) no kasaeԑ (kr.14). Ԑberԑ a Agya Adubᴐfoᴐ hunuu wansane no, 

ᴐtoo no etuo. Yei na ᴐtwerԑfoᴐ no nam saa kasasu yi so kaa no te sԑdeԑ ‘Akwadama’ 

yԑ onipa na ᴐtumi kasa. 

3. Afԑfԑdeԑ de ebinom akᴐpue, “Mehunuiԑ a, anka.” (kr 36). Ɔtwerԑfoᴐ no de yei dii 

dwuma wᴐ ԑberԑ a na ᴐreka ԑkwan a nnipa binom tumi fa so di afԑfԑdeԑ akyi pԑ sika 

ma ԑde wᴐn kᴐduru baabi a wᴐmpԑ anaasԑ, nnipa binom tumi de wᴐn ho kᴐhyԑ 

fekuo bi mu a wᴐyԑ ho hwee a, ԑnyԑ yie nanso wᴐntumi nsan wᴐn akyi ɛsiane sԑ, 

ԑyԑ a na aka akyire. Yei na ԑma ᴐtwerԑfoᴐ no ka sԑ, ‘Afԑfԑdeԑ’ de ebinom akᴐpue 

‘Mehunuiԑ a, anka’ te sԑdeԑ ‘Afԑfԑdeԑ’ yԑ onipa a ᴐtumi de obi tu ԑkwan no.  

4. Adesaeԑ na ԑtuu edwa no (kr 45). Ɔtwerԑfoᴐ no de kasasu yi dii dwuma wᴐ ԑberԑ a 

na afahyԑ no rekᴐ so no. Saa ԑberԑ no na bԑhwԑɛadefoᴐ no ani gye a agye deԑ na 

ԑrekᴐ so no ho nyԑ asԑmwa nanso, na ɛsiane sԑ esum aba no enti, na twa ara na ԑwᴐ 

sԑ wᴐtwa so. Yei ma yԑhunu sԑ, sԑ ԑnyԑ esum (adesaeԑ) no a, anka na wᴐmpᴐneeԑ. 

Enti ᴐtwerԑfoᴐ no de ‘adesaeԑ’ gyina hᴐ ma onipa a ᴐtumi tu edwa. 

5. Ohia ato ᴐbarima bi abasakᴐnmu (kr 109). Na ᴐtwerԑfoᴐ no reda mmaa suban bi 

adi sԑ, sɛ asiane bi to ᴐbarima bi a, ne yere tumi dwane gya no ԑnna ᴐde ‘ohia’ 

gyinaa hᴐ te sԑ onipa a ᴐtumi de ne nsa to ᴐbarima kᴐn mu kaa sԑ, ‘Ohia ato ᴐbarima 

bi abasakᴐnmu’. ‘Ohia’ nyԑ onipa na wanya nsa de ato ᴐbarima kᴐn mu sԑdeԑ 

ᴐtwerԑfoᴐ no ma yԑhunu no.  

 

4.2.5. Ntimu 

Kasadwini mu no, yɛtaa hunu sɛ ᴐtwerԑfoᴐ anaa ᴐnwonfoᴐ bi tumi ti ne nsԑmfua anaa 

ᴐkasamu bi a ɛho hia no anaa ɛyɛ no dɛ pa ara mu Prempeh (2016, p. 122). 

Ntimu yɛ kasasu bi a yɛnya wɔ ɛberɛ a ɔtwerɛfoɔ no san ka anaa ɔtwerɛ asɛmfua bi anaasɛ 

ɔka anaa ɔtwerɛ ɔkasamu no ara bio mprenu anaa deɛ ɛboro saa wɔ kasadwini bi mu.  

Saa kasasu yi nsԑsoᴐ a Aidoo (2017) de dii dwuma no bi ne deԑ ԑdidi soᴐ yi: 

1. Agya Adubᴐfoᴐ ‘te hᴐ te hᴐ’ na ayԑ sԑ n’ani rekᴐ siann ... (kr 14). Ɔtwerԑfoᴐ no 

twerɛɛ ‘te hᴐ’ ɛnna ɔsan twerɛɛ ‘te hᴐ’ no ara bio. Ɔnam yei so ma yԑhunu sɛ, na 

Agya Adubᴐfoᴐ tena ase kyɛre twɛn kɔsi sɛ aboa bi bɛba ama wakum no. 

2. Nana san sᴐre de ‘nkᴐmmᴐ nkᴐmmᴐ’ de Agya Adubᴐfoᴐ ... (kr 29). Ɔtwerԑfoᴐ no 

twerɛɛ ‘nkᴐmmᴐ’ ɛnna ɔsan twerɛɛ ‘nkᴐmmᴐ’ no ara bio. Ɔma yԑhunu sԑ, 

nkᴐmmᴐdie na na ԑrekᴐ so wᴐ ԑberԑ a na Nana rekᴐgya Agya Adubᴐfoᴐ ԑkwan no. 

3. Ԑnyԑ ano bi nie (kr.39, 40, 42, 43, 46, 47,50). Ɔtwerԑfoᴐ no twerɛɛ adeyɛ kasasin 

“Ԑnyԑ ano bi nie” wɔ kratafa ahodoɔ a ɛwɔ hɔ no nyinaa. Yei kyerԑ sԑ, na saa adeyɛ 

kasasin no yɛ ᴐtwerԑfoᴐ no dɛ pa ara. 

4. Merempene merempene merempene (kr. 61). Ɔtwerԑfoᴐ no twerɛɛ asɛmfua 

‘merempene’ toaa so mprɛnsa. Yei kᴐᴐ so wᴐ adunsinfoᴐ ne akᴐmfoᴐ no ntam wᴐ 

ԑberԑ a wᴐhonoo awuduro a anka wᴐde rema ᴐyarefoᴐ a na wᴐresa no yareԑ a na 

wᴐntumi no. Ɔtwerԑfoᴐ no ma yԑhunu sԑ, ԑnyԑ gyinaeԑ biara na sԑ ekuo bi si a, ԑyԑ 

a na ekuo mma no nyinaa ara na wᴐpene soᴐ. Yei ma yԑhunu sԑ, ‘merempene’ no 

na ԑho hia ɔtwerɛfoɔ no ɛfiri sɛ, ɛno na ɔde retwe akenkanfoɔ adwene akɔ deɛ ɛkɔɔ 

so wɔ akɔmfoɔ no ntam so. 

5. Sԑ ԑyԑԑ ԑdeԑn, sԑ ԑyԑԑ ԑdeԑn (kr.112, 119). Ɔtwerԑfoᴐ no twerɛɛ ɔkasamufa yi 

mprenu. Yei sii wᴐ ԑberԑ na wᴐde aduro ma Agya Adubᴐfoᴐ a, na wafe a na wᴐnte 

aseԑ no. Yei kyerԑ sԑ, biribi wᴐ hᴐ a, ԑtumi si wᴐ ԑberԑ a, obiara ani nna so anaa 

ntumi nsusu ne farebae ho. Deɛ enti a na wᴐma Agya Adubᴐfoᴐ aduro a na wafe a 

na wᴐnhunu deԑ ԑfiri pᴐtee no enti na ԑmaa ᴐtwerԑfoᴐ no kaa saa ɔkasamufa no. 

6. Ԑnyԑ sԑ na ᴐmanfoᴐ regye ne funu ato amena mu na mmom, w’ani tua kete a, wonna 

ho mmisa sԑ agorᴐ bԑn ni. Deԑ na Agya Adubᴐfoᴐ yareԑ no rekeka korᴐ no nyԑ 

asԑmwa (kr 115, 120). Ɔtwerԑfoᴐ no tii saa ᴐkasamu ahodoɔ yi mu pԑԑ sԑ 

akenkanfoᴐ bԑhunu sԑ, na ԑnyԑ deԑ Anhununtԑmfoᴐ rehwehwԑ ne sԑ Agya 

Adubᴐfoᴐ bԑtoa nananom wᴐ nseԑdo na mmom, sԑdeԑ na ne yadeԑ no mu asi ayԑ 

den akᴐduru no deԑ, na wᴐn anidasoᴐ nyinaa reyԑ asa ntira. 

 

4.2.6. Anihanehane 

Agyekum (2011, p. 28) kyerɛ sɛ, Anihanehane yԑ kasasu a ԑkyerԑ biribi a ԑma obi ho dwiri 

no anaasԑ, wahyԑ da aka asԑm bi ato mu nkyene ama asԑm no ayԑ kԑseԑ boro sԑdeԑ ԑteԑ no 

so. Sԑ wohwԑ sԑdeԑ asԑm no siteԑ a, wobԑka sԑ ԑyԑ atorᴐ na ԑmfa ԑkwan mu koraa nanso 

na ne ka ara ne no.  

Anihanehane yɛ kasasu bi a emu no, ɔtwerɛfoɔ no ma adeɛ ketewa bi yɛ kakraka. 

1. Eno Sikayԑna nsammrane a ᴐbԑsesa agu ᴐbarima yi soᴐ no, na ԑsԑ w’ani na ԑnsԑ 

wo kakyerԑ (kr.8). Ɔtwerԑfoᴐ yi regye saa asԑm yi ho ntrԑha ɛsiane sԑ, anka ᴐbԑtumi 

aka no tiawa sԑ, ‘Eno Sikayԑna bԑsa ᴐbarima no mmrane’. Yei kyerԑ sԑ, ᴐtwerԑfoᴐ 

no hyԑԑ da kaa asԑm no too mu nkyene. 

2. Ɔkyԑne sԑ wadi ᴐbᴐfokunini bi ayaw (kr 8). Ɔtwerԑfoᴐ no de yei dii dwuma wᴐ 

ԑberԑ Agya Adubᴐfoᴐ tumi nya mmoa kum wᴐn wᴐ ԑberԑ a ᴐnyԑ obi a amansan nim 

no sԑ ᴐyԑ ᴐbᴐfoᴐ. Anka ɔtwerɛfoɔ no bɛtumi aka no kakra bi sɛ, ‘ɔkyɛne sɛ wadi 

ɔbɔfoɔ bi ayaw’ ; kunini no ma ɛyɛ anihanehane.  

3. Ɔbԑyԑ odunsinni kԑseԑ wᴐ ԑpᴐ no mu hᴐ a yareԑ biara nni hᴐ a ᴐrentumi nsa (kr 10). 

Yei puee wᴐ ԑberԑ a Agya Adubᴐfoᴐ de dufa no kᴐᴐ Kᴐmfo Panin hᴐ abisa no. 

Asԑmfua a ԑma ᴐkasamu no yԑ anihanehane ne ‘biara’. Anka ᴐbԑtumi aka sԑ, 

‘Ɔbԑtumi asa yareԑ bebree.’ 

4. Nkoa ne mfenaa a wᴐresom no no nni ano (kr 12). Ɔtwerԑfoᴐ no kaa saa asԑm yi wᴐ 

ԑberԑ a na Agya Adubᴐfoᴐ reso daeԑwiemu no. Yei yԑ anihanehane ԑfiri sԑ, ‘nni 

ano’ kyerԑ sԑ, yԑrentumi nkan nhunu wᴐn dodoᴐ nanso ‘Nkoa ne mfenaa’ yԑ nnipa 

a yԑbԑtumi akan (akanneԑ edin) ahunu wᴐn dodoᴐ enti sԑ, ᴐtwerԑfoᴐ no ka saa a, na 

asԑm no na waka ato mu nkyene. 

5. Obiara ho dwirii no (kr. 19). Asԑmfua ‘obiara’ a ᴐtwerԑfoᴐ no de dii ᴐkasamu no 

anim no ma ԑyԑ anihanehane ɛsiane sԑ, ԑbԑtumi sԑ, ebinom ho dwirii wᴐn deԑ, nanso 

ԑnyԑ wᴐn nyinaa. 

6. Mmaa nyinaa de wᴐn mma too Adubᴐfoᴐ (kr 32). Ԑbԑtumi aba sԑ, mmaa de wᴐn 

mma too Adubᴐfoᴐ nanso ԑnyԑ wᴐn nyinaa sԑdeԑ ᴐtwerԑfoᴐ no pԑ sԑ akenkanfoᴐ 

hunu no. Bio, Akanfoɔ amammerɛ mu no, ɛyɛ ɔbarima na ɔto badin, ɛnyɛ ɔbaa. 

7. Agya Adubᴐfoᴐ firi abᴐntene reba efie a, na nkokᴐ rekye no awe. (kr 38). Yei yԑ 

anihanehane, ɛsiane sԑ, nkokᴐ nni se na wᴐde awe adeԑ. Yԑhunu sԑ, ᴐtwerԑfoᴐ no 

pԑ sԑ ᴐka sԑ na Agya Adubᴐfoᴐ wᴐ nkokᴐ bebree. 

8. Adepa biara nni hᴐ a Agya Adubᴐfoᴐ nni bi (kr 40). Yei yԑ ԑberԑ a na wᴐreka Agya 

Adubᴐfoᴐ agyapadeɛ ahodoɔ a ᴐwᴐ ho asԑm no. Wᴐhunuu sԑ, Agya Adubᴐfoᴐ wᴐ 

agyapadeɛ ahodoɔ bi te sԑ ankaafuo ne deԑ ԑkeka ho enti ԑfiri aberantewa baako 

ano na ᴐkaa sԑ, ‘Adepa biara nni hᴐ a Agya Adubᴐfoᴐ nni bi.’ Deԑ ԑma yei yԑ 

anihanehane ne sԑ, yԑgye di sԑ, ԑnyԑ nneԑma papa nyinaa na aberantewa no nim na 

watumi aka saa asԑm no ama ayԑ nokorԑ na mpo ԑba no sԑ aberantewa no nim 

nneԑma papa nyinaa a, ԑrentumi nyԑ nokorԑ da sԑ Agya Adubᴐfoᴐ wᴐ ne nyinaa ara 

bi. 

9. Nnipa bԑyԑԑ efie hᴐ ma sei tԑnkyԑm. (kr 110). Yei sii wᴐ ԑberԑ a Eno Sikayԑna kᴐpra 

wieeԑ a ᴐsan kᴐᴐ dan mu kᴐhunuu sԑ Agya Adubᴐfoᴐ ani ayԑ hrԑtԑԑ no na ᴐbᴐᴐ 

bena. Ԑbԑtumi aba sԑ, nnipa baa efie hᴐ ma ԑhᴐ yԑԑ ma na mmom, ‘sei tԑnkyԑm’ a 

ᴐde sᴐᴐ so no ma asԑm no yԑ dԑ dodo.  

 

 4.2.7. Ntotohosԑm 

Agyekum (2011, p. 27). de to edwa sɛ, “Ntotohosԑm” firi mᴐᴐfim ahodoᴐ yi mu: n- + to-

to + ho (a) sԑm. Wei yԑ kasasu a yԑde nneԑma anaa adwene mmienu bi a ԑnhyia toto ho wᴐ 

ԑberԑ a yԑde nsԑm: sԑ, te sԑ, gyenegyene, kyԑn, sene, rehyԑ nneԑma no mmienu mfimfini te 

sԑ ebia, X te sԑ Y. Yԑhyia ntotohosԑm wᴐ Akan apaeԑ, ayan, nsuiԑ ne nnwom ahodoᴐ mu. 

Kasadwini mu animdefoᴐ kyerԑ mu sԑ ntotohosԑm yԑ nnyinahᴐma tenten. 

Ntotohosɛm yɛ kasasu a emu no, ɔtwerɛfoɔ anaa ɔtofoɔ no de nneɛma mmienu bi a ɔsusu 

sɛ ɛwɔ su korɔ toto ho. 

Ntotohosԑm a ԑpuee wᴐ Aidoo nwoma no mu bi na ԑdidi soɔ yi: 

1. Ɔpem n’awan, sebere n’ano te sԑ deԑ prasii bi na ԑrekᴐ so (kr 19). Saa kasasu yi 

daa adi wᴐ gyedua ase nkᴐmmᴐ bi a na ԑrekᴐ soᴐ mu. Nkᴐmmᴐ no mu no, na 

nkᴐmmᴐdifoᴐ no de nnԑԑmafoᴐ retoto tete hᴐfoᴐ ho. Na wᴐde yei rekyerԑ sԑ, 

nnԑԑmafoᴐ suban da nso firi tete hᴐfoᴐ deԑ ho. 

2. Tuku a ԑho nni asԑm ma asomdwoeԑ sene deԑ wode nantwinam anaa dwannam ayԑ 

(kr 37). 

3. Edin pa yԑ sene ahonya.’ (kr 40). Ɔtwerԑfoᴐ no de abrabᴐ a ԑnyԑ kuntann a 

asomdwoeԑ wom toto abrabᴐ kuntann a ᴐhaw ahyԑ mu ma ho. Ɔkyerԑ sԑ, wobԑbᴐ 

ᴐbra kuntann a nnipa bԑbᴐ wo dimmᴐne deԑ, anka ԑbԑyԑ sԑ, wobԑbᴐ ᴐbra a ԑnyԑ 

kuntann ama abᴐ wo edin ho ban. 

4. Agya Adubᴐfoᴐ ankaa no dԑ te sԑ Ɔboase ankaa (kr 40).  Ɔtwerԑfoᴐ no de Agya 

Adubᴐfoᴐ ankaa no dԑ toto Ɔboase ankaa dԑ ho. Ɔde yei repԑ akyeerԑ sԑ, Agya 

Adubᴐfoᴐ wᴐ ankaa a ԑyԑ dԑ. 

5. N’ani apae sԑ ᴐpabene deԑ (kr 48). Ɔtwerԑfoᴐ no kaa saa asԑm yi wᴐ adunsinfoᴐ 

ne akᴐmfoᴐ afahyԑ no ase wᴐ ԑberԑ a Agya Adubᴐfoᴐ yԑԑ nyankamadeԑ bi wᴐ 

edwam hᴐ maa mmeranteԑ no faa no sii akᴐnkᴐn no. Mmeranteԑ no de no sii fam 

no, wᴐhunuu sԑ, n’ani kᴐkᴐᴐ ayԑ sԑ ᴐpabene ani kᴐkᴐᴐ no bi. 

6. Asopiti akԑseԑ mu mpo nnipa hwere wᴐn nkwa nte sԑ adunsinfoᴐ nsam (kr 77). Yei 

sii wᴐ ԑberԑ a ᴐyarefoᴐ bi kᴐhweree ne nkwa wᴐ Agya Adubᴐfoᴐ nsam na ᴐmanfoᴐ 

no bi nwiiwii wᴐ ho no. Ԑhᴐ na wᴐn mu baako de deԑ ԑkᴐ so wᴐ asopiti totoo deԑ 

ԑkᴐ so wᴐ adunsinfoᴐ nsam ho de pԑ kyerԑԑ sԑ, ԑnsԑ sԑ wᴐnwiiwii ɛsiane sԑ, ԑyԑ 

asԑm a ԑtumi si wᴐ ayaresabea biara. 

7. Wasane ahyehyԑ sԑ ᴐbaa a wawo foforᴐ (kr 109). Yei daa adi wᴐ Agya Adubᴐfoᴐ 

yareԑ no akyi. Ɔtee apᴐ ankasa. Yei na ԑmaa ᴐtwerԑfoᴐ no de fԑ a ne ho yԑԑ fԑ totoo 

ᴐbaa a wawo foforᴐ ho fԑ ho no. 

8. Eno hyehyԑԑ no kᴐsᴐᴐ sԑ ᴐbaa a wᴐregye no ayeforᴐ (kr 172). Yei nso baa mu wᴐ 

ԑberԑ a na wᴐrebᴐ afᴐdeԑ no. Ɔtwerԑfoᴐ no kyerԑ sԑ, Eno Sikayԑna tumi de 

afᴐrebᴐdeԑ a ԑyԑ akᴐnnᴐ yie na ԑkᴐ afᴐdeԑ no aseԑ nanso wotwe wo mu tann ne 

bԑtene yԑ pԑ koraa, ᴐno ara na ᴐbԑsan de n’adeԑ aba efie ɛsiane sԑ, sԑ wantᴐ a, Agya 

Adubᴐfoᴐ bԑtᴐ. 

 

4.2.8.   Nnyegyeeԑ-sԑ-adwene 

Agyekum (2011, p. 30) kyerɛ sɛ, wei gyina hᴐ ma nnyegyeeԑ a ԑwᴐ nkyerԑaseԑ a yԑtumi 

gyina sԑdeԑ nnyegyeeԑ no siteԑ so hunu deԑ asԑm no kyerԑ. Yeinom taa di dwuma sԑ 

ᴐkyerԑfoᴐ, nanso wᴐn su te sԑ nteamudeԑ. Yԑtaa de yeinom kyerԑ suban, anaa tebea bi a 

ᴐkasafoᴐ no wᴐ mu anaa sԑdeԑ adeyԑ bi kᴐᴐ so. Yeinom boa Kasadwini no ma nneԑma bi 

mu da hᴐ pefee. Nnyegyeeԑ-sԑ-adwene taa nya nkakuho. 

Nnyegyeeԑ-sԑ-adwene a ԑdaa adi wᴐ Aidoo nwoma no mu na ԑtoatoa soᴐ yi: 

1. Ɔtee twera twera wᴐ n’anim ntentensoᴐ (kr 8). Yei yԑ nnyegyeeԑ a Agya Adubᴐfoᴐ 

teeԑ wᴐ ԑberԑ a na ᴐwᴐ n’afuom hᴐ redᴐ a ᴐhwԑeԑ na ԑyԑ eyuo no. Yei yԑ nnyegyeeԑ 

a na eyuo no nanteԑ reyԑ. Kasasu yi san puee nwoma yi mu wɔ (kr 86). Yei sii wᴐ 

ԑberԑ a na Agya Adubᴐfoᴐ wᴐ n’afuom a ᴐtee sԑ ԑkoᴐ bi renante ba ne nkyԑn no. 

Nnyegyeeԑ a na ԑkoᴐ no nanteԑ no yԑ ne twera twera twera no. Megye di sԑ, 

wobԑkae sԑ ԑnam ԑkoᴐ yi so na Agya Adubᴐfoᴐ yeraeԑ no. Na ԑwom sԑ aboa no wᴐ 

mmԑneeԑ mu nanso ɛsiane sԑ na habusu ahyԑ aseԑ retoto Agya Adubᴐfoᴐ enti, ᴐtoo 

aboa no etuo nanso ԑpaeԑ ԑnna ԑmaa ᴐde anibereԑ dii ԑkoᴐ yi akyi kᴐyeraa wᴐ 

kwaebirentuo no mu no. 

2. Ahemadakye bi a Agya Adubᴐfoᴐ da hᴐ redwodwo ne ho no, ᴐtee pan pan pan wᴐ 

n’aboboano (kr 29). Yei sii wᴐ ԑberԑ a Odikuro ne mmaa mmasiriwa bi kᴐbᴐᴐ Agya 

Adubᴐfoᴐ ԑpono mu sԑ Odikuro babaa akᴐ awoᴐ so na emu ayԑ den no. Nnyegyeeԑ 

a Agya Adubᴐfoᴐ ԑpono a wᴐbᴐᴐ mu no yԑeԑ ne ‘pan, pan, pan’ no. 

3. Ɔbaatan yi ho po kyԑ, kyԑ, kyԑ, (kr 25). Yei yԑ ԑberԑ a ᴐbaatan bi de ne ba a na 

ᴐyareԑ kᴐpԑԑ ayaresa wᴐ Agya Adubᴐfoᴐ hᴐ no. Ahopopoᴐ anaa awosoᴐ a ԑte sii 

ᴐbaa no so wᴐ ԑberԑ a ᴐbᴐ wuraa Agya Adubᴐfoᴐ ԑdan no mu kᴐhunuu sԑ ne ba no 

asᴐre gyina kԑtԑ a na ᴐda soᴐ no so. ‘Kyԑ, kyԑ, kyԑ’ no yԑ nnyegyeeԑ a na ᴐbaatan 

no honam reyԑ. 

4. Ɔne nana te hᴐ na wᴐtee ngaa, ngaa, ngaa (kr 29). Yei sii wᴐ ԑberԑ a Agya 

Adubᴐfoᴐ tumi gyee Odikuro babaa no awoᴐ no. Ԑberԑ a bosomfoᴐ yii poma firii 

ԑkwan mu a abᴐfra no bԑtᴐᴐ hᴐ no, sԑdeԑ esu a ᴐsuiԑ no gyegyeeԑ ne ngaa, ngaa, 

ngaa no. 

University of Education,Winneba http://ir.uew.edu.gh



112 
 

5. Ɔbᴐᴐ n’ataban mu pa pa pa a faa tԑm (kr 56). Yei yԑ ԑberԑ a Kᴐmfo Panin no danee 

etuo no ano sii fam wᴐ adunsinfoᴐ ne akᴐmfoᴐ afahyԑ no aseԑ no. Ɔyԑԑ yei no na 

nkorᴐma no mu baako bᴐᴐ n’ataban mu. Nnyegyeeԑ a akorᴐma no ataban a ᴐbᴐᴐ 

mu no yԑeԑ ne pa pa pa no. 

6. Hee hee hee hee bi pagyaa ne mu (kr 57). Yei yԑ dede a ԑkᴐᴐ so wᴐ adunsinfoᴐ ne 

akᴐmfoᴐ afahyԑ no ase a na obiara nte aseԑ a enti, wᴐrebisabisa wᴐn-ho-wᴐn-ho. 

Nnyegyeeԑ a dede no yԑeԑ ne hee hee hee no. 

 

 4.2.9.  Ampԑ-mmuaeԑ-asԑmmisa 

Saa kasasu yi yԑ asԑmmisa bi a ԑnhwehwԑ sԑ atiefoᴐ anaa akenkanfoᴐ no de mmuaeԑ bԑba 

anaa wᴐbԑyi asԑmmisa no ano deԑ, nanso ԑyԑ ԑdeԑn ara a, wᴐbua asԑmmisa no wᴐ wᴐn tiri 

mu. Yei boa akenkanfoᴐ anaa atiefoᴐ ma wᴐte deԑ kasadwumfoᴐ no pԑ sԑ ᴐde to edwa no 

ase yie Bandoh (2018, p. 54). 

Ampԑ-mmuaeԑ-asԑmmisa yi bi a ԑpuee Aidoo nwoma no mu na ԑwᴐ aseԑ ha yi. 

1. Ɔda sԑe mmerԑ wᴐ wuram? (kr.9). Asԑmmisa yi baa wᴐ ԑberԑ a na Agya Adubᴐfoᴐ 

akᴐ n’afuom akᴐnya eyuo no. Yei na ᴐtwerԑfoᴐ bisa sԑ, sԑ wokᴐ afuom na sԑ 

wonkaa bi nhyԑԑ mu na wonya ԑnam bi te saa a na woda de tena afuom hᴐ yԑ ԑdeԑn?  

2. Dufa deԑ ԑbԑyԑԑ ԑdeԑn wᴐ eyuo yam? (kr.9). Asԑmmisa yei pue firii Agya 

Adubᴐfoᴐ anom wᴐ ahodwirie mu wᴐ ԑberԑ a n’ani bᴐᴐ dufa no so wᴐ eyuo no 

didifuro no mu no. Ɔde ahopopoᴐ yi danedanee no hwԑeԑ, hwԑԑ bio, guu 

ahomekokoᴐ a deԑ ԑnenam ne tirim amee no na ᴐnhunu deԑ ᴐnka na ᴐde ne tebea a 

na wakᴐ mu saa ԑberԑ no bisaa asԑm no. 

3. Ne so oduruyԑfoᴐ, ebi wᴐ ԑhene? (kr. 17). Yei sii wᴐ gyedua ase nkᴐmmᴐdie bi mu. 

Na nkᴐmmᴐdifoᴐ no reka Agya Adubᴐfoᴐ ho asԑm a ԑfa nyarewa a ᴐtumi sa ho. 

Emu na baako repԑ akyerԑ sԑ, Agya Adubᴐfoᴐ nni ne sԑso duruyԑfoᴐ biara.  

4. Ԑhia sԑ ne yieyᴐ woma no yԑ wo dadwene? (kr 41). Nnipa binom a na wᴐwᴐ gyedua 

bi ase nkᴐmmᴐdie mu na na wᴐredwene Agya Adubᴐfoᴐ yieyᴐ ho sԑ ԑyԑ wᴐn 

nwanwa ԑnna wᴐn mu baako kaa sԑ, ‘Onipa a ᴐde ne nsa sᴐ biribiara mu a na ayԑ 

sika deԑ, adԑn enti na ԑsԑ sԑ moma ne yieyᴐ yԑ mo dadwene?’ Na yei nyԑ asԑmmisa 

a ᴐde repԑ mmuaeԑ afiri ne nkᴐmmᴐdifoᴐ no hᴐ.  

5. Asԑm nwanwa bԑn ni? (kr 48). Yei sii wᴐ ԑberԑ a Agya Adubᴐfoᴐ maa osuo tᴐᴐ wᴐ 

baabi a na ᴐno nko ara gyina wᴐ adunsinfoᴐ ne akᴐmfoᴐ afahyԑ no ase no. Ne 

nwanwa a ԑyԑԑ bԑhwԑadefoᴐ no na ԑmaa wᴐbisaa saa asԑm yi. 

6. Ԑdeԑn asԑm ni? (kr 56). Yei daa adi wᴐ adunsinfoᴐ ne akᴐmfoᴐ afahyԑ no ase wᴐ 

ԑberԑ a Agya Adubᴐfoᴐ yԑԑ nyankamadeԑ ma ᴐsesa yԑԑ te sԑ ᴐhene mu bi no. 

Bԑhwԑadefoᴐ no ahodwirie ho asԑmmisa ne no. 

7. Na ahunum deԑ wᴐyi sika firi hᴐ sԑn? (kr 58). Yei yԑ afahyԑ no ase nyankamadeԑ a 

Agya Adubᴐfoᴐ yᴐeԑ no ho nsԑmmisa no mu bi. Ԑpuee wᴐ ԑberԑ a na Agya 

Adubᴐfoᴐ reyi sika nyԑ kumaa firi ewiem no. 

8. Ԑkwan bԑn so na ᴐbԑfa ada no adi? (kr 60). Yei baa nwoma no mu wᴐ ԑberԑ a 

adunsinfoᴐ no ne akᴐmfoᴐ no kᴐᴐ apam maa ᴐkᴐmfobaa no bԑbᴐᴐ amanneԑ sԑ, 

aberanteԑ no ayԑ bᴐne atia nananom a sԑ ᴐka oo, wanka oo, ᴐbԑwu no. Saa ԑberԑ yi 

no, na ԑnam sԑ aberanteԑ no atᴐre mumu na ᴐntumi nkasa enti, na ԑkwan biara nni 

hᴐ a ᴐbԑtumi afa so ama ԑdᴐm no ahunu nokwasԑm a ԑwom.  

9. Tumi a mekura no bԑwie sԑn? ne Mereka no sԑn na ayԑ yie? (kr 74). Saa nsԑmmisa yi 

baa nwoma no mu wᴐ ԑberԑ a Agya Adubᴐfoᴐ werԑ firii sԑ ᴐbԑyԑ amanneԑ no ama 

n’abᴐfoɔ suman no no. Na ɔmfa mpɛ mmuaeɛ mfiri obiara hɔ. 

10. Asԑm nwanwa bԑn ni? (kr 81). Yei yԑ ԑberԑ a Agya Adubᴐfoᴐ sika da hᴐ a na ԑso tete 

basabasa a na ᴐnte aseԑ no. Asɛmmisa yi nhwehwɛ mmuaeɛ mfiri obiara hɔ. 

 

Ԑpono 2:   Kasasu a ᴐtwerԑfoᴐ no de dii dwuma no mu bi 

Kasasu Mpԑn dodoᴐ Ɔha mu nkyekyԑmu 

(%) 

Kasakoa 

Abirabᴐsԑm 

Ԑbԑ 

Sԑ-nipa 

Ntimu 

Anihanehane 

Ntotohosԑm 

Nnyegyeeԑ-sԑ-adwene 

Ampԑ-mmuaeԑ-asԑmmisa 

31 

9 

38 

5 

6 

9 

8 

6 

10 

25.4 

7.4 

31 

4.2 

4.9 

7.4 

6.6 

4.9 

8.2 

Total 122 100 

Figa 1:           Figa a ԑkyerԑ kasasu a ᴐtwerԑfoᴐ no de dii dwuma no bi 

 

 

 

Sԑ yԑhwԑ kasasu ahodoᴐ a ᴐtwerԑfoᴐ no de dii dwuma wᴐ nwoma no mu a, ԑbԑ na ԑdii mu akoten 

pa ara. 

Aidoo de ԑbԑ mmaako mmaako aduasa-nwɔtwe (38) na ԑdii dwuma wᴐ Abasԑm nwoma 

‘Anhununtԑm’ mu. Yei da no adi sԑ, atwerԑfoᴐ dodoᴐ no ara nam wᴐn suahunu ne wᴐn nimdeԑ 

so fura kasa bi ntoma na deԑ sɛbe, ᴐyԑ ᴐbadwemma anaa onyansafoᴐ nko ara na ᴐbԑte aseԑ. 

Wᴐde ԑbԑ sie ananafoᴐ na animdefoᴐ ne mmadwemma nko ara na wᴐtumi yi aduradeԑ no firi 

ho ansa na wᴐate aseԑ Agyekum (2011, p.51). 

 

Aidoo (2017) nam ne suahunu so de ԑbԑ ahodoᴐ dii dwuma wᴐ nwoma no mu. Ԑbԑ bi a ᴐde dii 

dwuma wᴐ (kr. 61) ‘tumm mu tia yԑ hu’. Ԑnam sԑ nsԑm bi wᴐ hᴐ a, Akanfoᴐ mpanimfoᴐ mpԑ 

sԑ mmᴐfra anaa ᴐnanani bԑte aseԑ prԑko pԑ enti, wᴐde hyɛ ԑbԑ mu sԑdeԑ ԑbԑyԑ a wɔbɛdwene ho 

ansa na wɔate aseԑ. ‘Tumm mu tia yԑ hu’ a ᴐtwerԑfoᴐ no de too ha no kyerԑ sԑ, sԑ ‘woreka biribi 

atia nananom nsamanfoᴐ a, ԑsԑ sԑ wohwԑ yie anyԑ saa na deԑ wokaeԑ no yԑ atorᴐsԑm a, nananom 

bԑfrԑ wo akᴐ nseԑdo’ nanso na ᴐmpԑ sԑ ᴐbԑka no pen enti na ᴐde faa saa ԑbԑ yi so.  
 

Kasakoa a ᴐde dii dwuma wᴐ nwoma no mu bɛyԑ aduasa-baako (31). Yei kyerԑ sԑ atwerԑfoᴐ a 

wᴐtwerԑ Akan kasadwini no mfa kasakoa nni agorᴐ koraa wᴐ wᴐn daadaa asetena mu. Ԑnam sԑ 

atwerԑfoᴐ yi nim sԑ, kasakoa yԑ kasa tiawa bi a ԑde asԑnhia bi to edwa enti wᴐtaa da no adi wᴐ 

wᴐn nwoma mu sԑdeԑ ԑbԑma kasa no ada nso wᴐ wᴐn nwoma mu ma emu ayԑ hwam na 

ᴐkenkanfoᴐ no atumi ahunu nimdeԑ anaa botaeԑ pᴐtee bi a na ᴐtwerԑfoᴐ no reda no adi wᴐ saa 

ԑberԑ no mu. Sԑ yԑhwԑ kasakoa a ᴐtwerԑfoᴐ no daa no adi wᴐ (kr.93) ‘Ɔnkaa nsuo’ a, ɛda no adi 

sԑ, saa onipa no nnwareeԑ wᴐ saa berԑ no mu. 

 

Ntimu nso yԑ kasasu a ᴐtwerԑfoᴐ no de dii dwuma wᴐ nwoma no mu. Ɔde ntimu nsia (6) na ԑdii 

dwuma wᴐ Abasԑm no mu. Kratafa dunan (14) hᴐ no, ᴐde ntimu a ԑyԑ ‘ᴐte hᴐ, te hᴐ’ too edwa 

de kyerԑԑ adeɛ pᴐtee enti a ᴐtii ne nsԑm no mu bio. Saa ntimu yi boa ma akenkanfoᴐ no hunu sԑ 

botaeԑ bi anaa asԑnhia bi wᴐ saa ᴐfa hᴐ enti na ᴐtwerԑfoᴐ no tii ne nsԑm no mu wᴐ hᴐ no. 

Ɔtwerԑfoᴐ yi daa Ampԑ-mmuaeԑ-asԑmmisa adi wᴐ nwoma no mu. Ampԑ-mmuaeԑ-asԑmmisa a 

ᴐtwerԑfoᴐ no daa no adi wᴐ nwoma no mu bɛyԑ edu (10). Ɔdaa saa nsԑm yi adi de kyerɛԑ sԑ, 

ewiase yi mu nnipa tumi kᴐ tebea bi mu na ᴐbisa nsԑm bi a ԑho nhia mmuaeԑ papa biara. Kratafa 

nkron (9) hᴐ no, ᴐtwerԑfoᴐ no daa saa su yi bi adi wᴐ hᴐ a ԑne ‘Ɔda sԑe ԑberԑ wᴐ wuram?’ Saa 

nsԑm yi a ɔtwerɛfoɔ yi de too edwa wᴐ ha no, na ԑnhia mmuaeԑ.  

 

Nnyegyeeԑ-sԑ-adwene nso yԑ kasasu a ᴐtwerԑfoᴐ no daa no adi wᴐ nwoma ‘Anhununtԑm’ mu. 

Ɔtwerԑfoᴐ yi de Nnyegyeeԑ-sԑ-adwene nsia (6) na ԑdii dwuma wᴐ nwoma no mu. Kratafa 

nnwᴐtwe (8) no, ᴐtwerԑfoᴐ no daa saa kasasu yi bi adi wᴐ hᴐ a ԑne ‘twera twera.’ Yei da no adi 

sԑ, saa nnyegyeeԑ yi si maa biribi pᴐtee bi kᴐᴐ so saa ԑberԑ no a na ԑretwe ᴐkenkanfoᴐ no adwene 

asi so. 

Ɔtwerԑfoᴐ no daa Abirabᴐsԑm nkron (9), Sԑ-nipa enum (5) ne Ntotohosԑm nwɔtwe (8) adi wᴐ 

nwoma no mu. Saa kasasu ahodoᴐ yi a ᴐtwerԑfoᴐ yi daa no adi wᴐ nwoma yi mu no ma yԑhunu 

botaeԑ anaa dwumadie titire pᴐtee bi a na ᴐde reto edwa ama akenkanfoᴐ ahunu. Ɔtwerԑfoᴐ no 

nam saa adwinneԑ ahodoᴐ yi so de ᴐkasa no saasae ma ԑdi mu sane yԑ dԑ wᴐ nwoma no mu. Saa 

kasasu ahodoᴐ yi a ᴐtwerԑfoᴐ no de too edwa no bi te sԑ kasakoa ne ԑbԑ no, obi kasa wᴐ 

Akanman mu na ᴐde ebi fra ne kasa mu a, ԑma yԑhunu sԑ, n’ano ate na ᴐnim nyansa nso. Yei da 

no adi sԑ, saa kasasu ahodoᴐ yi a ᴐtwerԑfoᴐ yi de dii dwuma wᴐ nwoma yi mu no bԑboa 

akenkanfoᴐ ama wᴐanya osuahunu ne nimdeԑ pii afiri mu na aboa wᴐn wᴐ wᴐn daadaa asetena 

ne wᴐn abrabᴐ mu. Yei bԑtumi ama wᴐasua kasasu ahodoᴐ no yie na wᴐanya bi de agya 

nkyirimma ama wᴐn nso abԑtoa so de adi dwuma wᴐ wᴐn daadaa asetena mu. 

 

4.3.  Ԑkwan a ᴐtwerԑfoᴐ no faa so de agorɔmma dii dwuma wᴐ ‘Anhununtԑm’ mu 

Ɔtwerԑfoᴐ no faa akwanhodoᴐ so de dwumadie hyehyԑԑ agorᴐmma no nsa. Agorᴐmma no 

nso mu biara yԑԑ n’adwuma kamakama maa ne botaeԑ no daa adi pefee wᴐ nwoma no 

awieeԑ ma akenkanfoᴐ nyaa emu osuahunu. Agorᴐmma a Aidoo de wᴐn dii dwuma wᴐ 

Abasԑm nwoma ‘Anhununtԑm’ mu nonom na wᴐdidi so yi: 

1. Agya Adubᴐfoᴐ    

2. Eno Sikayԑna   

3. Kᴐmfo Panin 

4. Ɔkᴐmfobaa   

5. Agya Ntiamoa 

6. Agya Akwasi Agyei 

7. Nana Kwame Adubᴐfoᴐ 

8. Kwaku Nsowaa 

9. Agya Fosu 

10. Ɔsԑmpakani 

11. Nana Kyeame Kwame Ampᴐn 

12. Dawubᴐni  

13. Agya Dwomᴐ 

14. Agya Yaw Kobi 

15. Ɔpanin Yaw Anto 

16. Ɔpanin Kwabena Amoako 

17. Nana Dankwa 

18. Abusua panin Akwasi Apea 

19. Agya Kwaku Dua 

20. Agya Yaw Poku 

21. Ɔpanin Kwaku Nimako 

22. Agya Yaw Antwi 

23. Papa Kwabena Kusi 

24. Wᴐfa Kofi Annᴐ 

25. Maame Abena Ampᴐnsa 

26. Kwadwo Nkyidwoᴐ 

27. Eno Akua Konadu 

28. Yaa Agyeiwaa 

29. Ɔkyeame Asԑnso 

30. Agya Koo Nsia 

31. Eno Kwaakyewaa 

32. Ɔbaatan 

33. Abaayewa 

34. Eyuo 

 

4.3.1.  Agya Adubᴐfoᴐ    

Ɔtwerԑfoᴐ ma yԑhunu Agya Adubᴐfoᴐ sԑ na ᴐyԑ okuani mapa wᴐ Anhununtԑm. Ԑwom sԑ, 

kuayᴐ yi ara na na ᴐde te baabi deԑ, nanso na deԑ ᴐnya firi kuayᴐ mu no akᴐyԑ totᴐbiribidie. 

Ԑnam etutoᴐ so maa da koro awigyinaeԑ bi a na ᴐnkaa bi nhyԑԑ mu no, ᴐnyaa aboa bi a 

wᴐfrԑ no eyuo (kr.9). Agya Adubᴐfoᴐ paee eyuo no mu no na dufa hyԑ aboa no yam. 

Adubᴐfoᴐ yii dufa yi de kᴐᴐ abisa wᴐ Kᴐmfo Panin hᴐ (kr.10). Kᴐmfo Panin no ka kyerԑԑ 

Adubᴐfoᴐ sԑ, ‘Deԑ nananom de adom no no yԑ ade mu.’ (kr.10). Kᴐmfo Panin hyԑԑ 

Adubᴐfoᴐ nkᴐm pii faa dufa no ho na ᴐkyerԑkyerԑԑ no nneԑma a ᴐnyԑ sԑdeԑ ԑbԑyԑ a suman 

(dufa) a wanya no bԑtumi atena na aboa Adubᴐfoᴐ sԑdeԑ nananom de ama no no pԑpԑԑpԑ. 

Saa ara nso na Nananom Akɔmfoɔ a wɔwɔ Akanman mu tumi ma ɔman mma no bi 

akwankyerɛ wɔ nkɔmhyɛ a ɛba mu bi ho sɛdeɛ ɛbɛyɛ a onii korɔ no bɛtumi ne saa adeɛ no 

atena anya so mfasoɔ wɔ n’abrabɔ mu. 

Nkᴐm a Kᴐmfo Panin hyԑԑ Adubᴐfoᴐ nonom ne: 

1. Ԑyԑ abᴐfoɔ suman. Ɔbԑdue ama no. Ԑbԑma ԑberԑ biara, ᴐbԑnya hanam; ᴐrenni 

namkᴐm da! (kr.10) 

2. Agya Adubᴐfoᴐ bԑyԑ odunsinni kԑseԑ wᴐ ԑpᴐ mu hᴐ a yareԑ biara nni hᴐ a ᴐrentumi 

nsa! (kr.10) 

3. Sԑ obi yare anaa wᴐde ᴐyarefoᴐ bi ba ne hᴐ a, ahahan a n’ani bԑsi so sԑ ᴐnte no, ᴐte 

a, ԑbԑtumi asa yareԑ korᴐ no! (kr.11)  

4. Wobԑdi yie akᴐsi wo wuda. Ohia deԑ, wo ne no abᴐ nsianeho (kr.11). 

5. Ԑberԑ biara a ԑbԑsi ne tirim sԑ aboa bi wᴐ beaeԑ bi no, ᴐnkᴐ hᴐ na ᴐbԑnya saa no 

akum no (kr.10) 

Nanso, Kᴐmfo Panin no kyerԑԑ Agya Adubᴐfoᴐ sԑ, sԑ nkᴐm a wahyԑ no no bԑba mu a, ᴐnni 

saa akwankyerԑ yi so: 

1. Agya Adubᴐfoᴐ duru ne efie a, ᴐmpԑ apiretwaa mono na ᴐmfa yaawa nsi mu na 

ᴐmfa dufa no nto mu na ᴐmfa apiretwaa no nsԑn ne ԑdan no ano. 

2. Afei nso, mmma Agya Adubᴐfoᴐ werԑ mmfiri sԑ hanam biara a ᴐbԑnya no, ᴐde ne 

brԑboᴐ bԑto yaawa a dufa no da mu no mu. 

3. Mma wo werԑ mfiri sԑ wobԑyԑ suman no apԑdeԑ ama no (kr.11) 

Agya Adubᴐfoᴐ dii nhyehyԑԑ yi so ma nkᴐm ahodoᴐ a Kᴐmfo Panin hyԑԑ no no nyinaa baa 

mu. Agya Adubᴐfoᴐ bԑyԑԑ ᴐdefoᴐ a na ᴐwᴐ adan mmienu, kaa mmienu a na ԑyԑ adwuma 

ma no ne kumaa baako a na ᴐno ara de tu ԑkwan. Agya Adubᴐfoᴐ nyԑmmoa – nnwan, 

mmirekyie, anantwie ne nkokᴐ deԑ, na ԑnni ano (kr.21). Ԑnam nkᴐmhyԑmamu yi so maa 

Agya Adubᴐfoᴐ bԑyԑԑ Agyeman sԑdeԑ ᴐtwerԑfoᴐ no kyerԑ wᴐ nwoma no Ti 2, kr.24 no. 

Agya Adubᴐfoᴐ kᴐᴐ so yԑԑ kua, yԑԑ ha, saa ayarefoᴐ yareԑ nam so ma ne edin hyetaa 

Anhununtԑm ne ne mpᴐtam hᴐ nyinaa. 

Sԑ yԑhwԑ nwoma no Ti 3, kr.35 hᴐ a, ᴐtwerԑfoᴐ no ma yԑhunu sԑ, Agya Adubᴐfoᴐ nam 

kuayᴐ, ahayᴐ ne adunsinsԑm so nyaa ne ho ma afei mpo deԑ ne ho nkᴐmmᴐ na na 

mmasiriwa tumi twa hyia di. Sԑ mmasiriwa yi anaa afoforᴐ bi hyia a, nkᴐmmᴐ a wᴐdi fa 

Agya Adubᴐfoᴐ ho no bi ne: 

‘…baako deԑ a ᴐde bԑtwaree mu a ԑmaa wᴐn nyinaa tee aseԑ a wᴐankasa bio yԑ Agya 

Adubᴐfoᴐ ti pa a ᴐde nam. Ɔde sᴐᴐ so sԑ, adunsinfoᴐ a wᴐbԑtumi de wᴐn ani abubu wᴐn 

mu hwan na obi nam pan, pan, pan, abԑkyԑ no kaa mmienu pԑn?  

Ԑtᴐ ԑda mpo a, ebi tumi kᴐ baabi kᴐgye ayaresa sane bu adunsinfoᴐ bi fa so! Ɔkᴐᴐ so sԑ, 

ԑnyԑ, ԑnyԑ nnipa nyinaa na wᴐrekᴐ Ԑserem a, wᴐfa Yagyi. Nnipa bi tiri yԑ, na ebi kraa yie 

na ebi nso tiri so wᴐn kwa! Sԑ ebi nante nya asasedeԑ de yԑ yie na obi nso nya bi ma ԑdane 

no asԑm. Asase yi so, obi rekra ne nyame aba na obi nnyina hᴐ. Ɔdabᴐ kra ne obirekuo deԑ 

nsԑ. Adԑn koraa na ebi di hia buruburoo, hu fam da ma wᴐka sԑ, fԑdeԑ ne owuo deԑ, 

fanyinam owuo ԑfiri sԑ, wᴐasopa wᴐn afԑfoᴐ mu, wᴐnhunu kotokuo ano mfa koraa nhyԑ 

mu, asԑ ewiase ne wᴐn anni no yie, biribiara ayԑ bisibasaa na afoforᴐ deԑ, deԑ wᴐde wᴐn 

nsa bԑsᴐ mu biara na adane sika!’ (kr.35) 

Bebrebe yi a wohunu yi mpo nnuru nkᴐmmᴐ a na Anhununtԑmfoᴐ di fa Agya Adubᴐfoᴐ 

ho no tᴐfabᴐ mpa fa a yei nyinaa na ԑkyerԑ sԑ Agya Adubᴐfoᴐ yie a wayԑ no ho akyinnegyeԑ 

ɛsiane sԑ na nnipa dodoᴐ no ara nte aseԑ. 

Afahyԑ berԑ soeԑ ma Agya Adubᴐfoᴐ, Kᴐmfo Panin, akᴐmfoᴐ ne adunsinfoᴐ nkaeԑ wᴐwᴐ 

Anhununtԑm ne ne mpᴐtam no dii afahyԑ Ti 4, kr.42. Anwanwadeԑ ahodoᴐ na ԑkᴐᴐ so wᴐ 

afahyԑ no ase a na Agya Adubᴐfoᴐ di mu akoten. Ԑdidi mu ara no, Agya Adubᴐfoᴐ kᴐkumm 

sisire na a awerԑfire enti, ᴐkᴐdaeԑ a wanyԑ amanneԑ no. 

Awerԑhosԑm ne werԑ firii sԑ ᴐbԑyԑ amanneԑ a ԑda hᴐ no. Ao, awerԑfire nyԑ; wanto abᴐfo 

suman no so. (kr.73)  

Yei ma ne agyapadeԑ ahodo] hyԑԑ aseԑ hweree no; ayamtuo kumm n’anantwie, ne kaa hyee 

dwerԑbee, ne sika so te sei hwim. Abᴐfo suman a wanto so yi ma ᴐhyiaa habusu ahodoᴐ 

pii ma ԑnam so ma ᴐdii ԑkoᴐ bi akyi wᴐ ham ma Agya Adubᴐfoᴐ yeraeԑ.  

‘Sereboᴐ Sakyi ani baa ne ho soᴐ no, baabi a na waduru no, ᴐnkᴐᴐ saa pᴐ no mu da. Ɔkᴐka 

ha na wabԑka ha. N’adwene baa ne ho so sԑ wayera… (kr.87) 

Ɔhunuu ԑkwan baa efie na yareԑ bԑbᴐᴐ no. Yareԑ bᴐ Agya Adubᴐfoᴐ (kr.109). Yareԑ bᴐᴐ 

Agya Adubᴐfoᴐ ma ne yere Eno Sikayԑna, Agya Adubᴐfoᴐ abusuafoᴐ, akᴐmfoᴐ, 

adunsinfoᴐ, Anhununtԑmfoᴐ ne ne mpᴐtamfoᴐ tee ne ho mpentenkwa kᴐsii sԑ ᴐsan tee apᴐ. 

Agya Adubᴐfoᴐ te apᴐ (Ti 9, kr .137). Agya Adubᴐfoᴐ yareԑ a ԑtu yeraeԑ ho asԑm na… Yei 

deԑ, ԑnyԑ kwa, ԑbԑyԑ Onyame Bᴐfoᴐ bi na ᴐbԑsaa no yadeԑ (kr.144). 

Agya Adubᴐfoᴐ tee apᴐ akyire yi no, ᴐsakraa n’adwene sԑ afei deԑ w’agye Onyame adi na 

ᴐbԑsom no nso. Agya Adubᴐfoᴐ daa no adi pefee sԑ, kane no ᴐde ne ho too ᴐno ara ne 

nimdeԑ ne ahonhom bi so a na ᴐnnye Nyame nnie a, afei deԑ, wahunu sԑ ampa Nyame bi 

wᴐ hᴐ na ᴐno na ᴐsaa no yadeԑ no na ᴐno na afei wayԑ n’adwene sԑ ᴐbԑsom no ne nkwa 

nna a aka nyinaa (kr.147). Agya Adubᴐfoᴐ nsԑm a ᴐka de hyԑԑ ahoᴐden a ᴐsan nyaeԑ no 

ho adwensakyera no mu kena ne sԑ:  

Ɔkԑseԑ bi a ᴐka kyerԑԑ no sԑ ne ho bԑyԑ no den no na saa pԑpԑԑpԑ na ԑbaa mu, enti ԑfiri 

saa ԑda no, ᴐde ne ho nyinaa ma Ɔbᴐadeԑ a ᴐbᴐᴐ ᴐsoro ne asase ne deԑ ԑwᴐ mu nyinaa 

no. Deԑ ᴐka sii soᴐ ne sԑ, Twerԑ Kronkron a onii korᴐ no de kyerԑԑ no sԑ ᴐbԑdi ho adanseԑ 

no, ma n’adwene si no pi sԑ Nyame na ᴐsaa no yadeԑ enti ᴐde aseda no ma ahonhom bi, 

abosom anaa adum ne adan a na wayԑ bonniayԑ. Ɔbᴐadeɛ mpԑ saa (kr. 148). Agya 

Adubᴐfoᴐ de ᴐseԑ yԑԑ ᴐyᴐ wᴐ ne kristosom agyinaeԑsie no ho ma ԑnam so ma ᴐsan bԑdii 

dԑ. Agya Adubᴐfoᴐ hunu ԑdԑ bio (kr.155). Agya Adubᴐfoᴐ ne Ɔsԑmpakani a saa ԑberԑ yi 

na n’asᴐre no bi na Agya Adubᴐfoᴐ kᴐ no tuu anammᴐn ma ԑnam kuayᴐ ne kristosom so 

ma Anhununtԑmfoᴐ bԑdii yie. Dodoᴐ no ara na ԑkaa wᴐn nko a na anka wᴐkᴐ wᴐn mfuom 

a, na sԑ wᴐda hᴐ na ԑbԑyԑ yie a, anka wᴐpԑ no saa. Sԑdeԑ wᴐsi gyee kuayᴐ too mu no, 

ԑkame ayԑ sԑ wᴐn mu biara nyaa ne so ne ne deԑ. Sika ho ammԑyԑ wᴐn na te sԑ kane no 

bio (kr.174) 

Afei deԑ, ԑnam Agya Adubᴐfoᴐ so maa Anhununtԑmfoᴐ nkyea kᴐyԑԑ ԑfene. Wᴐhyԑ aseԑ 

sԑ: Anhununtԑm oo, na ᴐfoforᴐ agye so sԑ: Ԑnna woreka no sei!  Anhununtԑm oo, ԑnna 

woreka no sei! 

Anhununtԑm oo, ԑnna woreka no sei! (kr. 175)   

4.3.2.  Eno Sikayԑna 

Eno Sikayԑna yԑ Agya Adubᴐfoᴐ yere. Ԑda a Agya Adubᴐfoᴐ de hanam bԑba efie no, ᴐtumi 

bᴐ no mmrane ara sann. Ԑda a Agya Adubᴐfoᴐ nyaa opuro bi no, mese, Eno Sikayԑna 

nsammrane a ᴐsesa guu ᴐbarima yi so no na ԑsԑ w’ani na ԑnsԑ kakyerԑ (kr. 8).  Ɔno na 

Agya Adubᴐfoᴐ ne no fa adwene wᴐ wᴐn asetena mu nsԑm ho. Ɔka (Agya Adubᴐfoᴐ) maa 

Eno tee no aseԑ sԑ, wᴐn ɛka bi a ԑda wᴐn so a daa wᴐdwene ho no, ᴐde rekᴐtua na ԑde 

asomdwoeԑ aba. Eno nso tee no aseԑ (kr.9&10). 

Ԑberԑ a Agya Adubᴐfoᴐ yeraeԑ no, Eno Sikayԑna na ᴐhwԑ boaboaa ԑdᴐm ano kᴐhwehwԑԑ 

no. Eno Sikayԑna ne ne mma yi ne mantamu hᴐfoᴐ kᴐᴐ ne mfuo nyinaa mu kᴐhwehwԑԑ no 

nso ankᴐsi aga (kr.100). Ɔno na ᴐne Agya Adubᴐfoᴐ retwetwe nkᴐmmᴐ a ᴐhunuu sԑ, Agya 

Adubᴐfoᴐ nne rebrԑ ase enti ᴐgyaee no ma ᴐdaeԑ no. Eno Sikayԑna ne onipa a Agya 

Adubᴐfoᴐ dii ԑkan bᴐᴐ no amanneԑ sԑ ᴐpԑ sԑ ᴐhyira n’ano. Eno Sikayԑna na ᴐtuu Agya 

Adubᴐfoᴐ fo sԑ, sԑ ᴐyԑ adwuma a, ԑsԑ sԑ ᴐhome na abᴐ ne ho ban afiri nyarewa ho ɛsiane 

sԑ, nyarewa a ԑbobᴐ nnipa no mu fa firi ahomegyeԑ a yԑnnya no ntira. Agya, deԑ yԑrebobᴐ 

soᴐ yi na yԑde reyԑ adwuma a, mesusu sԑ, anka nyarewa a ԑbobᴐ yԑn yi so bԑte. Nyarewa 

dodoᴐ no ara farebae yԑ ᴐbrԑ (kr.104). Honam yԑ mmerԑ saa a, wokᴐ nna so a, woyԑ dԑn 

tumi da dwodwo wo ho? (kr.105). 

Yareԑ bᴐ ᴐbarima bi a, ne yere tumi gya no awerԑhoᴐ mu kᴐpԑ deԑ adeԑ wᴐ. Aidoo de yei 

kyerԑ sԑ, mmaa binom pԑ deԑ adeԑ wᴐ. Wᴐpԑ ԑdԑ kyiri ԑka. Wᴐmpԑ ahokyerԑ. Eno Sikayԑna 

de deԑ asi biara too n’akyi. Wamma anha no. Nokorԑ nie, mmaa binom wᴐ akoma, mmaa 

binom wᴐ tema, mmaa binom wᴐ akokoᴐduro ԑnna mmaa binom wɔ mu a, ԑyԑ. Yeinom da 

adi wɔ ɛberɛ a yareɛ bɔɔ Agya Adubɔfoɔ na Eno Sikayɛna tenaa ne ho bɔɔ mmɔden ma 

ɔnyaa ayaresa no (kr 109). 

Mmaa bi mu hwehwԑ yԑ hwehwԑna. Eno Sikayԑna sii nkete sԑdeԑ ԑsԑ sԑ ᴐyere yԑ ma okunu 

biara no, ᴐbԑyԑ. Saa ara nso pԑpԑԑpԑ na ᴐyԑeԑ a ԑnnԑ Agya Adubᴐfoᴐ no ara fa ahwehwԑ na 

ᴐhwԑ mu a, na ᴐresere no. Eno asᴐre akᴐpra awie. Yei kyerԑ sԑ mmaa siesie efie (kr.110). 

Kyini a Eno Sikayԑna ne abusuafoᴐ bi de Agya Adubᴐfoᴐ kyinkyiniiԑ, na ԑnyԑ agorᴐ 

(kr.111). Aidoo de yei da mmaa adi sԑ wᴐwᴐ tema na wᴐyԑ aboafoᴐ nso. 

 

4.3.3.  Kᴐmfo Panin 

Kᴐmfo Panin na na ᴐda akᴐmfoᴐ a wᴐwᴐ Anhununtԑm ne ne mpᴐtam nyinaa ano. Ɔno na 

Agya Adubᴐfoᴐ hunu asԑm biara a ᴐkᴐka kyerԑ no gye ho akwankyerԑ. Kᴐmfo Panin hᴐ 

na Agya Adubᴐfoᴐ kᴐᴐ abisa faa ne dufa a ᴐkᴐnyaa no eyuo no yam no no ho. Kᴐmfo Panin 

no ka kyerԑԑ Agya Adubᴐfoᴐ sԑ, deԑ nananom de adom no ne no; ԑyԑ ade mu (kr.10). 

Kᴐmfo Panin na ᴐkyerԑkyerԑԑ Agya Adubᴐfoᴐ ԑkwan ahodoᴐ a ᴐbԑfa so ne abᴐfo suman 

(dufa) no atena adi so adeԑ no.  

Ԑberԑ a adunsinfoᴐ ne akᴐmfoᴐ afahyԑ no duruiԑ soᴐ no, Kᴐmfo Panin na ᴐsᴐre maa ekuo 

nkaeԑ no dii n’akyi kᴐgyinagyinaa Nana ne ne mpanimfoᴐ anim. Ɔno na ᴐyii apaeԑ. Ɔkᴐmfo 

Panin no yii apaeԑ (kr.44). Ɔno na ᴐte sii edwa mu wᴐ afahyԑ no ase resa a na mmorᴐnoma 

fitafitaa agye edwa no mu abᴐ so no. Ɔne nnomaa kasaeԑ wᴐ afahyԑ no ase.  Kᴐmfo Panin 

no na ᴐtenaa asԑsԑdwa fitaa so wᴐ afahyԑ no aseԑ no.  

Ɔmaa (Kᴐmfo Panin) wᴐde Asԑsԑdwa fitaa brԑԑ no ma ᴐtenaa so (kr.53). Ɔno na ᴐgyee 

etuo twaa ne ho frԑdԑfrԑdԑ bᴐᴐ hwaa faa edwam hᴐ no. Ɔmaa Agya Koo Nsia siesiee etuo 

to bᴐᴐ ᴐno Kᴐmfo Panin nsayam wᴐ edwam hᴐ wᴐ afahyԑ no ase ԑnna ᴐyԑԑ anwanwadeԑ 

bebree nso kaa ho. Ne nyinaa akyi no, ᴐsesaa ne som akadeԑ kᴐto guiԑ bԑyԑԑ okristoni mapa 

wᴐ Anhununtԑm. 

 

4.3.4.  Ɔkᴐmfobaa 

Na Ɔkᴐmfobaa yi ka Anhununtԑm akᴐmfoᴐ no ho. Ɔno na adunsinfoᴐ no ne akᴐmfoᴐ 

afahyԑ ԑberԑ no mu no, wᴐde aberantewa bi a na ᴐyare brԑԑ wᴐn sԑ wᴐnsa no yadeԑ a 

wᴐantumi no, adunsinfoᴐ no ne akᴐmfoᴐ no kᴐᴐ apam no, wᴐmaa no de apam no mu nsԑm 

bԑtoo edwa no.  Ntԑm pa ara na wᴐkᴐᴐ apam sԑ, ԑsԑ sԑ wᴐyԑ deԑ wᴐbԑtumi biara ka biribi 

to aberantewa yi soᴐ. Deԑ wᴐde too edwa wᴐ ԑberԑ a ᴐkᴐmfobaa baako te sii edwa no mu 

ne sԑ, aberantewa no ayԑ esum ase bᴐne bi atia nananom nsamanfoᴐ. Ɔde efi aka kuro no 

a, sԑ ᴐka oo, wanka oo, nananom se, wu ara na ᴐbԑwu (kr.59) 

Deԑ wᴐde too edwa wᴐ ԑberԑ a kᴐmfobaa bi te sii edwa no mu ne sԑ, aberantewa no ayԑ esum 

ase bᴐne bi atia nananom nsamanfoᴐ a sԑ ᴐka oo, sԑ wanka oo, wu ara na ᴐbԑwu (kr.59). Na 

saa asԑm yi nyԑ nokorԑ enti, akᴐmfoᴐ mmarima no maa kᴐmfobaa no na ᴐbԑkaeԑ sԑdeԑ ԑkᴐba sԑ 

ԑtoᴐ da hᴐ a abadwafoᴐ no bԑhunu sԑ ᴐkᴐmfobaa no na ᴐnka nokorԑ na ԑkyerԑ sԑ n’anim agu 

ase. Yԑbԑtumi agyina yei so aka sԑ Aidoo pԑ sԑ ᴐkyerԑ sԑ mmaa na nkontompo sԑ wᴐn (kr.59). 

Yei yԑ suban bi a ԑwᴐ mmarima binom ho. Mpԑn pii no sԑ ԑkᴐba no sԑ mmaa ne mmarima wᴐ 

ekuo bi mu na asԑm a ne ka yԑ kana bi ba a, wᴐde soma mmaa. Yei na sԑ ebi wᴐ hᴐ na ᴐbaa no 

kᴐka na antᴐ ᴐmanfoᴐ asom yie anaasԑ anyԑ abodwoeԑ a, wᴐtumi gyina so ka sԑ, ᴐbaa no yԑ 

ᴐbaakokᴐnini, ᴐbaa no yԑ apᴐmpᴐmpԑ ne deԑ ԑkeka ho no.  

4.3.5. Ɔsԑmpakani 

Ɔsԑmpakani yi ho asԑm wᴐ nwoma no Ti 5 kratafa 64. Ɔsԑmpakani yi na ᴐde kristosom 

kᴐduaa Anhununtԑm. Ɔdii ԑkan ne kurom hᴐ nnipa hyiaa wᴐ abᴐnten kaa nsԑmpa na ᴐsaa 

ayarefoᴐ yadeԑ a wannye wᴐn taku anaa sempoa. Kurom hᴐhoᴐ nyaa gyidie wᴐ ne mu ma 

ԑnam so ma wᴐtee asᴐre wᴐ hᴐ. Ɔsԑmpakani yi ne n’asᴐremma a wᴐwᴐ aburokyire dii 

nkitaho ma ԑnam so ma ᴐde kuadwuma ho akadeԑ brԑԑ n’asᴐremma a wᴐwᴐ Anhununtԑm 

no na ԑnam kristosom ne kuadwuma so ma Anhununtԑmfoᴐ nyaa nsakraeԑ papa pii wᴐ wᴐn 

asetena mu. Nnunsinfoᴐ no ne akᴐmfoᴐ no bi, awigyina ketee na wᴐboaboaa wᴐn som no 

akadeԑ ano twaa egya too mu. Ebinom nso kᴐtoo wᴐn deԑ guiԑ sane bᴐᴐ dawuro maa 

amansan teeԑ sԑ wᴐatwe wᴐn ho afiri ԑsom no ho abԑyԑ akristofoᴐ. (kr. 174). 

Anhununtԑmfoᴐ abrabᴐ sesa bԑyԑԑ papa no, deԑ na ԑkᴐ so wᴐ hᴐ no mu bi nie: 

Anhununtԑmfoᴐ hyia a, sԑ ԑyԑ efie, sԑ ԑyԑ abᴐnten, nkwankwaannua ase, deԑ na wᴐka, deԑ 

na abԑyԑ nkyea ne ne nnyesoᴐ yԑ wᴐn kuro no edin.  

Obi na ᴐbԑto ne yᴐnko na ᴐrekyea a, deԑ na ᴐde firi aseԑ ne: Anhununtԑm oo, na onii korᴐ 

no nso agye so sԑ, ԑnna woreka no sei! Wᴐseresere ara ansa na wᴐn nkᴐmmᴐ a wᴐbԑtwetwe 

atoa so (kr.174 & 175) 

 

4.3.6. Maame Abena Ampᴐnsa 

 Maame Abena Ampᴐnsa na nwoma no mu, ᴐde asԑm bi a ԑkᴐtoo Ɔpanin Kwadwo 

Nkyidwoᴐ a ᴐfiri Antoamfom a ԑbԑn Anhununtԑm asԑm bi a ɛkɔtoo no wᴐ Kumase 

sikakorabea no too edwa. Ɔno na ᴐkaa asiane anaa akwanhyia a ԑtoo Ɔpanin Kwadwo 

Nkyidwoᴐ no mu nsԑm nyinaa kyerԑԑ Anhununtԑmfoᴐ (kr.131). Mesusu sɛ, Aidoo pɛ sɛ 

ɔkyerɛ sɛ, mmaa yɛ nnipa bi a wɔntumi mfa asɛm nsie wɔn tirim; sɛ ɛyɛ kokoamsɛm anaa 

asɛm a sɛ obi te bi a, ɛbɛtumi ayɛ animguaseɛ ama deɛ asɛm no fa ne ho pɔtee no. Nanso 

mehunu sɛ, sɛbe ɛnyɛ mmaa nko ara na wɔwɔ saa su no na mmom, mmarima binom nso te 

saa. 

 

4.3.7. Eno Akua Konadu 

Eno Akua Konadu na ᴐkaa sԑ: Yaanom, deԑ aba nansa yi boro obiara nteaseԑ so. Aidoo 

de yei kyerԑ sԑ, mmaa tumi dwene nsԑm bi ho a wᴐnte aseԑ na ԑnam so ma wᴐn 

adwennwene tumi dᴐᴐso boro sԑdeԑ ԑnka ԑsԑ sԑ wᴐdwene no. Afei nso, sԑ wᴐdwene boro 

so saa a, ԑma wᴐyԑ nsusuiԑ pii wᴐ wᴐn tirim a sԑ ԑyԑ nokorԑ oo, sԑ ԑnyԑ nokorԑ, wᴐtumi de 

to edwa. 

Deԑ mereka yi nnyinasoᴐ ne sԑ, Eno Akua Konadu kaa sԑ: Me deԑ, mesusu sԑ, aduro bi na 

saa nkurᴐfoᴐ yi akᴐgye a wᴐrebu wo afa so a, wonhunu no. (kr.132). Eno Akua Konadu na 

ᴐde asԑm a ԑtoo Yaa Agyeiwaa too edwa wᴐ Anhununtԑm kuro no mu. Aidoo de yei kyerԑ 

sԑ, mmaa tumi di wᴐn-ho-wᴐn-ho nkᴐmmᴐ ma mpo wᴐtumi da wᴐn yᴐnko mmaa 

ahintasԑm bi adi. Nana Akosa ba Yaa Agyeiwaa, obi ammԑdaadaa no amma ne ntoma 

mono pofapofa nwᴐtwe, wankᴐsesa ne nyinaa amma barima bi amfa ankᴐ. Ɔbarima no kaa 

sԑ, ᴐbᴐ nneԑma ho na deԑ wode bԑma no biara no, sԑ ԑyԑ sika oo, sԑ ԑyԑ ntoma oo, ntadeԑ 

oo, mprompranneԑ oo, ᴐyԑ anyankamade bi na adeԑ kye a, ԑbᴐ ho. 

Ɔgyee nneԑma no na ᴐkyekyeree no wᴐ rᴐba kԑseԑ yi bi mu (kr.132). Yaa Agyeiwaa se, ᴐte 

hᴐ no, anowatere bi na barima yi de petepetee nneԑma yi soᴐ ԑnna ᴐdane maa no ԑnna 

ᴐsane pagya de wuraa ԑdan mu. Ԑboᴐ a ᴐtwa maa no, ahoᴐhare so na ᴐwuraa ԑdan mu 

kᴐfa brԑԑ no. Sԑ ԑberԑ bԑn na barima no sesaa ntoma a ᴐkyekyereeԑ no, sԑ ԑyԑԑ dԑn, adeԑ 

kᴐkyeeԑ a, Yaa sanee nneԑma no mu no na ntomago ne nneԑma hunu bi na ԑwᴐ rᴐba no 

mu. Ԑhᴐ ara na ᴐde ne nsa guu ne tiri (kr.133). 

 

4.3.8. Yaa Agyeiwaa 

Yaa Agyeiwaa na nwoma no mu no, barima bi kᴐdaadaa no gyee ne ntoma mono pofapofa 

nwᴐtwe no. Ɔno na barima no ka kyerԑԑ no sԑ ᴐbԑyԑ nyankomade ama no a sԑ adeԑ kye a 

ᴐbԑnya ntoma no mmᴐho-mmᴐho nanso barima yi yԑԑ nyankomade yi maa Yaa Agyeiwaa 

no, nneԑma a ᴐde maa no no nyinaa danee ntomago ne nneԑma hunu (kr.132). Aidoo de yei 

repԑ akyerԑ sԑ, mmaa na ԑberԑ biara, adaadaafoᴐ taa daadaa wᴐn nya wᴐn. 

Ɔbarima no kaa sԑ, ᴐbᴐ nneԑma ho na deԑ wode bԑma no biara no, sԑ ԑyԑ sika oo, sԑ ԑyԑ 

ntoma oo, ntadeԑ oo, mprompranneԑ oo, ᴐyԑ anyankamade bi na adeԑ kye a, ԑbᴐ ho 

(kr.132). Aidoo de yei repԑ akyerԑ sԑ, mmaa binom yԑ adufudepԑfoᴐ. Yaa Agyeiwaa wᴐ 

ntoma pofapofa mmaako mmaako nwᴐtwe, ԑwom sԑ mpanin ka sԑ, ԑpo koraa osuo tᴐ gu 

mu deԑ, nanso na anka ԑho nhia sԑ ᴐbԑfa saa ԑkwan no so na apԑ ntoma no bi aka ho. 

Barima no gyee nneԑma no na ᴐkyekyeree no wᴐ rᴐba kԑseԑ yi bi mu. Yaa Agyeiwaa se, ᴐte 

hᴐ no, anowatere bi na barima yi de petepetee nneԑma yi soᴐ ԑnna ᴐdane maa no ԑnna 

ᴐsane pagya de wuraa ԑdan mu (kr. 132 & 133). Aidoo de yei kyerԑ sԑ, ԑba no anidahᴐ ho 

nsԑm a, mmaa binom nyԑ adeԑ. Anka na ԑwᴐ sԑ Yaa Agyeiwaa tumi fee n’ani hwԑ deԑ 

barima no reyԑ no yie ɛsiane sԑ, deԑ ᴐyԑeԑ no nyinaa no, ᴐyԑԑ no wᴐ ԑberԑ a na Yaa 

Agyeiwaa wᴐ hᴐ na ԑsan nso yԑ ne efie a wankᴐhyԑ kokoam baabiara na ᴐyԑeԑ. 

Ԑboᴐ a ᴐtwa maa no, ahoᴐhare so na ᴐwuraa ԑdan mu kᴐfa brԑԑ no (kr 133). Aidoo de yei 

kyerԑ sԑ na Yaa Agyeiwaa wᴐ sika enti na ᴐtumi kᴐfaa no ahoᴐhare so baeԑ no. Mmaa 

dodoᴐ no ara na sԑ wᴐwᴐ sika da hᴐ a, biribiara ԑbԑtwam wᴐ wᴐn akwan mu no, sԑ ԑho hia 

oo, sԑ ԑnhia oo, wᴐtumi kᴐfa sika no de kᴐtᴐ saa adeԑ no a wᴐntwentwԑn so koraa. 

Adeԑ kᴐkyeeԑ a, Yaa sanee nneԑma mu no na ntomago ne nneԑma hunu bi na ԑwᴐ rᴐba no 

mu. Ԑhᴐ ara na ᴐde ne nsa guu ne tiri (kr.133). Yei kyerԑ sԑ, asԑm tumi hye anaa yԑ mmaa 

ɛya ma wᴐtumi su mpo na Yaa Agyeiwaa ka saa mmaa no ho enti na adeԑ kyeeԑ a na deԑ 

n’ani da kwan no amma mu saa no, ᴐde ne nsa guu ne tiri no. 

 

4.3.9.  Eno Kwaakyewaa 

Aidoo Abasԑm nwoma ‘Anhununtԑm’ mu no, Eno Kwaakyewaa edin puee mu wᴐ ԑberԑ a na 

wᴐredi ᴐhaw a ԑretoto Agya Adubᴐfoᴐ ne tebea a na Agya Adubᴐfoᴐ wɔ mu ho abooboo no. 

Abooboodie no mu no, Eno Kwaakyewaa na ɔbuu ɛbɛ bi sԑ, ‘Afe bi yԑ asiane’ no (kr 111). 

Ɔbuu saa ԑbԑ yi wᴐ ԑberԑ a na nkurᴐfoᴐ hwԑ deԑ ԑkᴐtoo Agya Adubᴐfoᴐ wᴐ wuram a ᴐno 

ara ankasa bԑdii ho adanseԑ na ԑnnԑ, mframa mfaa so mpo, yareԑ abᴐ no prԑko pԑ a wᴐde 

no akyinkyini a wᴐnnya aduro nyԑ no no a, waka ԑdan mu a, na wᴐnhunu asԑm no 

dannuaguberԑ no a, na afe bi yԑ asiane ampa. Aidoo de yei kyerԑ sԑ, mmaa tumi kasa bu 

ԑbԑ de fra wᴐn kasa no de si asԑm no so pԑpԑԑpԑ de kyerԑ sԑ, wᴐnim amammerԑ. Mmaa 

binom nim kasa na wᴐtumi da no adi kyerԑ ᴐmanfoᴐ sԑ, wᴐakwadare wᴐ wᴐn amammerԑ 

mu nso. 

 

4.3.10.  Ɔbaatan 

Ɔbaatan yi na na ne ba yare no a na ne ho po kyԑ, kyԑ, kyԑ, kyԑ no. Ɔde ne ba no kᴐᴐ Agya 

Adubᴐfoᴐ hᴐ ma ᴐsaa akwadaa no yadeԑ. Ɔbᴐ wuraa Agya Adubᴐfoᴐ ԑdan mu hᴐ kᴐhunuu 

sԑ, ne ba no ate apᴐ a wasᴐre gyina kԑtԑ a na ᴐda so no so. Aidoo de yei kyerԑ sԑ, na ᴐbaa 

no yam hyehye no sԑ anhwԑ a, na wahwere ne ba no. Yei kyerԑ sԑ mmaa wᴐ ayamhyehyeԑ 

ma wᴐn mma na wᴐpere sԑ wᴐbԑbᴐ wᴐn mma nkwa ho ban ԑberԑ biara (kr 25). 

Ԑberԑ a akwadaa no nyaa ayaresa no, anigyeԑ na ԑhyԑԑ no ma. Ɔbᴐ wuraa ԑdᴐm no mu, 

pagyaa ne ba yi, hwԑԑ n’anim haa a asԑm no amee no (kr.25). Deԑ Aidoo repԑ akyerԑ wᴐ 

ԑha ne sԑ, sԑ w’anidasoᴐ ba mu a, ԑyԑ anigyeԑ nko ara ɛsiane sԑ, na ᴐbaa no hwehwԑ sԑ, ne 

ba no ho bԑtᴐ no na Agya Adubᴐfoᴐ adaworoma, ᴐsaa no yadeԑ. Yei kyerԑ sԑ, ewiase abrabᴐ 

mu no, akᴐyԑ awerԑhoᴐ ne anigyeԑ. Wonyԑ ᴐbarima a, ԑbԑyԑ den sԑ wobԑtoa so agyina hᴐ 

ahwԑ deԑ ԑrekᴐ soᴐ no (kr.114). Ɔtwerԑfoᴐ no repԑ akyerԑ sԑ, mmaa nni akokoᴐduro. 

 

4.3.11. Abaayewa  

Abaayewa yi na na ᴐyԑ Anhununtԑm Odikuro ba. Ɔno na awoᴐ kaa no a mmasiriwa a na 

wᴐregye no awoᴐ no de kᴐtoo Agya Adubᴐfoᴐ anim sԑ, awoᴐ no ani reyԑ ayԑ nyan a Agya 

Adubᴐfoᴐ boa gyee no awoᴐ no. Na Abaayewa no wᴐ awoeԑ a na anka ԑwᴐ sԑ wawo akwadaa 

no nanso na ԑnnya mmaa no saa. ‘… ne babaa akᴐ awoᴐ so na ani ayԑ nyan. Mmasiriwa a 

wᴐregye awoᴐ no de no aba sԑ ԑreyԑ adi bᴐne (kr 29). Aidoo de yei kyerԑ sԑ mmaa asԑdeԑ no 

mu baako ne awoᴐ. Mpԑn pii no, sԑ ԑkᴐba awoᴐ ho nsԑm a, yԑnka mpo sԑ na ne kunu gyina ne 

nkyԑn a ᴐregyegye no abaaba mpo. Ԑnam yei enti, ԑma nnipa ne titire mmarima adwene yԑ wᴐn 

sԑ, sԑ ԑba no awoᴐ a, ne nyinaa yԑ mmaa kyԑfa. 

Abaayewa no awo afa ne ho afa ne ba na ԑyԑ anigyeԑ nko ara (kr 29). Aidoo de yei kyerԑ sԑ, sԑ 

ᴐbaa kᴐ awoᴐ so a, ᴐgyina owuo ne nkwa nkwanta. Afei nso, awoᴐ so korᴐ te sԑ obi gyina 

akono; onii korᴐ no tumi ko tᴐ anaasԑ ᴐko di nkonim. Sԑ nkonimdie ba a, ԑyԑ anigyeԑ ne ahurisie 

nko ara. 

4.3.12  Eyuo 

Eyuo yԑ hammoa a wᴐn nan yԑ ԑnan na wᴐn tᴐte mu apae no mu baako. Eyuo ahosuo yԑ 

tuntum sԑdeԑ ԑyԑ a yԑtaa te wᴐ ԑdwom ahodoᴐ mu sԑ adwontofoᴐ binom de kamfo wᴐn 

adᴐfonom ‘tuntum sԑ eyuo’ no ԑnna n’apampam yԑ kᴐkᴐᴐ. Adomankomasԑm kyerԑ sԑ, 

bᴐrebᴐre bᴐᴐ adeԑ no, ᴐbᴐᴐ eyuo honam nyinaa tuntum nanso mmoadoma kᴐnoaa fufuo ne 

abԑnkwan. Wᴐredidi na adidie no rekᴐ awieeԑ no na aduanefom sii mmoadoma no mu na 

ᴐwansane de abԑnkwan no bi yԑԑ eyuo apampam.  Saa haboa yi nua anaasԑ ne sԑso a ᴐwᴐ 

efie ne abirekyie.  

Aidoo (2017) ka wᴐ ne nwoma no mu wᴐ Ti 1, kr.9 sԑ, eyuo ne haboa a Agya Adubᴐfoᴐ 

kumm no a ᴐkᴐpaee ne mu no na nananom de dufa ahyԑ ne mu a Agya Adubᴐfoᴐ nyaeԑ a 

ԑnam so ma Agya Adubᴐfoᴐ bԑyԑԑ Agyeman wᴐ Anhununtԑm ne ne mpᴐtam no. Yei kyerԑ 

sԑ, baabia anidasoᴐ nni no, ԑhᴐ na mmoa firi ba ɛsiane sԑ, ᴐtwerԑfoᴐ no ka wᴐ kr.9 hᴐ sԑ, 

na Agya Adubᴐfoᴐ ‘nkaa bi nhyԑԑ mu’ a saa kosakoa yi asekyerԑ ne sԑ, w’ani nna biribi 

soᴐ na wo nsa aka. 

Ԑpono 3:    Ԑpono a ԑkyerԑ agorᴐmma a ᴐtwerԑfoᴐ no de wᴐn dii dwuma. 

Agorᴐmma                                    Agorᴐmma Dodoᴐ              Ɔha mu Nkyekyԑmu (%) 

Mmaa                                                          8                                                  24 

Mmarima                                                   25                                                  73 

Aboa                                                            1                                                    3 

Total                                                         34                                                  100 

 

 

Mmaa
23%

Mmarima
74%

Aboa 
3%

Figa 2: Figa a ԑkyerԑ nnipa dodoᴐ a ᴐtwerԑfoᴐ no de wᴐn dii dwuma 

4.4. Ɔfa yi Tᴐfabᴐ 

Saa ᴐfa yi ahwԑ nneԑma titire mmiɛnsa. Deԑ ԑdi ԑkan no, yԑhwԑԑ ԑkwan a ᴐtwerԑfoᴐ no faa 

so daa amammerԑ ne amanneԑ adi. Amammerԑ ne amanneԑ a ԑdaa adi no bi ne ahayᴐ, 

afahyԑ, Akanfoᴐ gyidie ne deԑ ԑkeka ho. 

Bio, yԑhwԑԑ akwan a ᴐtwerԑfoᴐ no faa so de kasasu dii dwuma maa kasa no daa nso. 

Yԑhunuu kasasu bi te sԑ kasakoa, abirabᴐsԑm, ԑbԑ, sԑ-nipa, ntimu, anihanehane ne deԑ 

ԑkeka ho. 

Deԑ ԑtwa toᴐ no, yԑhwԑԑ ԑkwan a ᴐtwerԑfoᴐ no faa so daa n’agorᴐmma no adi wᴐ Abasԑm 

no mu. Yԑhunuu sԑ, ᴐtwerԑfoᴐ no de mmarima, mmaa ne sɛbe, mmoa nyinaa dii dwuma 

wᴐ ne nwoma no mu. Ɔde barima na ԑyԑԑ agorᴐba titire (Agorɔba Titire) ԑnna ᴐsan de 

barima yԑԑ Osidifoɔ maa dwumadie no duruu ne botaeԑ a na ᴐrehwehwԑ no ho.  

ƆFA ENUM 

MUABƆ, AWIEEԐ NE ADWENKYERԐ 

5.0.  Nnianimu 

Saa ᴐfa yi yԑ muabᴐ, awieeԑ ne adwenkyerԑ. Deԑ ԑdi ԑkan no yԑ muabᴐ. Mpanin se, ‘Ԑnam 

dua so na ahoma hunu ԑsoro.’ Saa ᴐfa yi bԑboaboa nsԑntitire a ԑdaa adi wᴐ me 

mpԑnsԑmpԑnsԑmu no mu ano. Ԑbԑkyerԑ nneԑma pᴐtee a ԑfirii me dwumadie no mu baeԑ. 

Mԑsan akyerԑ ԑkwan a dwumadie no faa so baa awieeԑ. Deԑ ԑtᴐ so no ne sԑ, mede 

m’adwenkyerԑ bԑto edwa. Afei sԑ biribi anaa sintᴐ bi baa me dwumadie no mu nso a, mede 

bԑto edwa. Afei, deԑ mesusu sԑ asuafoᴐ, akyerԑkyerԑfoᴐ, akenkanfoᴐ ne nhwehwɛmuyɛfoɔ 

yԑ nyinaa nso, mede bԑto edwa. Mpanin se, ‘Ɔbarima bԑyԑԑ bi na wammԑyԑ ne nyinaa.’ 

Yei enti, deԑ mantumi anyԑ no, afoforᴐ nso bԑtumi akyerԑ wᴐn adwene afa ho. Mede me 

dwumadie yi pᴐbᴐ bԑfiri nhwehwԑmu yi nnyinasoᴐ so akᴐsi n’awieeԑ.  

 

5.1.  Nhwehwԑmu no Muabᴐ 

Dwumadie no fapem gyina ԑkwan a atwerԑfoᴐ fa so de atwerԑ kasadwini da Akanfoᴐ 

amammerԑ adi wᴐ wᴐn asetena mu. Deԑ ԑtᴐ so yԑ ԑkwan a atwerԑfoᴐ fa so de kasasu di 

dwuma wᴐ atwerԑ kasadwini mu ԑnna deԑ ԑtwa ԑtoᴐ nso hwԑ sԑdeԑ atwerԑfoᴐ si de 

agorᴐmma di dwuma wᴐ atwerԑ kasadwini mu. 

5.1.1  Amammerԑ a ԑdaa adi wᴐ dwumadie no mu 

Dwumadie yi botaeԑ a ԑdi ԑkan yԑ ԑkwan a atwerԑfoᴐ nam atwerԑ kasadwini so da Akanfoᴐ 

amammerԑ ne amanneԑ adi. Amammerԑ a ԑdaa adi wᴐ ‘Anhununtԑm’ mu no mu bi ne 

ahayᴐ, afahyԑ ne Akanfoᴐ gyidie ahodoᴐ. 

Deԑ ԑdi ԑkan yԑ ahayᴐ. Me dwumadie yi mu no, ԑdaa adi sԑ Agya Adubᴐfoᴐ nam etutoᴐ so 

kumm eyuo nyaa dufa wᴐ ne mu a ԑnam dufa no so ma ᴐbԑyԑԑ ᴐbᴐfoᴐ.  Agya Adubᴐfoᴐ 

ahayᴐ mu no, ᴐkumm mmoa bebree a na emu abᴐpᴐn bi ne ᴐwansane ne sisire. Ԑnam ahayᴐ 

so na Agya Adubᴐfoᴐ dii ԑkoᴐ bi akyi kᴐyeraa wᴐ kwaebirentuo bi mu. 

Afahyԑ nso yԑ Akanfoᴐ amammerԑ baako a ԑdaa adi wᴐ dwumadie no mu. Yei daa adi wᴐ 

nwoma no mu wᴐ ԑberԑ a adunsinfoᴐ ne akᴐmfoᴐ a wᴐwᴐ Anhununtԑm ne ne mpᴐtam dii 

wᴐn afahyԑ no no. 

Nneԑma a Akanfoᴐ wᴐ gyidie wᴐ mu nso daa adi wᴐ nhwehwԑmu no mu. Ԑdaa adi sԑ, 

Akanfoᴐ gye Onyankopᴐn, abosom, saman, sunsum, suman, adunsinfoᴐ, nnua ne nhoma 

di. 

 

5.1.2. Kasasu a ԑdaa adi wᴐ dwumadie no mu 

Botaeԑ a ԑtᴐ so mmienu no ne ԑkwan a Aidoo (2017) faa so de kasasu dii dwuma wᴐ ne 

nwoma ‘Anhununtԑm’ mu. Dwumadie no mu no, yԑhunuu sԑ, Aidoo (2017) de kasasu 

mmaako mmaako ᴐha ne aduonum-nson na ԑdii dwuma. 

Ԑbԑ ne kasasu a ԑdii akoten wᴐ nwoma no mu. Ɔtwerԑfoᴐ no de ԑbԑ bɛyɛ aduasa-nwɔtwe 

(38) na ԑdii dwuma wᴐ nwoma no mu. 

Kasasu a ԑtᴐ so mmienu a ᴐtwerԑfoᴐ no de dii dwuma pa ara wᴐ ne nwoma no mu ne 

kasakoa. Ɔde kasakoa bɛyɛ aduasa-baako (31) na ԑdii dwuma wᴐ nwoma no. Yԑsan hunuu 

kasasu bi te sԑ ntimu, ampԑ-mmuaeԑ-asԑmmisa, ntotohosԑm, abirabᴐsԑm, anihanehane, 

nnyegyeeԑ-sԑ-adwene ne sԑ-nipa wᴐ nwoma no mu. Saa kasasu ahodoɔ yi nyinaa botaeԑ 

ma nwoma no mu nsԑm yԑԑ hwam a ԑbԑma akenkanfoᴐ ani agye ho pa ara. 

 

5.1.3. Ԑkwan a ᴐtwerԑfoᴐ no faa so de agorɔmma dii dwuma 

Botaeԑ a ԑtᴐ so mmiԑnsa a megyinaa so dii me dwuma yi ne ԑkwan a ᴐtwerԑfoᴐ no faa so 

de agorɔmma dii dwuma wᴐ ne nwoma no mu. Ԑwom sԑ na mmaa ka agorᴐmma no ho a 

anka na Aidoo bԑtumi de wᴐn adi dwuma sononko bi wᴐ nwoma no mu, nanso amma saa. 

Dwuma a mmaa no diiԑ nyinaa ara yԑ deԑ yԑnim fa mmaa ho firi tete sԑ wᴐyԑ aboafoᴐ, 

wᴐsiesie efie, wᴐdi nkᴐnkᴐnsa, wᴐwᴐ ayamhyehyeԑ ne tema no ara. Mmaa a wᴐdii nwoma 

yi mu akoten ne Eno Sikayԑna, Eno Akua Konadu, Yaa Agyeiwaa, Eno Kwaakyewaa, 

Ɔbaatan, Ɔkᴐmfobaa, Abaayewa ne Maame Abena Ampᴐnsa. 

Bio, Aidoo (2017) de agorᴐmma aduasa-nan (34) na ԑdii dwuma wᴐ ne nwoma no mu. Ɔde 

mmaa nwᴐtwe (8), mmarima aduonu-num (25) ɛnna sɛbe, aboa titire baako (1) na ԑdii 

dwuma wᴐ nwoma no mu. Ɔtwerԑfoᴐ no faa akwanhodoᴐ so de nnwuma hyehyԑԑ 

agorᴐmma no nsa. Agorᴐmma no nso mu biara dii ne dwuma a ᴐtwerԑfoᴐ no de hyԑԑ ne 

nsa no pԑpԑԑpԑ ma ᴐtwerԑfoᴐ no duruu ne botaeԑ ho pԑpԑԑpԑ ma akenkanfoᴐ nyaa mu 

osuahunu. 

5.2. Awieeԑ 

Nhwehwԑmu yi da no adi pefee sԑ, kasadwini twa yԑn abrabᴐ mu mfonini kyerԑ yԑn na 

ԑkwan a nnipa fa so bᴐ wᴐn ᴐbra no ne wᴐn kasadwini. Ԑkwan a wᴐfa so bᴐ wᴐn ᴐbra ma 

wᴐda nso firi afoforᴐ ho nso ne wᴐn amammerԑ a wᴐntoto no ase no. Yeinom nyinaa gyina 

dwumadie a mepԑnsԑmpԑnsԑm mu wᴐ nwoma ‘Anhununtԑm’ mu no so. Nhwehwԑmu 

dwumadie yi ama yԑahunu wᴐ ‘Anhununtԑm’ mu sԑ, ɛbԑma nnipa ahunu sԑ, ԑnyԑ deԑ 

adunsinfoᴐ ne akᴐmfoᴐ yԑ no ne nsԑm a wᴐka no nyinaa na ԑyԑ nokorԑ. Yei enti, ԑbԑyԑ 

kᴐkᴐbᴐ ama obiara na atumi ama obiara asusu deԑ ᴐpԑ sԑ ᴐyԑ ho yie ansa na wayԑ saa 

dekodeԑ no. 

Afei nso, Onyame na ᴐhyira nnipa na, ɛnyԑ nnuro a adunsinfoᴐ ne akᴐmfoᴐ de bԑma wo 

ama wode ayԑ anwanwadeԑ de adaadaa afoforᴐ. Sԑ yԑhwԑ adunsinfoᴐ ne akᴐmfoᴐ afahyԑ 

no mu a, ԑberԑ a wᴐde aberanteԑ bi a na ᴐyare kᴐmaa wᴐn sԑ wᴐnsa no yareԑ a anka 

wᴐrekum no no, saa berԑ no wᴐfaa adwene ma ᴐkᴐmfobaa de bԑtoo edwa sԑ, ‘Aberanteԑ 

no ayԑ bᴐne atia nananom a sԑ ᴐka oo, wanka oo, ᴐbԑwu.’ Na nokwasԑm biara nni saa asԑm 

yi mu. 

Bio, ԑkᴐbaa sԑ wᴐrentumi nsa no yareԑ no, wᴐhonoo awuduro a anka wᴐde rema no anom 

nanso wᴐn mu baako bi a na ᴐnim aberanteԑ no teaa mu, “Merempene, merempene, 

merempene. Mokum no sԑn? Mokum no sԑn?” Yeinom ne nsԑm foforᴐ bi a ԑsisii ԑberԑ a 

wᴐgyaee wᴐn nnwuma bԑdii Kristo akyi no ma ԑdaa adi wᴐ nwoma no mu sԑ, Anhununtԑm 

adunsinfoᴐ ne akᴐmfoᴐ no mu bi nka nokorɛ. 

Yei da no adi sԑ, yԑayԑ nnipa yi, ԑwᴐ sԑ yԑgyae akyinkyinakyinkyini na yԑde yԑn ani to 

Kristo so. Ԑsԑ sԑ obiara kae sԑ, sԑ obi ka sɛ, ᴐbԑboa wo a, ԑnte sԑ wo ara woaboa wo ho. 

Ԑnni sԑ yԑde yԑn ho to onipa so na mmom yԑmfa yԑn ho nto Kristo so. Yeinom yɛ Aidoo 

(2017) anom nsɛm; ɛnyɛ m’anom nsɛm. 

 

5.3. Adwenkyerԑ 

Me dwumadie no hwԑԑ sԑdeԑ atwerԑfoᴐ de botaeԑ bi si wᴐn ani so ansa na wᴐatwerԑ 

nwoma. Saa botaeԑ no taa gyina nnipa su ne wɔn ban so. Ɔdaa Akanfoᴐ osuahunu, 

amammerԑ ne amanneԑ adi de kyerԑԑ wᴐn diberԑ ne wᴐn sunsum. Me nhwehwԑmu no ada 

Akanfoᴐ amammerԑ ne amanneԑ, kasasu ahodoᴐ ne agorᴐmma a wɔwɔ nwoma no mu adi. 

Nhwehwԑmu no hwԑԑ sԑdeԑ wᴐde mmarima ne mmaa bi dii dwuma titire bi wᴐ nwoma no 

mu. 

Nhwehwԑmu no hyԑԑ da dᴐᴐ asukᴐ hwehwԑԑ kasasu ahodoᴐ a ᴐtwerԑfoᴐ no daa no adi wᴐ 

‘Anhununtԑm’ mu. Enti megyina me nhwehwԑmu a mayԑ yi so hyԑ atwerԑfoᴐ nkuran sԑ, 

wᴐmmᴐ mmᴐden mma kasasu bi te sԑ ‘nnyinahɔma’, ‘nsawɔsoɔ’ ne ‘sɛ-sɛntefoɔ' nni 

akoten wᴐ, ԑnnԑ yi, wᴐn atwerԑ kasadwini mu na ama akenkanfoᴐ asua Akanfoᴐ nneԑma 

ahodoᴐ ne ᴐkasa no yie. Ɛsiane sԑ, Akanfoᴐ mfa wᴐn amammerԑ nni agorᴐ enti, ԑwᴐ sԑ 

atwerԑfoᴐ de di dwuma titire sԑdeԑ ԑbԑyԑ a nkyirimma bԑtumi anya mu nimdeԑ. 

Bio, mԑsrԑ sԑ atwerԑfoᴐ mfa mmaa nni dwuma titire wᴐ wᴐn nwoma mu, sԑdeԑ ԑbԑkanyan 

mmaa a wᴐkenkan atwerԑ kasadwini no. Na afei nso, Akan kasadwini atwerԑfoᴐ mmᴐ 

mmᴐden wᴐ wᴐn atwerԑ mu sԑ, Atwerԑ Kasadwini nwoma biara a wᴐbԑtwerԑ no, wᴐbԑgye 

ԑberԑ ayiyi nsԑmfua a wᴐn nteaseԑ yԑ tena no nyinaa na wᴐakyerԑ aseԑ de agu nwoma no 

akyire. 

Deԑ ԑtᴐ so ne sԑ, afoforᴐ nso bԑtumi ayԑ nhwehwԑmu afa nnipa a ᴐtwerԑfoᴐ yi de wᴐn dii 

dwuma wᴐ nwoma no mu no edin wᴐ mᴐfᴐlᴐgyi ne sentase ԑkwan so. 

Afei nso, mewᴐ gyidie ne awerԑhyԑmu sԑ, dwumadie yi bԑkanyan nnwuma kuo bi ne 

adesuafoᴐ ama wᴐafiri aseԑ apԑ atwerԑ kasadwini ho adesua yie. Yei bԑboa wᴐn ama 

wᴐasua kasa no yie, ԑnam kasasu ahodoᴐ a ԑwom no ԑnkanka ԑbԑ, na wᴐde adi dwuma wᴐ 

wᴐn daadaa asetena mu sԑdeԑ ԑfata. 

Deɛ mɛsan asrɛ yɛn sukuupɔn ne atikyafoɔ nteteeɛbea ahodoɔ mu mpanimfoɔ ne sɛ, 

wɔnhyɛ adesuafoɔ a wɔfa wɔn nsam no nkuran wɔ nwomatwerɛ ho. 

Bio, mɛsrɛ sɛ, akyerɛkyerɛfoɔ nhyɛ adesuafoɔ nkuran mma wɔnkyerɛ Abibirem ha 

kasadwini nwoma a ɛwɔ Borɔfo mu no ase nkɔ Ghana kasa ahodoɔ no mu, ne titire Asante 

Twi mu. 

Ne korakora no, mɛsrɛ mpanimfoɔ sɛ, wɔmmoa mma yɛnya nnwuma kuo a wɔtintim 

nwoma wɔ Ghana kasa ahodoɔ mu de ba edwa soɔ no bi.  

 

5.4.   Ɔfa yi Tᴐfabᴐ 

Saa ᴐfa yi akyerԑkyerԑ nhwehwԑmu no nsԑntitire a ԑpuee wᴐ nwoma no mu. Bio, ԑdaa 

dwumadie no awieeԑ nso adi. Afei, ada m’adwenkyerԑ nso adi sԑdeԑ ԑbԑyԑ a ԑbԑboa 

akenkanfoᴐ, adesuafoᴐ, nhwehwԑmuyɛfoᴐ ne Akanfoᴐ nyinaa. Adwenkyerԑ no daa no adi 

sԑ, atwerԑfoᴐ mfa mmaa nni dwuma titire wᴐ wᴐn nwoma mu na ahyԑ wɔn nkuran. Afei, 

atwerԑfoᴐ mfa kasasu bi te sԑ ‘nnyinahɔma’, ‘nsawɔsoɔ’ ne ‘sɛ-sɛntefoɔ' nni dwuma wᴐ 

wᴐn atwerԑ mu. Na afei nso, Akan kasadwini atwerԑfoᴐ mmᴐ mmᴐden wᴐ wᴐn atwerԑ mu 

sԑ, Atwerԑ Kasadwini nwoma biara a wᴐbԑtwerԑ no, wᴐbɛyiyi nsԑmfua a aseԑ yԑ tena no 

nyinaa na wᴐakyerԑ aseԑ de agu nwoma no akyi.  Afei nso, makyerԑ sԑ, afoforᴐ nso bԑtumi 

ayԑ nhwehwԑmu afa nnipa a ᴐtwerԑfoᴐ yi de wᴐn dii dwuma wᴐ nwoma no. 

